
ᑭᓱᑐᐃᓐᓇᕐᓄᑦ ᑐᕌᖓᔪᑦ ᐅᖃᐅᓯᒃᓴᑦ 

ᐅᑯᐊ ᖃᐅᔨᓴᖅᑕᐅᔾᔪᑎᓄᑦ ᐅᓂᒃᑳᓕᐊᑦ ᓇᓗᓇᐃᖅᓯᕗᑦ ᐊᒃᓱᕈᕐᓇᓕᖅᑐᓂᒃ. ᐊᓯᔾᔨᖁᔭᐅᓪᓗᑎᒃ ᑐᒃᓯᕋᐅᑎᓕᐅᓕᖅᑐᑦ  
ᓄᓇᕗᑦ ᒐᕙᒪᒃᑯᖏᓐᓄᑦ ᐃᕐᖐᓐᓇᖅ ᐊᐅᓚᔾᔭᐃᖁᓪᓗᒋᑦ ᓴᐳᒻᒥᔾᔪᑎᒃᓴᖏᓐᓂᒃ ᐱᓕᕆᖁᓪᓗᒋᑦ ᐊᒃᑐᖅᑕᐅᓴᕋᐃᑦᑐᑦ ᓱᕈᓯᑦ 
ᐊᒻᒪ ᒪᒃᑯᒃᑐᑦ ᓄᓇᕗᒥ. 

ᓱᕈᓯᑦ ᐊᑦᑕᕐᓇᖅᑐᒦᑎᓪᓗᒋᑦ ᐊᖏᕐᕋᖏᑕ ᐃᓗᐊᓂ, ᖃᐅᔨᓚᐅᖅᑐᒍᑦ ᐃᓄᓕᕆᔨᒃᑯᑦ ᑭᐅᖃᑦᑕᓚᐅᖏᓐᓂᖏᓐᓂᒃ 
ᐅᕝᕙᓘᓐᓃᑦ ᓱᒃᑲᐃᑦᑐᒻᒪᕆᐅᓪᓗᑎᒃ ᐱᓕᕆᐊᖃᖃᑦᑕᓚᐅᕐᓂᖏᓐᓂᒃ ᐅᓄᖅᑐᐃᖅᓱᖅᑐᒻᒪᕆᐅᓪᓗᑎᒃ. 
ᑕᒻᒪᖅᓯᒪᔪᖅᓯᐅᖅᑕᐅᔪᒥᑦ ᖃᐅᔨᓚᐅᖅᐳᑦ ᖃᐅᔨᓴᖅᑕᓕᒫᖏᑦ ᒪᓕᖕᓂᙱᒻᒪᑕ, ᐅᖃᐅᓯᐅᔪᖃᖅᑎᓪᓗᒍ 
ᐋᓐᓂᖅᓯᓇᓱᒋᔭᐅᔪᒥᑦ ᑭᐅᖃᑦᑕᕐᓂᙱᒻᒪᑕ, ᖃᐅᔨᓴᖅᑕᐅᔪᕐᓗ ᐱᔭᕇᖅᑕᐅᕙᙱᖦᖢᓂ ᑕᑯᔭᐅᒃᑲᓐᓂᕆᐊᖃᖅᑎᓪᓗᒋᓪᓗ 
ᓱᕈᓰᑦ, ᒪᒃᑯᒃᑐᑦ, ᐃᓐᓇᕈᖅᐸᓪᓕᐊᓕᖅᑐᓪᓗ ᑲᒪᒋᔭᐅᕝᕕᖕᒦᑎᑕᐅᔪᑦ ᓄᓇᕗᒻᒥ ᖃᓪᓗᓈᓂᓪᓘᓐᓃᑦ. ᖁᒃᓴᓪᓚᖕᓇᕐᒥᔪᖅ 
ᑖᒃᑯᐊ ᐃᓄᓕᕆᔨᒃᑯᑦ ᖃᔅᓯᓪᓚᑦᑖᖑᓂᖏᓐᓂᒃ ᓄᑕᖅᑲᑦ ᑲᒪᒋᔭᐅᕝᕕᖕᒦᑦᑐᑦ ᐅᖃᕈᓐᓇᓚᐅᙱᒻᒪᑕ.  

ᑖᓐᓇᓕ, ᐱᖓᔪᒋᓕᖅᑕᖓᑦ ᖃᐅᔨᔭᐅᔪᖅ 2011-ᒥᓂᑦ ᑖᓐᓇ ᐃᓱᒫᓗᒍᑕᐅᔪᖅ ᓴᖅᑭᑕᐅᖃᑦᑕᖅᓯᒪᓕᖅᑐᖅ.  ᑖᒃᑯᐊ 
ᐅᔾᔨᖅᓱᖁᔨᔾᔪᑎᐅᔪᑦ ᐅᖃᐅᑕᐅᒃᑲᓐᓂᖃᑦᑕᖅᓯᒪᕗᑦ ᐊᓯᖏᓐᓄᑦ, ᐱᖃᓯᐅᑎᓪᓗᒋᑦ ᓄᓇᕗᒥ ᑭᒡᒐᖅᑐᐃᔨᖓᓐᓄᑦ ᓱᕈᓯᕐᓄᑦ 
ᐊᒻᒪᓗ ᒪᒃᑯᒃᑐᓄᑦ, ᐃᖅᑲᓇᐃᔭᖃᑦᑕᖅᑐᑦ ᓴᐳᔾᔭᐅᓯᒪᑯᓪᓗᒋᑦ ᓱᕈᓯᑦ ᐊᒻᒪᓗ ᒪᒃᑯᒃᑐᑦ ᐱᔪᓐᓇᐅᑎᖏᑦ ᓄᓇᕗᒥ. 

ᑐᕌᒐᒃᓴᓪᓗᐊᑕᕆᔭᖓᑦ ᓄᓇᕗᒥ ᓱᕈᓯᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᖁᔭᖅ ᑲᔪᖏᖅᓴᐃᖁᓪᓗᒋᑦ ᐊᑲᐅᓛᖑᔪᒃᑯᑦ, 
ᓴᐳᒻᒥᔭᐅᔾᔪᑎᖃᕐᓗᑎᒃ, ᖃᓄᐃᖏᑦᑎᐊᖁᓪᓗᒋᑦ ᓱᕈᓯᑦ.  ᐱᖃᓯᐅᔾᔨᓯᒪᕗᖅ ᑐᙵᕕᐅᔪᓂᒃ ᒪᓕᒐᐅᔪᓂᒃ ᓱᕈᓯᕐᓄᑦ 
ᐱᔭᐅᔭᕆᐊᖃᖅᑐᓂᒃ ᓴᐳᔾᔭᐅᓯᒪᔾᔪᑎᒋᓗᒋᑦ ᐊᑐᕐᓂᕐᓗᒃᑕᐅᖁᓇᒋᑦ ᐊᒻᒪᓗ ᐋᓐᓂᖅᑕᐅᖁᓇᒋᑦ ᐊᒻᒪ 
ᐊᑦᑕᕐᓇᖅᑐᒦᖁᓇᒋᑦ ᐊᑐᕐᓂᕐᓗᒃᑕᐅᓂᕐᒧᑦ ᐋᓐᓂᖅᑕᐅᓂᕐᒧᓪᓗ. ᑭᓯᐊᓂᓕ, ᑕᐃᒪᐃᒃᑲᓗᐊᖅᑎᓪᓗᒍ ᐱᓕᕆᕕᐅᑉ 
ᑐᕌᒐᒃᓴᖏᑦ ᐱᓕᕆᐊᒃᓴᑦ ᐅᖃᐅᑕᐅᓯᒪᑎᓪᓗᒋᑦ ᐱᖁᔭᕐᔪᐊᑉ ᐃᓗᐊᓂ, ᐅᓄᖅᑐᑦ ᓱᕈᓯᑦ ᓴᐳᔾᔭᐅᓯᒪᙱᑉᐳᑦ 
ᐱᔭᕆᐊᖃᖅᑕᖏᓐᓂᑦ ᐱᓕᕆᔭᐅᔭᕆᐊᖃᖅᑐᑦ ᑐᖓᐅᑕᐅᓪᓗᑎᒃ. 

ᐃᓄᓕᕆᔨᒃᑯᑦ ᐱᓕᕆᐊᒃᓴᖏᓐᓂ ᐊᙳᒻᒪᑎᔪᓐᓇᙱᓐᓂᖏᑦ ᐊᒃᓱᐊᓗᒃ, ᐊᒥᒐᖅᓯᔾᔪᑕᐅᕐᔪᐊᖃᑦᑕᖅᐳᑦ ᓲᕐᓗ 
ᐃᖅᑲᓇᐃᔭᖅᑎᓂᒃ, ᐃᓘᖃᖅᑎᑦᑎᓂᕐᒥᒃ ᐊᒡᓚᕝᕕᒃᓴᒥᓪᓗ ᐃᖅᑲᓇᐃᔭᖅᑎᓄᑦ, ᐃᖅᑲᓇᐃᔭᖅᑎᓂᓪᓗ 
ᐱᓕᒻᒪᒃᓴᕐᕕᐅᔪᓐᓇᖅᑐᒥᒃ. ᖃᐅᔨᓚᐅᕐᒥᔪᒍᑦ ᐱᓕᕆᕕᒃ ᐱᓕᕆᔭᕆᐊᖃᖅᑕᖏᓐᓂᒃ ᐱᓕᕆᓚᐅᖏᓐᓂᖏᓐᓂᒃ 
ᐊᑦᑕᕐᓇᖏᑦᑐᒥ ᐃᖅᑲᓇᐃᔭᕐᕕᖃᕆᐊᖃᕐᓂᖏᑦ ᐃᖅᑲᓇᐃᔭᖅᑎᐅᔪᑦ. 

ᐅᑯᐊ ᐅᓂᒃᑳᓕᐊᑦ ᐃᓗᓕᖃᖏᑦᑐᑦ ᐊᑐᓕᖁᔭᓕᐊᓂᒃ. ᖃᐅᔨᓚᐅᖅᓯᒪᒐᑦᑕ ᐊᑐᓕᖁᔭᓕᐊᕆᖃᑦᑕᖅᓯᒪᔭᕗᑦ 
ᑭᖑᓂᑦᑎᓐᓂ ᒪᕐᕈᐊᖅᑎ ᐅᓂᒃᑳᓕᐊᓂ ᐊᖏᖅᑕᐅᑦᑎᐊᓚᐅᖅᓯᒪᔪᑦ ᐃᓄᓕᕆᔨᒃᑯᓐᓄᑦ ᐊᒻᒪ ᐊᖏᖅᑕᐅᓪᓗᑎᒃ 
ᐱᐅᓯᒋᐊᖅᑎᑕᐅᓂᐊᖅᑐᑦ ᓱᓕ ᓴᖅᑭᑕᐅᓚᐅᖏᑦᑐᑦ ᐊᓯᔾᔨᓚᐅᖏᑦᑐᑦ ᓄᓇᕗᒥ ᓱᕈᓯᕐᓄᑦ, ᒪᒃᑯᒃᑐᓄᓪᓗ ᐃᓚᒌᓄᑦ 
ᐱᓕᕆᔾᔪᑎᐅᔪᑦ.  ᐅᑯᐊᓕ ᐅᓂᒃᑳᑦ ᓴᖅᑭᑦᑎᖔᖅᑐᑦ ᖃᐅᔨᔭᑦᑎᓐᓂᒃ ᐊᒻᒪᓗ ᓇᓗᓇᐃᖅᓯᓪᓗᑎᒃ ᐱᒻᒪᕆᐅᔪᓂᒃ 
ᑕᐃᒪᐃᔾᔪᑎᒋᔭᖏᓐᓂᒃ ᐊᐅᓚᑦᑎᔾᔪᑎᐅᔪᑦ ᐊᐅᓚᓂᕆᔭᖏᑦ ᓯᕗᒧᐊᒍᓐᓇᖏᔾᔪᑎᖏᑦ ᓱᕈᓯᕐᓄᑦ ᐃᓄᓕᕆᓂᕐᒧᓪᓗ 
ᐱᔨᑦᓯᕐᓂᖏᓐᓄᑦ. 

ᑕᐃᒪᐃᒻᒪᑦ, ᑲᒪᒋᔭᐅᔾᔪᑎᖏᑦ ᐊᒻᒪ ᑭᐅᔭᕆᐊᖃᕐᓂᖏᑦ ᐊᐅᓚᔾᔭᐃᒋᐊᖃᖅᑐᑦ ᐊᓯᔾᔨᖅᑕᐅᔾᔪᑎᖏᓐᓄᑦ ᒐᕙᒪᒃᑯᑦ ᐊᒻᒪᓗ 
ᓯᕗᓕᖅᑎᐅᔪᑦ ᐊᐅᓚᔾᔭᐃᓗᑎᒃ.  ᐸᕐᓇᒃᓯᒪᕗᒍᑦ ᐃᖅᑲᓇᐃᔭᖃᑎᖃᕆᐊᒃᓴᖅ ᒐᕙᒪᒃᑯᓐᓂᒃ ᐊᒻᒪᓗ ᒪᓕᒐᓕᐅᖅᑎᑦ 
ᑲᑎᒪᔨᖏᓐᓂᒃ ᓯᕗᓂᒃᓴᕆᓂᐊᖅᑕᑦᑎᓐᓂ ᐱᓕᕆᐊᒃᓴᐅᓂᐊᖅᑐᓂᒃ ᑭᐅᔭᐅᑦᑎᐊᖁᓪᓗᒋᑦ ᖃᐅᔨᓴᖅᑕᐅᔪᓂᑦ ᖃᐅᔨᔭᐅᔪᑦ.  

ᐱᒋᐊᕐᓂᐊ 

ᓱᕈᓯᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ 
ᐱᔨᑦᑎᕋᖅᑎᑦ ᓄᓇᕗᒥ  

 ᓄᓇᕗᑦ ᒐᕙᒪᖓᑦ ᒐᕙᒪᖃᕐᕕᐅᔪᓂᑦ ᓄᑖᖑᓛᖑᕗᖅ ᓄᑲᖅᖠᖅᐸᐅᓪᓗᓂ ᓲᕐᓗ 
ᑭᓯᐊᓂᓕ ᐃᓄᒋᐊᒃᓯᕙᓪᓕᐊᔪᑦ ᓱᒃᑲᓂᖅᐹᖑᓪᓗᑎᒃ ᑲᓇᑕᒥ, ᐃᓄᖃᖅᑐᖅ 15 ᑐᖔᓂ 
ᐅᑭᐅᖃᖅᑐᑦ 30 ᐳᓴᓐᒋᓪᓗᓂᒋᑦ ᐃᓄᒋᐊᖕᓂᖏᑕ ᐃᒻᒪᖃ 40,000 ᓄᓇᕗᒥᐅᑕᐅᔪᑦ 
ᐅᓄᕐᓂᖃᖅᑐᑦ. ᖃᓄᐃᖏᑦᑎᐊᕆᐊᖃᕐᓂᖏᑦ ᐊᒻᒪ ᐊᑦᑕᕐᓇᖏᑦᑐᒦᑦᑕᕆᐊᖃᕐᓂᖏᑦ 
ᒪᒃᑯᒃᑐᑦ ᐃᓚᒌᓪᓗ ᐊᒻᒪ ᓄᓇᓕᐅᔪᑦ ᐊᐅᓚᑦᑎᔾᔪᑎᖃᖅᐳᑦ ᐊᑐᖅᑕᐅᓪᓗᑎᒃ ᐃᓄᐃᑦ 
ᐊᓐᓂᕆᔭᖏᓐᓂᒃ. ᐅᖃᐅᑕᐅᓯᒪᓪᓗᑎᒃ ᐃᓄᐃᑦ ᐃᓅᓯᖏᑦᑕ ᐱᖅᑯᓯᑦᑎᐊᕙᖏᓐᓂ, 
ᐱᖃᓯᐅᔾᔭᐅᓯᒪᓪᓗᓂ ᐱᔨᑦᓯᕐᓂᖅ, ᑖᓐᓇ ᑐᑭᖃᖅᑐᖅ ᐱᔨᑦᓯᕋᕐᓂᕐᒥᒃ ᐊᒻᒪ ᐱᖃᖅᑎᑦᓯᓂᕐᒥᒃ 
ᐃᓚᒌᖑᔪᓂᒃ ᐅᕝᕙᓘᓐᓃᑦ ᓄᓇᓕᐅᔪᓂᒃ, ᐊᒻᒪ ᐃᓄᙳᖅᓴᐃᓂᖅ, - ᑐᑭᖃᖅᑐᖅ 
ᐃᓄᙳᖅᓴᐃᓂᕐᒥᒃ ᐃᑲᔪᖅᑐᐃᓗᓂ ᐅᕝᕙᓘᓐᓃᑦ ᐱᕈᖅᓴᐃᓂᕐᒥᒃ ᐃᓄᖕᒥᒃ 
ᐃᓚᒋᔭᐅᓕᑦᑎᐊᕈᓐᓇᕐᓂᐊᕐᒪᑦ ᐃᓅᖃᑕᐅᔪᓄᑦ ᓄᓇᓕᖕᓂ ᐊᐅᓚᓂᖏᓐᓄᑦ ᒪᓕᒡᓗᒋᑦ 
ᐅᖃᐅᑕᐅᓯᒪᔪᑦ ᓱᕈᓯᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᒥ. 

 ᓄᓇᕗᒻᒥ, ᑭᖑᕚᕇᒃ ᐊᒃᓱᕈᖅᑎᑕᐅᖃᑦᑕᕐᓂᒃᑯᑦ ᖁᐊᖅᓵᖅᑎᑕᐅᓯᒪᓪᓗᑎᒃ 
ᐃᓅᓯᒪᕗᑦ ᖃᓪᓗᓈᕈᖅᓴᔭᐅᓂᒃᑯᑦ ᐊᒻᒪ ᓱᕈᓯᒃᑯᕕᖕᓂ ᐃᓕᓐᓂᐊᕆᐊᖅᑎᑕᐅᖃᑦᑕᕐᓂᒃᑯᑦ, 
ᐱᖃᓯᐅᔾᔭᐅᓗᓂ ᐃᓅᓯᓕᕆᓂᕐᒧᑦ ᐊᒻᒪᓗ ᑮᓇᐅᔭᓕᐅᕋᓱᐊᕈᑎᓄᑦ ᑐᓗᖅᑕᕈᑎᖃᕐᓂᖅ 
ᓲᕐᓗ ᐃᒡᓗᑭᒃᓴᕐᓂᖅ, ᓂᕆᔭᒃᓴᖃᖃᑦᑕᖏᓐᓂᖅ, ᐊᔪᖅᓴᕐᓂᖅ, ᐊᒻᒪ ᐅᖓᓯᒃᑐᒥᒃ ᓄᓇᖃᕐᓂᖅ, 
ᑕᒪᒃᑯᐊ ᓴᖅᑭᑦᑎᕗᑦ ᐱᔭᕐᓂᖏᑦᑐᓂᒃ ᐊᔾᔨᒌᖏᑦᑐᓂᒃ ᐱᔾᔪᑕᐅᔪᓂᒃ ᐃᓱᒫᓗᒍᑎᓂᒃ 
ᐊᑦᑕᕐᓇᖅᑐᒦᑎᑦᓯᔪᓐᓇᖅᑐᑦ ᐃᓚᖏᓐᓂᒃ ᓱᕈᓯᕐᓂᒃ ᐃᓚᒌᖑᔪᓂᓪᓗ ᐊᒻᒪ 
ᐊᑐᖅᑕᐅᔭᕆᐊᖃᖅᑐᓄᑦ ᓱᕈᓯᕐᒥᒃ ᓴᐳᔾᔨᓂᕐᒧᑦ ᐊᒻᒪ ᐃᓚᒌᓂᒃ ᐱᔨᑦᓯᕐᓂᕐᒧᑦ. 

 2014−ᒥ, ᐱᔭᕇᖅᓯᓚᐅᖅᓯᒪᔪᒍᑦ ᖃᐅᔨᓴᓚᐅᖅᑎᓪᓗᑕ ᖃᐅᔨᒋᐊᕈᑎᐅᔪᓂᒃ 
ᑲᒪᒋᓂᖅᓴᐅᓪᓗᒋᑦ ᐱᓕᕆᔭᐅᓂᑯᑦ ᐱᕚᓪᓕᖅᑎᑕᐅᓂᑯᑦ ᐃᓄᓕᕆᔨᒃᑯᑦ 
ᐱᓪᓗᐊᑕᐅᓂᖏᓐᓂ ᖃᐅᔨᔭᐅᓯᒪᔪᓂᒃ ᐃᓚᑰᓂᕆᔭᖏᓐᓂ ᖃᐅᔨᓴᖅᑎᓪᓗᒋᑦ 2011-
ᖑᑎᓪᓗᒍ ᓱᕈᓯᓕᕆᓂᕐᒧᑦ ᐃᓚᒌᓪᓗ ᐱᔨᑦᓯᖅᑕᐅᓂᖏᑦ ᓄᓇᕗᒥ ᖃᐅᔨᓴᖅᑕᐅᓂᖏᑦ.  
2014-ᖑᑎᓪᓗᒍ ᖃᐅᔨᓴᖅᑕᐅᓕᕐᒥᖕᒪᑕ ᖃᐅᔨᓚᐅᖅᑐᑦ ᐱᓕᕆᕕᒃ 
ᐱᓕᕆᐊᖃᓚᐅᖏᓐᓂᕐᒪᑦ ᐱᓕᕆᔭᕆᐊᖃᖅᑕᖏᓐᓂᒃ ᒪᓕᒃᓴᑦᑎᐊᖁᓪᓗᒋᑦ ᓱᕈᓯᑦ 
ᓴᐳᔾᔭᐅᓯᒪᔭᕆᐊᖃᕐᓂᖏᓐᓄᑦ ᐊᔾᔨᒌᓕᖅᑎᑕᐅᓯᒪᔪᑦ ᒪᓕᒐᖏᓐᓄᑦ ᐊᒻᒪ 
ᓯᕗᒧᐊᒃᑎᑕᐅᑦᑎᐊᖁᓪᓗᒋᑦ ᐃᖅᑲᓇᐃᔭᖅᑎᑖᕆᐊᖃᕐᓂᕆᔭᖏᑦ ᐱᓕᕆᐊᒃᓴᕆᔭᖏᓐᓄᑦ 
ᑎᓕᔭᐅᓯᒪᔾᔪᑎᖏᑦ ᐱᓕᕆᕕᐅᑉ ᐱᓕᕆᔭᐅᔪᓐᓇᖅᓯᖁᓪᓗᒋᑦ. 

ᑕᒻᒪᖅᓯᒪᔪᖅᓯᐅᕐᓂᐅᑉ 
ᑐᕌᒐᒃᓴᖓ 

 ᑕᒻᒪᖅᓯᒪᔪᖅᓯᐅᕐᓂᖅ ᖃᐅᔨᓴᓚᐅᖅᐳᑦ ᐃᓄᓕᕆᔨᒃᑯᑦ ᐊᒻᒪ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ, ᐃᑲᔪᖅᑐᖅᑕᐅᓯᒪᓪᓗᑎᒃ ᐃᖅᑲᓇᐃᔭᖅᑐᓕᕆᔨᓄᑦ, 
ᐱᔨᑦᓯᕈᑎᖃᕐᓂᖏᓐᓂᒃ ᓴᐳᔾᔨᔾᔪᑎᖏᓐᓂᒃ ᐊᒻᒪ ᐃᑲᔪᖅᑐᐃᔾᔪᑎᖏᓐᓂᒃ 
ᖃᓄᐃᖏᑦᓯᐊᖁᓪᓗᒋᑦ ᐊᒃᑐᖅᑕᐅᓴᕋᐃᑦᑐᑦ ᓱᕈᓯᑦ ᐊᒻᒪᓗ ᒪᒃᑯᒃᑐᑦ ᐊᒻᒪ ᐃᓚᒋᔭᖏᑦ 
ᒪᓕᒃᑕᐅᑦᓯᐊᕋᓗᐊᕐᒪᖔᑕ ᐱᖁᔭᕐᔪᐊᑦ, ᐊᑐᐊᒐᑦ, ᐊᒻᒪᓗ ᐱᓕᕆᔾᔪᑎᓄᑦ ᒪᓕᒐᕆᔭᐅᔪᑦ 
ᔮᓐᓄᐊᕆ 1, 2019-ᒥ ᒪᐃ 31-ᒧᑦ ᑎᑭᖦᖢᒍ 2022. 

 ᓇᓗᓇᐃᖅᓯᒪᔪᑦ ᑕᒻᒪᖅᓯᒪᔪᖅᓯᐅᕐᓂᐅᑉ ᑐᕌᒐᒃᓴᕆᔭᖏᑦ, ᐃᓗᓕᕆᔭᖏᑦ, 
ᐱᐅᓯᕆᔭᖏᑦ ᐊᒻᒪᓗ ᒪᓕᒐᖏᑦ ᓇᓗᓇᐃᖅᓯᓂᖅ ᑭᓱᓕᕆᖕᒪᖔᑕ 
ᑕᒻᒪᖅᓯᒪᔪᖅᓯᐅᖅᑎᓪᓗᒋᑦ  ᐅᓂᒃᑳᓕᐊᑦ ᐃᓱᐊᓃᑦᑐᑦ. 

ᐱᓕᕆᐊᒃᓴᖏᑦ ᐊᒻᒪ 
ᑲᒪᒋᔭᒃᓴᖏᑦ 

 ᐃᓄᓕᕆᔨᒃᑯᑦ ᑲᒪᒋᔭᒃᓴᖃᖅᑐᑦ ᐱᔨᑦᓯᕈᑎᖃᕐᓗᑎᒃ ᐱᓕᕆᔾᔪᑎᓂᒃ ᐊᒻᒪ 
ᐱᔨᑦᓯᕈᑎᒋᔭᕆᐊᖃᖅᑕᖏᓐᓂᒃ ᐊᒃᑐᐊᓂᖃᖅᑐᓂᒃ ᓱᕈᓯᓕᕆᓂᕐᒧᑦ ᐃᓚᒌᓄᓪᓗ 
ᐱᔨᑦᓯᕈᑎᓂᒃ, ᐊᔪᖅᓇᖏᓐᓂᖅᓴᐅᖁᓪᓗᒋᑦ, ᑮᓇᐅᔭᑎᒍᑦ ᐃᑲᔪᖅᑕᐅᔾᔪᑎᖃᖅᑎᑦᓯᓂᒃᑯᑦ, 
ᐊᒻᒪᓗ ᐃᖅᑲᓇᐃᔭᓕᒻᒪᒃᓴᐃᓂᒃᑯᑦ. ᐱᓕᕆᕕᐅᑉ ᐃᓗᐊᓂ, ᐃᓚᒌᑦ ᖃᓄᐃᖏᑦᓯᐊᖁᓪᓗᒋᑦ 
ᐱᓕᕆᕕᖓᑦ ᐃᑲᔪᖅᑐᐃᔾᔪᑎᖃᖃᑦᑕᖅᐳᑦ ᐱᔨᑦᓯᕈᑎᓂᒃ ᓱᕈᓯᕐᓄᑦ, ᒪᒃᑯᒃᑐᓄᑦ ᐊᒻᒪᓗ 
ᐃᓐᓇᕐᓄᑦ ᐊᒃᑐᖅᑕᐅᓴᕋᐃᑦᑐᓄᑦ ᓴᐳᔾᔭᐅᓯᒪᔭᖃᕆᐊᖃᖅᑐᓄᑦ ᐅᕝᕙᓘᓐᓃᑦ 
ᐱᑐᐃᓐᓇᐅᖏᑦᑐᒃᑯᑦ ᐃᑲᔪᖅᑕᐅᔭᕆᐊᖃᖅᑐᓄᑦ.  ᐱᓕᕆᕕᐅᔪᖅ ᐃᑲᔪᖅᑐᐃᖃᑦᑕᖅᐳᑦ 
ᑭᒃᑯᑐᐃᓐᓇᕐᓂᒃ, ᐃᓚᒌᓂᒃ, ᑲᑐᔾᔨᖃᑎᒌᓂᒃ, ᐊᒻᒪ ᓄᓇᓕᐅᔪᓂᒃ ᓴᓇᖁᓪᓗᒋᑦ 
ᐊᔪᕈᓐᓃᖅᓴᐅᑎᒃᓴᓂᒃ ᐊᒻᒪ ᐊᑐᖅᑕᐅᖁᓪᓗᒋᑦ ᑕᒪᕐᒥᒃ ᐃᒻᒥᒃᑯᑦ ᐊᒻᒪ ᓄᓇᓕᖕᓂᙶᖅᑐᑦ 
ᐱᓕᕆᔾᔪᑎᒃᓴᐅᔪᑦ ᐃᓅᓯᖏᓐᓂ ᖃᓄᐃᖏᓐᓂᖅᓴᐅᓕᖁᓪᓗᒋᑦ. 

 ᐋᓐᓂᐊᖅᑐᓕᕆᓂᕐᒧᑦ ᐱᔨᑦᓯᖅᑎᐅᔪᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂ 
ᐋᓐᓂᐊᖅᑐᓄᑦ ᐱᔨᑦᓯᕈᑎᖃᖃᑦᑕᕐᒪᑕ ᓄᓇᓕᖕᓂ ᐊᒻᒪᓗ ᐊᒡᒍᖅᑐᖅᓯᒪᓂᕐᒥ 
ᐋᓐᓂᐊᕕᖏᓐᓂ ᐊᒻᒪᓗ ᕿᑭᖅᑕᓂ ᐋᓐᓂᐊᕕᖓᓂ ᐃᖃᓗᖕᓂ.   ᑕᐃᒪᓕ ᓱᕈᓯᑦ 
ᓴᐳᔾᔭᐅᓯᒪᔾᔪᑎᖏᑦ ᐱᓪᓗᒋᑦ, ᐱᓕᕆᕕᐅᑉ ᐋᓐᓂᐊᓯᐅᑎᖏᑦ ᑲᒪᒋᔭᖃᖃᑦᑕᖅᐳᑦ ᓱᕈᓯᕐᓂᒃ 
ᒪᒃᑯᒃᑐᓂᒡᓗ ᐱᓂᕐᓗᒃᑕᐅᓯᒪᔪᓂᒃ ᐊᒻᒪ ᐃᒃᓯᓐᓇᖅᑕᐅᓯᒪᔪᓂᒃ.  ᐃᓱᒪᓕᕆᓂᕐᒧᑦ 
ᐱᔨᑦᑎᕋᕐᕕᖓ ᐊᒻᒪ ᐊᔪᓕᕈᑎᖃᖅᐸᒃᑐᓄᑦ ᐱᓕᕆᐊᖃᕐᓂᕐᒧᑦ ᑎᓕᔭᐅᓯᒪᔾᔪᑎᖃᖅᐳᑦ 
ᐃᓄᖕᓄᑦ ᐃᒻᒥᒧᖓᓂᒃ ᐃᑲᔪᖅᑐᐃᖁᓪᓗᒋᑦ, ᑲᔪᓯᑦᑎᐊᖅᑐᒃᑯᓪᓗ ᐸᖅᑭᔭᐅᖁᓪᓗᒋᑦ 
ᑭᒃᑯᑐᐃᓐᓇᐃᑦ ᐊᒻᒪ ᐃᓚᒌᖑᔪᑦ ᐃᓱᒪᒥᒍᑦ ᐊᒃᓱᕈᕈᑎᖃᖅᑐᑦ ᐅᕝᕙᓘᓐᓃᑦ ᐃᓱᒪᒥᒍᑦ 
ᐃᓗᓯᕐᓗᕈᑎᖃᖅᑐᑦ. 

 ᐃᖅᑲᓇᐃᔭᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᑖᕐᓂᕐᒧᑦ ᐱᓕᕆᐊᖃᖃᑦᑕᖅᐳᑦ 
ᐱᓕᕆᖃᑎᖃᖅᑐᓂᒃ ᒐᕙᒪᒃᑯᑦ ᐱᓕᕆᕕᖁᑎᖏᓐᓂᒃ ᓴᓇᓪᓗᑎᒃ ᐊᒻᒪᓗ 
ᐊᑐᓕᖅᑎᑦᑎᕙᓪᓕᐊᓪᓗᑎᒃ ᐃᖅᑲᓇᐃᔭᖅᑎᑖᕐᓂᕐᒧᑦ ᐊᐅᓚᔾᔭᐃᔾᔪᑎᒃᓴᓂᒃ.  ᐱᓕᕆᕕᐅᔪᖅ 
ᑖᓐᓇ ᓯᕗᓕᖅᑎᐅᕗᖅ ᑐᓂᐅᖅᑲᐃᓂᕐᒥᒃ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ 
ᐃᒡᓗᒃᓴᕆᓂᐊᖅᑕᖏᓐᓂᒃ. 

ᐱᒋᐊᕐᓂᖓᓂ ᖃᐅᔨᔭᐅᔪᑦ 

ᑎᑎᖅᑲᑦ ᐊᖓᔪᖅᑲᐅᑎᓄᑦ ᐊᐅᓚᑦᓯᔨᓄᑦ 

 ᐱᒋᐊᕐᓂᖓᓂ ᖃᐅᔨᔭᐅᔪᑦ ᑕᒻᒪᖅᓯᒪᔪᖅᓯᐅᖅᑎᓪᓗᒋᑦ ᓱᕈᓯᑦ 
ᓴᐳᒻᒥᔭᐅᓂᖏᓐᓄᑦ ᐱᔨᑦᓯᕐᓂᕆᔭᖏᑦ ᐅᓗᕆᐊᓇᓚᐅᖅᑐᑦ ᑖᒃᑯᐊ ᐃᓱᒫᓘᑕᐅᔪᑦ 
ᑐᓂᔭᐅᓚᐅᖅᑐᑦ ᐃᓄᓕᕆᔨᒃᑯᑦ ᐱᓕᕆᕝᕕᖓᓄᑦ ᐃᕐᖐᓐᓇᖅ ᑲᒪᒋᔭᐅᖁᓪᓗᒋᑦ. 

 ᐊᐅᓪᓚᖅᑎᑦᓯᓚᐅᖅᓯᒪᔪᒍᑦ ᓯᕗᓪᓕᖅᐹᒥ ᑎᑎᖅᑲᓂᒃ ᐊᖓᔪᖅᑳᖓᓐᓄᑦ 
ᑐᕌᖓᓪᓗᑎᒃ ᐃᓄᓕᕆᔨᒃᑯᓐᓂ ᑎᓯᐱᕆ 2022-ᖑᑎᓪᓗᒍ. ᑐᓴᖅᑎᑦᑎᓚᐅᖅᑐᒍᑦ ᐱᓕᕆᕕᒃ 
ᖃᐅᔨᓴᖅᑕᐅᒐᒥ ᖃᐅᔨᔭᐅᓚᐅᕐᒪᑦ ᓈᓴᒐᒃᓴᓂᒃ ᐅᕝᕙᓘᓐᓃᑦ ᖃᐅᔨᒪᔾᔪᑎᓂᒃ 
ᑕᑯᒃᓴᐅᑎᑦᓯᔾᔪᑎᓂᒃ ᐱᑕᖃᓚᐅᖏᒻᒪᑦ ᖃᐅᔨᓴᖃᑦᑕᕋᓗᐊᕐᒪᖔᑕ ᐅᓄᖅᑐᓂᒃ 
ᐅᓐᓂᕐᓗᒍᑕᐅᔪᓂᒃ ᓱᕈᓯᕐᓂᒃ ᐊᑐᕐᓂᕐᓗᐃᔪᓂᒃ ᐊᒻᒪ ᐃᒃᓯᓐᓇᐃᓯᒪᔪᓂᒃ.  

ᑐᓴᖅᑎᓚᐅᕐᒥᔭᕗᑦ ᐱᓕᕆᕕᒃ ᐃᓱᒫᓗᒍᑎᒋᔭᑦᑎᓐᓂᒃ ᐱᓪᓗᒋᑦ ᐅᓄᖅᑐᑦ ᐊᑑᑎᖃᖅᑐᑦ 
ᐱᑕᖃᐅᖏᓐᓂᖏᓐᓂᒃ ᐃᓄᓕᕆᑎᓪᓗᒋᑦ ᑲᒪᔾᔪᑎᒃᓴᐅᔪᑦ ᐊᒻᒪ ᐅᐊᑦᓯᔾᔪᑎᒃᓴᐅᔪᑦ ᓱᕈᓯᕐᓂᒃ 
ᐊᒻᒪ ᒪᒃᑯᒃᑐᓂᒃ ᒐᕙᒪᒃᑯᓐᓄᑦ ᐸᖅᑭᔭᐅᑎᓪᓗᒋᑦ, ᐱᖃᓯᐅᑎᓪᓗᒋᑦ ᓱᕈᓯᕐᓂᒃ ᐊᒻᒪ ᒪᒃᑯᒃᑐᓂᒃ 
ᑎᒍᐊᙳᐊᖃᖅᐸᒃᑐᑦ ᐊᖏᕐᕋᐅᔪᑦ ᖃᐅᔨᒋᐊᖅᑕᐅᖃᑦᑕᕋᓗᐊᕐᒪᖔᑕ. ᖃᐅᔨᒪᔾᔪᑎᓂᒃ 
ᑕᑯᒃᓴᐅᑎᑦᓯᔾᔪᑎᓂᒃ ᐱᓕᕆᕕᐅᔪᑉ ᑭᐅᔭᕆᐊᖃᖅᑕᖏᓐᓂᒃ ᐅᓐᓂᕐᓗᒍᑕᐅᔪᓂᒃ 
ᑐᓂᔭᐅᓯᒪᔪᓂᒃ ᐱᑕᖃᖏᒻᒪᑕ ᐊᒻᒪᓗ ᐱᑕᖃᐅᖏᑦᑐᑦ ᓇᓗᓇᐃᖅᑕᐅᓚᐅᖅᑐᑦ 
ᐃᓄᓕᕆᑎᓪᓗᒋᑦ ᐊᐅᓚᑦᑎᔾᔪᑎᒃᓴᖏᓐᓂᒃ ᐊᒻᒪ ᒥᐊᓂᖅᓯᔾᔪᑎᒃᓴᖏᓐᓂᒃ, ᑖᒃᑯᐊ ᐊᒃᓱᐊᓗᒃ 
ᐃᓱᒫᓗᒍᑎᐅᓚᐅᖅᑐᑦ ᐃᓚᖏᑦ ᓱᕈᓯᑦ ᐊᒻᒪ ᒪᒃᑯᒃᑐᑦ ᓴᐳᔾᔭᐅᓯᒪᓚᐅᖏᒻᒪᑕ ᐊᒻᒪᓗ 
ᐱᔨᑦᓯᕈᑕᐅᔭᕆᐊᖃᖅᑐᓂᒃ ᐱᔨᑦᓯᖅᑕᐅᓚᐅᖏᒻᒪᑕ ᐱᔭᕆᐊᖃᖅᑕᕋᓗᐊᖏᓐᓂᒃ 
ᐊᑐᕐᓗᒋᑦ ᓱᕈᓯᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᑦ. 

 ᓇᓗᓇᐃᖅᓯᓚᐅᖅᑐᒍᑦ 47-ᖑᔪᓂᒃ ᐃᓄᓕᕆᔭᐅᔭᕆᐊᖃᖅᑐᑦ ᐅᓄᕐᓂᖏᑕ 
ᐃᓗᐊᓂ ᖃᐅᔨᔭᐅᒋᐊᒃᑲᓐᓂᕆᐊᖃᓚᐅᖅᑐᑦ, ᐱᖃᓯᐅᔨᓯᒪᔪᑦ 92 ᓱᕈᓯᕐᓂᒃ ᐊᒻᒪ 
ᒪᒃᑯᒃᑐᓂᒃ. 42-ᖑᔪᑦ ᐃᓄᓕᕆᔭᐅᔭᕆᐊᖃᖅᑐᑦ (85-ᖑᓚᐅᖅᑐᑦ ᓱᕈᓯᑦ ᒪᒃᑯᒃᑐᓪᓗ), 
ᓇᓗᓇᐃᖅᓯᓚᐅᖅᑐᒍᑦ ᖃᐅᔨᔭᐅᒋᐊᒃᑲᓐᓂᖃᑦᑕᕆᐊᖃᕐᓂᖏᓐᓄᑦ ᐊᐅᓚᔾᔭᐃᔾᔪᑎᒃᓴᓂᒃ 
ᐱᓕᕆᕕᐅᔪᖅ ᐃᓱᒪᒃᓴᖅᓯᐅᕈᑎᖃᕆᐊᖃᕐᓂᖓᓂᒃ — ᐱᖃᓯᐅᑎᓪᓗᒋᑦ ᑕᑯᓂᐊᖅᑕᐅᓗᑎᒃ 
ᖃᐅᔨᒋᐊᖅᑕᐅᔭᕆᐊᖃᕐᓂᖏᑦ ᒪᒃᑯᒃᑐᑦ ᐃᓄᓕᕆᔨᒃᑯᓐᓄᑦ ᑲᒪᒋᔭᐅᔪᑦ - ᐱᔾᔪᑎᒋᓪᓗᒍ 
ᐃᓱᒫᓗᒍᑎᒋᔭᐅᓂᖏᑦ ᐊᑦᑕᕐᓇᖅᑐᒦᑐᐃᓐᓇᕆᐊᖃᕐᓂᖏᑦ ᐊᒻᒪ 
ᖃᓄᐃᖏᑦᓯᐊᖅᑐᒦᖁᓪᓗᒋᑦ ᐊᑦᑕᕐᓇᖏᑦᑐᒥ. ᑖᒃᑯᓇᓂ ᐊᒥᐊᒃᑯᖏᓐᓂ ᑕᓪᓕᒪᓂ 
ᐃᓄᓕᕆᔭᐅᔭᕆᐊᖃᖅᑐᓂ (7-ᖑᓚᐅᖅᑐᑦ ᓱᕈᓯᑦ ᐊᒻᒪ ᒪᒃᑯᒃᑐᑦ), ᑐᒃᓯᕋᓚᐅᖅᑐᒍᑦ 
ᑎᑎᖅᑲᓂᒃ ᐱᔪᒪᓪᓗᑕ ᑖᒃᑯᓄᖓ ᐊᒃᑐᐊᔪᓂᒃ ᐱᓕᕆᐊᒃᓴᐅᔪᓂᒃ ᐱᓕᕆᕕᐅᑉ ᐃᓗᐊᓂ 
ᐊᔾᔨᒌᓕᖅᑎᑕᐅᓯᒪᔪᑦ ᒪᓕᒐᖁᑎᖏᓐᓂ ᑖᒃᑯᐊ ᑎᑎᖅᑲᖁᑎᖏᓐᓂ ᐱᓯᒪᔭᐅᓚᐅᖏᒻᒪᑕ 
ᑐᖅᑯᐃᕕᖕᓂ. ᒫᔾᔨ 2023-ᖑᑎᓪᓗᒍ, ᐱᓕᕆᕕᒃ ᑐᓂᓯᓚᐅᖅᑐᖅ ᐅᕙᑦᑎᓐᓄᑦ ᑐᓴᒐᒃᓴᓂᒃ 
ᐊᐅᓚᔾᔭᐃᔾᔪᑕᐅᔪᓂᒃ ᐱᓕᕆᔭᐅᓚᐅᖅᑐᓂᒃ ᑭᐅᔾᔪᑕᐅᓯᒪᓪᓗᑎᒃ ᐃᓱᒫᓗᒍᑎᒋᔭᑦᑎᓐᓄᑦ. 

• 48−ᐳᓴᓂ ᐃᓄᓕᕆᔭᐅᔭᕆᐊᖃᖅᑐᓂ (ᐊᕙᑎᐅᔪᑦ 42-ᓂᑦ 
ᐃᓄᓕᕆᔭᐅᔭᕆᐊᖃᖅᑐᓂᑦ ᐱᖃᓯᐅᔾᔨᓯᒪᓚᐅᖅᑐᑦ 36-ᓂᒃ ᓱᕈᓯᕐᓂᒃ ᒪᒃᑯᒃᑐᓂᒃ), 
ᐱᓕᕆᕕᒃ ᑭᐅᓚᐅᖅᑐᑦ ᖃᐅᔨᒋᐊᒃᑲᓐᓂᖃᑦᑕᖅᓯᒪᓂᖏᓐᓂᒃ ᐊᒻᒪ 
ᐃᓱᒫᓗᒍᑎᑕᖃᓚᐅᖏᓐᓂᖏᓐᓂᒃ ᐱᓪᓗᒋᑦ ᐊᑦᑕᕐᓇᖅᑐᒦᒻᒪᖔᑕ ᐊᒻᒪ 
ᖃᓄᐃᖏᑦᓯᐊᕋᓗᐊᕐᒪᖔᑕ ᓱᕈᓯᑦ ᐊᒻᒪ ᒪᒃᑯᒃᑐᑦ ᓇᓗᓇᐃᓚᐅᖅᑕᕗᑦ. 
ᑐᓂᔭᐅᓚᐅᖏᑦᑐᒍᑦ ᖃᐅᔨᒪᔾᔪᑎᓂᒃ ᑎᑎᖅᑲᓂᒃ ᐃᑲᔪᖅᑐᐃᓯᒪᔪᓂᒃ 
ᐅᖃᐅᑕᐅᓯᒪᔪᓄᑦ. 

• 33−ᐳᓴᓂᑦ ᐃᓄᓕᕆᔭᐅᔭᕆᐊᖃᖅᑐᓂ, (14-ᖑᔪᑦ 42-ᓂᑦ 
ᐃᓄᓕᕆᔭᐅᔭᕆᐊᖃᖅᑐᓂ ᐱᖃᓯᐅᔾᔨᓯᒪᓚᐅᖅᑐᑦ 33-ᓂᒃ ᓱᕈᓯᕐᓂᒃ), 
ᖃᐅᔨᒋᐊᖅᑕᐅᒃᑲᓐᓂᕆᐊᖃᕐᓂᖏᓐᓄᑦ ᐱᓕᕆᐊᒃᓴᑦ ᑲᒪᒋᔭᐅᓕᓚᐅᖅᑐᑦ. 

•  ᐊᒥᐊᒃᑯᖏᓐᓂ 19−ᐳᓴᖏᓐᓂ ᐃᓄᓕᕆᔭᐅᔭᕆᐊᖃᖅᑐᓂ, (8-ᖑᔪᑦ 42-ᖑᔪᓂ 
ᐃᓄᓕᕆᔭᐅᔭᕆᐊᖃᖅᑐᓂ ᐱᖃᓯᐅᔾᔨᓯᒪᓚᐅᖅᑐᑦ 16-ᓂᒃ ᓱᕈᓯᕐᓂᒃ 
ᒪᒃᑯᒃᑐᓂᒡᓗ), ᐱᓕᕆᕕᒃ ᑐᓂᓯᓚᐅᖏᑦᑐᑦ ᑐᓴᒐᒃᓴᓂᒃ ᖃᓄᐃᑦᑐᑐᐃᓐᓇᕐᓂᒃ 
ᖃᓄᖅ ᖃᐅᔨᒋᐊᖅᑕᐅᒃᑲᓐᓂᕐᓂᕐᒪᖔᑕ ᓱᕈᓯᑦ ᒪᒃᑯᒃᑐᓪᓗ ᐅᖃᐅᑕᐅᔪᑦ ᑕᕝᕙᓂ. 

 ᐃᓘᓐᓇᖏᑦ, ᑕᑯᓐᓇᖅᑕᕗᑦ ᐱᓕᕆᕕᐅᔪᑉ ᑭᐅᔾᔪᑎᖏᑦ ᐃᓱᒫᓗᒍᑎᒋᔭᑦᑎᓐᓄᑦ 
ᐲᖅᓯᓚᐅᖏᑦᑐᑦ ᐃᓱᐃᓪᓕᐅᕐᓂᕆᔭᑦᑎᓐᓂᒃ ᐊᑦᑕᕐᓇᖅᑐᒦᒻᒪᖔᑕ ᐊᒻᒪ 
ᖃᓄᐃᖏᑦᓯᐊᕋᓗᐊᕐᒪᖔᑕ ᐃᓘᓐᓇᖏᑦ ᓱᕈᓯᑦ ᐊᒻᒪ ᒪᒃᑯᒃᑐᑦ ᓇᓗᓇᐃᖅᑕᐅᓯᒪᔪᑦ. 
ᐱᓕᕆᕕᒃ ᓴᖅᑭᑦᑎᔭᕆᐊᖃᓕᖅᑐᖅ ᓯᕕᑐᔪᒧᑦ ᐊᑐᖅᑕᐅᔪᓐᓇᕐᓂᐊᖅᑐᓂᒃ ᐊᒻᒪ 
ᐊᑐᕈᓐᓇᑦᑎᐊᖅᑐᓂᒃ ᐱᐅᓯᒋᐊᕈᑎᒃᓴᐅᓂᐊᖅᑐᓂᒃ ᐊᐅᓚᑦᑎᔾᔪᑎᖏᑕ ᐃᓗᐊᓂ 
ᑭᐅᔾᔪᑎᒃᓴᓂᒃ ᐅᓐᓂᕐᓗᒍᑕᐅᔪᓄᑦ ᐸᓯᒃᓯᖅᑐᖃᖅᑎᓪᓗᒍ ᓱᕈᓯᕐᒥᒃ ᐊᑐᕐᓂᕐᓗᐃᔪᖃᕐᒪᖔᑦ. 

ᐃᓱᒫᓗᒍᑎᐅᔪᑦ ᐊᒻᒪᓗ ᖃᐅᔨᒋᐊᖅᓯᒃᑲᓐᓂᖅᓯᓂᕐᒧᑦ ᐱᓕᕆᐊᒃᓴᑦ ᑐᓂᓯᒪᔭᕗᑦ 
ᐃᓱᒪᒃᓴᖅᓯᐅᕈᑕᐅᖁᓪᓗᒋᑦ ᑐᙵᕕᖃᓚᐅᕐᒪᑕ ᑐᓴᒐᒃᓴᓂᒃ ᑐᓂᔭᐅᓚᐅᖅᑐᓂᒃ 
ᐱᓕᕆᕝᕕᖕᒥᑦ. ᐱᓕᕆᕝᕕᒃ ᓱᓕ ᑲᒪᒋᔭᖃᖅᐳᖅ ᐋᖅᑭᖅᓱᐃᓂᕐᒥᒃ ᖃᓄᐃᓕᐅᕐᓗᑎᒃ 
ᐱᓕᕆᐊᖃᕐᓂᐊᕐᒪᖔᑕ ᖃᓄᐃᑦᑐᖃᖅᑎᓪᓗᒍ ᐱᓕᕆᐊᒃᓴᐅᔪᓂᒃ 
ᓇᓗᓇᐃᓚᐅᖅᑕᑦᑎᓐᓂᒃ. 

ᐊᐅᓪᓚᖅᑎᑦᓯᓚᐅᖅᑐᒍᑦ ᑐᒡᓕᕆᓕᖅᑕᖓᓂᒃ ᑎᑎᖅᑲᓂᒃ ᒫᔾᔨ 2023-ᖑᑎᓪᓗᒍ, 
ᑕᐃᑦᓱᒪᓂ ᐃᓱᒫᓗᒍᑎᓂᒃ ᓴᖅᑭᑦᑎᓚᐅᖅᑐᒍᑦ ᖃᓄᖅ ᐱᓕᕆᕝᕕᐅᔪᖅ 
ᐊᐅᓚᑦᓯᖃᑦᑕᕐᒪᖔᑦ ᖃᓄᐃᖏᑦᓯᐊᖁᓪᓗᒋᑦ ᐊᒻᒪ ᐊᑦᑕᕐᓇᖏᑦᑐᒥ 
ᐃᖅᑲᓇᐃᔭᕐᕕᖃᖁᓪᓗᒋᑦ ᐃᖅᑲᓇᐃᔭᖅᑎᐅᔪᑦ.  ᐅᔾᔨᕆᓚᐅᖅᑕᕗᑦ ᐱᓕᕆᕕᐅᔪᖅ 
ᐱᑕᖃᓚᐅᖏᒻᒪᑦ ᓇᓕᐊᖕᓂᑐᐃᓐᓇᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᒻᒪ 
ᐊᑦᑕᓇᖅᑕᐃᓕᒪᑎᑦᑎᓂᕐᒧᑦ ᐱᓕᕆᔾᔪᑎᒃᓴᓂᒃ ᐃᖅᑲᓇᐃᔭᕐᕕᖕᒥᓗ 
ᐋᓐᓂᖅᓯᕆᖃᑦᑕᖁᔨᖏᓐᓂᕐᒧᑦ ᐊᑐᐊᒐᖃᕋᓂ. 

ᖃᐅᔨᒪᔾᔪᑎᑕᖃᕋᓗᐊᖅᑎᓪᓗᒍ ᑎᒥᒃᑯᑦ ᐋᓐᓂᖅᑕᐅᔪᕕᓂᐅᓂᖏᑦ, 
ᓂᓪᓕᐊᕝᕕᐅᑲᒻᒪᒃᑕᐅᓂᒃᑯᓪᓗ ᐊᑐᕐᓂᕐᓗᒃᑕᐅᓂᕕᓂᖓᓐᓂᒃ, ᐊᒻᒪ ᐊᑦᑕᕐᓇᖅᑐᒥᒃ 
ᐱᓂᐊᕐᓂᖃᕐᕕᐅᒐᓗᐊᖅᑎᓪᓗᒋᑦ ᐃᖅᑲᓇᐃᔭᖅᑎᐅᔪᑦ, ᖃᐅᔨᓚᐅᖅᑐᒍᑦ ᐱᓕᕆᕕᐅᔪᖅ 
ᐊᐅᓚᑦᑎᔾᔪᑎᖃᖏᓐᓂᖏᓐᓂᒃ ᓄᐊᑦᑎᔾᔪᑎᒥᒃ ᐊᒻᒪ ᐊᐅᓚᑦᑎᔾᔪᑎᒥᒃ ᐃᖅᑲᓇᐃᔭᕐᕕᖕᒥ 
ᐋᓐᓂᖅᑕᐅᔪᖃᖅᑎᓪᓗᒍ ᐊᒻᒪ ᐊᑦᑕᕐᓈᕿᕕᐅᔪᖃᖅᑎᓪᓗᒍ ᐅᓂᒃᑳᓕᐅᕐᕕᖕᒥ. 

ᐱᓕᕆᕕᒃ ᐅᖃᐅᔾᔨᓚᐅᖅᑐᖅ ᐅᕙᑦᑎᓐᓂᒃ ᑮᓇᐅᔭᖃᖏᓐᓂᖏᓐᓂᒃ ᒫᓐᓇᐅᔪᖅ 
ᑖᒃᑯᓂᖓ ᑭᐅᔾᔪᑎᒃᓴᓂᒃ ᓴᓇᔭᕆᐊᒃᓴᖅ. ᐊᒃᓱᐊᓗᒃ ᐃᓱᒫᓗᖕᓇᖅᑐᖅ ᑕᒪᓐᓇ ᒫᓐᓇᐅᔪᖅ 
ᐃᓚᑰᓂᖏᑦ ᐱᓕᕆᐊᒃᓴᑦ ᑲᒪᒋᔭᐅᖁᓪᓗᒋᑦ. ᐊᒃᓱᐊᓗᒃ ᐃᓱᒫᓗᒍᑎᖃᖅᑐᒍᑦ ᐱᓕᕆᕕᐅᑉ 
ᐊᑐᕆᐊᖃᖅᑕᖏᓐᓂᒃ ᐱᑕᖃᖅᑎᑦᓯᖏᒻᒪᑕ ᓴᐳᒻᒥᔾᔪᑎᓂᒃ ᐃᖅᑲᓇᐃᔭᖅᑎᖁᑎᖏᓐᓄᑦ 
ᐅᐸᒍᑎᖅᑳᖅᐸᒃᑐᓄᑦ ᐊᑦᑕᓈᕿᕝᕕᐅᔪᓐᓇᖅᑐᓄᑦ. 

ᖃᐅᔨᔭᐅᔪᑦ 

ᐃᓄᓕᕆᔨᒃᑯᓐᓄᑦ ᑕᑯᔭᒃᓴᙳᖅᑎᑕᐅᔪᑦ 

ᐱᓕᕆᐊᖃᖏᓐᓂᖏᑦ ᐅᓂᕐᓗᒃᑐᖃᕋᓗᐊᖅᑎᓪᓗᒍ ᐸᓯᒃᓯᕐᓂᖏᓐᓂᒃ 
ᐋᓐᓂᖅᓯᔪᖃᖅᑐᕕᓂᐅᓂᖓᓂᒃ 

ᖃᐅᔨᔭᐅᔪᑦ 

ᖃᐅᔨᓚᐅᖅᑐᒍᑦ ᐅᓄᖅᑐᓂᒃ ᐃᓚᑰᔪᓂᒃ ᐃᓄᓕᕆᔨᒃᑯᑦ ᐱᓕᕆᔾᔪᓯᖏᓐᓂᒃ 
ᑭᐅᑎᓪᓗᒋᑦ ᐅᓐᓂᕐᓗᒍᑕᐅᔪᓄᑦ ᐸᓯᔭᐅᓪᓗᑎᒃ ᐋᓐᓂᖅᓯᔪᖃᖅᑐᕕᓂᐅᓂᖓᓂᒃ ᐊᒻᒪ 
ᖃᓄᖅ ᐃᑲᔪᖅᑐᐃᓚᐅᕐᒪᖔᑕ ᓱᕈᓯᕐᓂᒃ ᐊᒻᒪ ᒪᒃᑯᒃᑐᓂᒃ ᑎᒍᐊᙳᐊᕆᔭᐅᔪᓂᒃ ᐊᒻᒪᓗ 
ᓇᔪᒐᖃᕐᕕᖕᒧᑦ ᐊᐅᓪᓚᖅᑎᑕᐅᓯᒪᔪᑦ ᓄᓇᕗᑦ ᓯᓚᑖᓃᑦᑐᓗᑦ. ᐱᓕᕆᔾᔪᑎᓂᒃ 
ᐊᒥᒐᓚᐅᖅᑐᑦ.  ᓇᓗᓇᐃᖅᓯᓚᐅᖅᑐᒍᑦ ᐅᓄᑲᓪᓚᒃᑐᓂᒃ ᐱᓕᕆᔭᕆᐊᓕᖕᓂᒃ 
ᐃᓱᒫᓗᖕᓇᖅᑐᓄᑦ ᑭᐅᔭᐅᓯᒪᖏᑦᑐᓂᒃ ᐅᑯᓂᖓ ᐃᓱᒪᒋᔭᕗᓪᓕ ᑖᒃᑯᐊ ᐱᓪᓗᒋᑦ 
ᐃᓗᐊᖏᔾᔪᑎᓂᒃ ᐃᓚᑰᓂᖏᓐᓂᒃ ᐱᓕᕆᔾᔪᑎᒃᓴᓄᑦ ᓴᖅᑭᑦᑎᓯᒪᕗᑦ. ᑖᒃᑯᐊᓗ ᐃᓱᒫᓗᒍᑎᑦ 
ᐊᒃᑐᐊᓂᖃᖅᑐᑦ ᑮᓇᐅᔭᖃᖅᑎᑦᓯᓂᕐᒧᑦ, ᐃᖅᑲᓇᐃᔭᖅᑎᑖᕐᓂᕐᒧᑦ, ᐃᒡᓗᖃᖅᑎᑦᓯᓂᕐᒧᑦ 
ᐊᒻᒪ ᐊᓪᓚᕕᖃᖅᑎᑦᓯᓂᕐᒧᑦ, ᐱᓕᒻᒪᒃᓴᐃᓂᕐᒧᑦ ᐊᒻᒪᓗ ᐊᐅᓚᑕᐅᓂᖏᓐᓄᑦ ᑎᑎᖅᑲᓄᑦ 
ᑐᖅᑯᐃᕕᐅᔪᑦ. ᑖᒃᑯᐊ ᐅᖃᐅᑕᐅᓯᒪᕗᑦ ᑎᑎᕋᖅᓯᒪᓂᖓᓂ ᐊᒡᒍᖅᑐᖅᓯᒪᓂᖓ 38-ᒥᑦ. 

 ᐃᖅᑲᓇᐃᔭᖅᑎᑦ ᐱᓕᕆᕕᖕᒥ ᒪᓕᒐᖃᖅᑎᑕᐅᕗᑦ ᐊᑐᕆᐊᖃᖅᑕᖏᓐᓂᒃ 
ᓱᕈᓯᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᖁᔭᕐᔪᐊᑦ ᐊᑖᒍᑦ ᑭᐅᖃᑦᑕᕐᓗᑎᒃ 
ᐃᓄᓕᕆᔭᐅᔭᕆᐊᖃᖅᑐᓂ ᓱᕈᓯᖅ ᓴᐳᔾᔭᐅᓯᒪᔭᕆᐊᖃᖅᐸᑦ.  ᑕᐃᒪᐃᑦᑐᑦ ᑐᓂᔭᐅᓯᒪᔪᑦ 
ᐅᓐᓂᕐᓗᒍᑕᐅᓪᓗᑎᒃ ᐅᑯᓄᖓ, ᐆᒃᑑᑎᒋᓗᒍ, ᐋᓐᓂᐊᓯᐅᑎᓄᑦ, ᐸᓖᓯᓄᑦ, ᐃᓕᓴᐃᔨᓄᑦ, 
ᐃᓚᒋᔭᐅᔪᓄᑦ, ᐅᕝᕙᓘᓐᓃᑦ ᐃᒡᓗᖏᑕ ᖃᓂᒋᔭᕐᒥᐅᑕᕆᔭᖏᓐᓄᑦ.  ᐱᓕᕆᕕᐅᑉ ᐊᑖᒍᑦ 
ᐊᔾᔨᒌᓕᖅᑎᑕᐅᓯᒪᔪᑦ ᒪᓕᒐᖏᑕ ᐊᒻᒪ ᐊᐅᓚᑦᑎᔾᔪᑎᑦ ᒪᓕᒐᖏᑕ, ᓄᓇᓕᖕᓂ 
ᐃᓄᓕᕆᔨᒃᑯᓐᓄᑦ ᐃᖅᑲᓇᐃᔭᖅᑎᐅᔪᑦ ᐃᓄᓕᕆᔨᐅᔪᑦ ᖃᐅᔨᓴᐃᔭᕆᐊᖃᖅᐳᑦ 
ᐃᓘᓐᓇᖏᓐᓂᒃ ᓱᕈᓯᑦ ᐊᒻᒪ ᐃᓚᒌᓄᑦ ᐅᓐᓂᕐᓗᒍᑕᐅᔪᑦ ᑐᓂᔭᐅᓯᒪᔪᑦ ᐱᓕᕆᕕᖕᒧᑦ 
ᖃᐅᔨᒋᐊᖅᑕᐅᖁᓪᓗᒋᑦ ᓱᕈᓯᖅ ᐊᑦᑕᕐᓇᖅᑐᒦᖏᒃᑲᓗᐊᕐᒪᖔᑦ ᐅᕝᕙᓘᓐᓃᑦ ᐃᓚᒋᔭᐅᔪᑦ 
ᐊᓯᖏᓐᓂᒃ ᑭᙴᒪᒃᓯᕐᒪᖔᑕ.  ᐆᒃᑑᑎᒋᔭᑦᑎᓐᓂ 51-ᖑᔪᑦ ᐃᓄᓕᕆᔭᐅᔭᕆᐊᖃᖅᑐᑦ 
ᑎᑎᖅᑲᖁᑎᖏᑕ ᑐᖅᑯᐃᕕᖏᓐᓂ ᑕᓪᓕᒪᓂ ᓄᓇᓕᐅᔪᓂ, 92-ᖑᓚᐅᖅᑐᑦ 
ᖃᐅᔨᒋᐊᖅᑐᖁᔭᐅᓪᓗᑎᒃ ᑐᓂᔭᐅᓯᒪᔪᑦ.  ᖃᐅᔨᓚᐅᖅᑐᒍᑦ ᐊᕙᑎᐅᔪᑦ 92-
ᖑᓚᐅᖅᑎᓪᓗᒋᑦ ᖃᐅᔨᓴᖅᑕᕗᑦ ᑐᓂᔭᐅᓂᑯᑦ, ᐱᓕᕆᕝᕕᒃ ᖃᐅᔨᓴᓚᐅᙱᑦᑐᑦ ᓱᕈᓰᑦ 
ᐊᑦᑕᕐᓇᖅᑐᒦᖏᒃᑲᓗᐊᕐᒪᖔᑦ ᐊᒻᒪᓗ ᖃᓄᐃᑦᑐᖃᕐᒪᖔᑦ (ᓇᓗᓇᐃᖅᓯᔾᔪᑦ 1). 

 72-ᖑᔪᓂᑦ ᖃᐅᔨᒋᐊᖅᑕᐅᖁᔭᐅᔪᓂᑦ ᑐᓂᔭᐅᔪᓂᑦ ᖃᐅᔨᓴᖅᑕᐅᓚᐅᖅᑐᑦ, 
60-ᐅᔪᑦ ᖃᐅᔨᔭᐅᓚᐅᖅᑐᑦ ᖃᐅᔨᓴᖅᑕᐅᔭᕆᐊᖃᕐᓂᖏᓐᓂᒃ. ᖃᐅᔨᓚᐅᕐᒥᔪᒍᑦ 
ᖃᐅᔨᓴᐃᓂᐅᔪᑦ ᕿᒥᕐᕈᓇᒡᓗᑎᒃ ᐱᒋᐊᖅᑕᐅᖃᑦᑕᖅᓯᒪᖏᒻᒪᑕ 15-ᖑᔪᓂ ᐃᓄᓕᕆᔭᐅᔪᓂ 
ᑖᒃᑯᓇᙵᑦ 60-ᐅᔪᓂᑦ (25 ᐳᓴᓐ) ᑐᓂᔭᐅᔪᑦ ᖃᐅᔨᒋᐊᖅᑕᐅᖁᔭᐅᓪᓗᑎᒃ ᖃᐅᔨᓴᖅᑕᐅᔪᑦ 
ᐃᓗᐊᓂ. ᐊᒻᒪᓗ ᓱᓕ 15 (25 ᐳᓴᓐ) ᐱᒋᐊᖅᑕᐅᔪᕕᓂᑦ ᑭᓯᐊᓂᓕ 
ᐃᖅᑲᓇᐃᖅᑕᐅᓚᐅᖏᑦᑐᑦ. 

  ᐱᓕᕆᔭᕆᐊᖃᖅᑕᖏᓐᓂᒃ ᒪᓕᒐᖅᑎᒍᑦ ᐱᓕᕆᙱᑎᓪᓗᒋᑦ ᖃᐅᔨᓴᖅᖢᑎᒃ ᐊᒻᒪ 
ᖃᐅᔨᓴᖅᑎᓪᓗᒋᑦ ᕿᒥᕐᕈᓪᓗᑎᒃ ᑐᓂᔭᐅᓯᒪᔪᓂᒃ ᑐᑭᖃᖅᑐᖅ ᑖᒃᑯᐊ ᓱᕈᓯᑦ 
ᐊᒃᑐᖅᑕᐅᓴᕋᐃᑦᑐᑦ ᐊᒻᒪ ᒪᒃᑯᒃᑐᑦ ᐊᑦᑕᕐᓇᖅᑐᒦᖏᓐᓇᕋᔭᕐᓂᖏᓐᓂᒃ ᓱᖁᑎᒋᔭᐅᖏᓪᓗᑎᒃ.  
ᑕᑯᓚᐅᖅᑐᒍᑦ ᐅᓄᖏᑦᑐᒻᒪᕆᐅᔪᓂᒃ ᖃᐅᔨᒪᔾᔪᑎᓂᒃ ᐃᖅᑲᓇᐃᔭᕐᕕᖕᒥ ᐊᖓᔪᖅᑳᕆᔭᐅᔪᓄᑦ 
ᓇᓗᓇᐃᖅᑕᐅᔭᕆᐊᖃᖅᑐᑦ ᐱᓕᕆᐊᒃᓴᑦ ᐊᐅᓚᓂᖏᑕ ᐃᓗᐊᓂ 
ᐃᖅᑲᓇᐃᖅᑕᐅᖃᑦᑕᓚᐅᖏᒻᒪᑕ. ᐃᓚᒋᓪᓗᒍ, ᖃᐅᔨᓴᖅᑎᓪᓗᒋᑦ ᕿᒥᕐᕈᓇᒡᓗᑎᒃ 
ᐱᓕᕆᐊᒃᓴᑦ ᐃᖅᑲᓇᐃᖅᑕᐅᖃᑕᙱᑎᓪᓗᒋᑦ, ᐃᒪᓐᓇ ᑐᑭᖃᖅᑐᖅ ᓴᐳᔾᔨᔨᓄᑦ ᐱᔨᑦᓯᖅᑎᒃᑯᑦ 
ᐊᑐᖅᑕᐅᖏᑦᑐᑦ ᓱᕈᓯᓕᕆᑎᓪᓗᒋᑦ ᐊᑦᑕᕐᓇᖅᑐᒦᑐᐃᓐᓇᕆᐊᖃᖅᑐᓄᑦ 
ᐱᓂᕐᓗᒃᑕᐅᓗᑎᒃ. ᑖᒃᑯᐊ ᐱᓕᕆᔭᐅᖃᑦᑕᖏᓐᓂᖏᑦ ᖃᐅᔨᓴᖅᑕᐅᒐᔭᓚᐅᖅᑐᓂᒃ 
ᐱᕕᖃᖅᑎᑦᑎᙱᒃᑭᕗᑦ ᐃᓚᒌᒃᑐᑦ ᐃᑲᔪᖅᑕᐅᔭᕆᐊᖃᕐᒪᖔᑕ ᕿᑐᕐᖓᒥᖕᓂᒃ 
ᐱᕈᖅᓴᐃᓂᒃᑯᑦ, ᐃᓱᒪᒃᑯᑦ ᐃᓗᓯᕐᓗᖕᒪᖔᑕ, ᐅᕝᕙᓘᓐᓃᑦ ᐊᔪᓕᕈᑎᖃᖅᓯᒪᔪᓄᑦ ᐱᔨᑦᓯᕈᑎᓂᒃ 
ᐊᑐᕆᐊᖃᕐᒪᖔᑕ. 



 

 
ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᕐᔪᐊᑉ ᐅᓂᒃᑳᓕᐊᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᓄᓇᕗᒥ—2023 6 
 

ᓇᓗᓇᐃᖅᓯᔾᔪᑦ 1—ᖃᓄᐃᓕᐅᖁᔭᐅᔪᑦ ᐃᓄᓕᕆᔨᒃᑯᓐᓄᑦ ᑕᑯᔭᐅᕝᕕᒃᓴᓕᐅᖅᑕᐅᓚᐅᖅᑎᓪᓗᒋᑦ, ᔮᓄᐊᕆ 1, 
2019−ᒥᑦᒫᔾᔨ 31, 2022−ᒧᑦ ᑎᑭᖦᖢᒍ  

ᐱᔭᐅᔪᑦ ᑐᓴᒐᒃᓴᑦ: ᑐᙵᕕᖃᖅᑐᑦ ᒪᓕᒐᕆᔭᖏᓐᓂᒃ ᐊᑖᓃᑦᑐᓂᒃ ᓄᓇᕗᒥ ᓱᕈᓯᓕᕆᓂᕐᒧᑦ ᐊᒻᒪ ᐃᓚᒌᓄᑦ 

ᐱᔨᑦᓯᕈᑎᖃᓂᕐᒧᑦ ᐱᖁᔭᕐᔪᐊᓂ, ᐃᓄᓕᕆᔨᒃᑯᑦ ᐃᓚᒌᓄᑦ ᓱᕈᓯᕐᓄᓪᓗ ᐱᔨᑦᓯᕐᓂᕐᒧᑦ ᐃᓄᓕᕆᑎᓪᓗᒋᑦ ᐊᔾᔨᒌᓕᖅᑎᑕᐅᓯᒪᔪᑦ ᒪᓕᒐᖏᓐᓂ ᐊᒻᒪᓗ 
ᐊᐅᓚᑦᑎᓂᕐᒧᑦ ᒪᓕᒐᖏᓐᓂ (2018), ᐊᒻᒪᓗ ᐋᖅᑭᒡᓱᖅᑕᐅᓯᒪᔪᑦ ᐃᓱᒪᓕᐅᕐᓂᕐᒧᑦ ᐊᐅᓚᑦᑎᔾᔪᑎᑦ ᒪᓕᒐᖏᑦ ᓱᕈᓯᑦ ᓴᐳᒻᒥᔭᐅᔭᕆᐊᖃᕐᓂᖏᓐᓄᑦ 
ᐱᔨᑦᓯᖅᑎᒃᑯᓐᓂᑦ - ᐊᑐᐊᒐᑦ ᐊᒻᒪ ᐊᐅᓚᑦᑎᔾᔪᑎᓄᑦ ᒪᓕᒐᖏᓐᓂᑦ ᐱᔭᐅᔪᑦ (ᓄᑖᕈᕆᐊᖅᑕᕕᓂᑦ 2019-ᖑᑎᓪᓗᒍ), ᓄᓇᕗᑦ ᒐᕙᒪᒃᑯᖏᑦ ᐊᒻᒪ ᑲᓇᑕᒥ 
ᑲᑎᒪᔨᖏᑦ ᐱᕋᔭᒃᐸᒃᑐᓄᑦ ᐊᒻᒪ ᓱᕈᓯᑦ ᐱᕋᔭᖃᑦᑕᕐᓂᖏᓐᓄᑦ ᖃᐅᔨᓴᕐᕕᖕᒥᑦ. 

ᓴᐳᔾᔨᓯᒪᓂᕐᒧᑦ ᐱᔨᑦᓯᖅᑎᒃᑯᑦ 

ᐅᓄᖏᑦᑐᓂᒃ ᐊᐅᓚᔾᔭᐃᕙᒃᑐᑦ ᐸᖅᑭᒃᓯᓂᕐᒧᑦ ᐸᕐᓇᐅᑎᓂᒃ 

ᖃᐅᔨᔭᐅᔪᑦ 

ᐃᓄᓕᕆᔨᒃᑯᑦ ᐱᔭᕇᖅᓯᓚᐅᖅᑎᓪᓗᒋᑦ ᕿᒥᕐᕈᓇᒡᓗᑎᒃ ᖃᐅᔨᓴᖅᑕᒥᒃ, 
ᖃᔅᓯᑲᓪᓚᖕᓂᒃ ᖃᓄᖅᑑᕈᑎᒃᓴᓂᒃ ᓴᐳᒻᒥᔾᔪᑎᒃᓴᓂᒃ ᓱᕈᓯᕐᓂᒃ ᐊᒻᒪᓗ ᒪᒃᑯᒃᑐᓂᒃ 
ᖃᐅᔨᔭᐅᓯᒪᔪᓂᒃ ᓴᐳᔾᔭᐅᔭᕆᐊᖃᕐᓂᖏᓐᓂᒃ. ᐸᕐᓇᐅᑎᓕᐅᕐᓗᑎᒃ 
ᐸᖅᑭᒃᓯᔾᔪᑕᐅᓂᐊᖅᑐᓂᒃ ᑕᐃᒪᐃᑦᑐᑦ ᐊᑐᖅᑕᐅᒐᔪᒃᑐᑦ ᑐᑭᖃᖅᑐᖅ ᓱᕈᓯᐅᑉ 
ᐅᓪᓗᕆᐊᓇᖅᑐᒦᑦᑕᐃᓕᒪᑎᑕᐅᓂᖓ ᐃᓚᒌᑦ ᐊᖏᕐᕋᖓᓂ ᐅᕝᕙᓘᓐᓃᑦ 
ᑎᒍᐊᙳᐊᖃᖅᑎᑦ ᐸᖅᑭᒃᓯᔨᖏᑕ ᐊᖏᕐᕋᖓᓂ, ᐊᒻᒪ ᑖᓐᓇ ᐊᑐᖅᑕᐅᔪᓐᓇᖅᑐᖅ 
ᖃᓄᖅᑑᕈᑕᐅᔪᖅ ᐱᓕᕆᕕᖕᒧᑦ ᕿᓂᖅᑎᓪᓗᒋᑦ ᓱᕈᓯᐅᑉ ᓴᐳᒻᒥᔭᐅᔭᕆᐊᖃᕐᓂᖓᓂᒃ 
ᐃᖅᑲᖅᑐᐃᕕᒃᑯᑦ ᑎᓕᓯᔾᔪᑎᒥᒃ ᐱᔪᒪᑎᓪᓗᒋᑦ. ᐸᕐᓇᐅᑎᐅᔪᑦ, ᐊᑐᖅᑕᐅᓂᖏᑦ  
ᐅᖓᕙᕆᐊᖅᑕᐅᔪᓐᓇᖅᐳᑦ, ᐊᑎᓕᐅᖅᑕᐅᓯᒪᓗᑎᒃ ᐅᓄᑲᓪᓚᒃᑐᓄᑦ ᐊᒃᑐᖅᑕᐅᓯᒪᔪᓄᑦ, 
ᐱᖃᓯᐅᑎᓪᓗᒍ ᐱᓕᕆᕕᖕᒧᑦ ᐊᒻᒪ ᐃᓄᖕᒧᑦ ᑎᒍᐊᙳᐊᖃᖅᑐᒧᑦ ᓱᕈᓯᕐᒧᑦ. ᐸᕐᓇᐅᑎᑦ 
ᐱᖃᓯᐅᔾᔨᓯᒪᔪᓐᓇᖅᐳᑦ, ᐆᒃᑑᑎᒋᓗᒍ, ᒪᓕᒐᕆᔭᖏᑦ ᐃᑲᔪᖅᑐᐃᔨᐅᔪᑦ ᐱᔨᑦᓯᕐᓂᕆᔭᖏᑦ, 
ᐃᓅᓯᓕᕆᓂᒃᑯᑦ, ᐅᕝᕙᓘᓐᓃᑦ ᐳᓛᕆᐊᖃᑦᑕᕐᓂᕆᔭᖓ ᕿᑐᕐᖓᖃᖅᑐᑦ ᕿᑐᕐᖓᒥᓂᒃ 
ᓇᔫᑎᖏᑦᑐᑦ. 

51-ᓂᑦ ᐃᓄᓕᕆᔭᐅᓂᑯᑦ ᑐᖅᑯᐃᕕᖁᑎᖏᓐᓂ ᕿᒥᕐᕈᓇᒃᑕᑦᑎᓐᓂ, 41-
ᖑᓚᐅᖅᑐᑦ ᐸᕐᓇᐅᑎᑦ ᐸᖅᑭᒃᓯᔾᔪᑕᐅᔪᑦ ᑕᐃᑦᓱᒪᓂ ᑕᒻᒪᖅᓯᒪᔪᖅᓯᐅᖅᑎᓪᓗᑕ.  
ᖃᐅᔨᓚᐅᖅᑐᒍᑦ 36-ᖑᓚᐅᕐᓂᖏᓐᓂᒃ 41-ᖑᔪᓂ ᐸᕐᓇᐅᑎᓂ ᐸᖅᑭᒃᓯᔾᔪᑎᓂ 
(ᐱᖃᓯᐅᔾᔨᓯᒪᔪᑦ 27-ᓂᒃ ᓱᕈᓯᕐᓂᒃ 13-ᖑᔪᓂᓪᓗ ᐃᓚᒌᓂᑦ) ᐱᓕᕆᕕᐅᔪᖅ 
ᓇᓗᓇᐃᕈᑎᒃᓴᖃᓚᐅᙱᑦᑐᑦ ᐸᕐᓇᐅᑎᑦ ᒪᓕᒐᖏᑦ ᑲᔪᓯᑎᑕᐅᓯᒪᖕᒪᖔᑕ. ᑖᒃᑯᐊ 
ᖃᐅᔨᒋᐊᖅᑕᐅᒃᑲᓐᓂᖃᑦᑕᖅᑎᓐᓇᒋᑦ ᐸᖅᑭᒃᓯᔾᔪᑎᓄᑦ ᐸᕐᓇᐅᑎᐅᔪᑦ ᐊᑐᖅᑕᐅᓗᑎᒃ, 
ᖃᐅᔨᒪᔪᓐᓇᕋᔭᖏᑦᑐᑦ ᐃᓱᒫᓗᒍᑎᓂᒃ ᓴᖅᑭᑦᑎᖃᖅᓯᒪᖕᒪᖔᑦ ᓱᕈᓯᐅᑉ 
ᓴᐳᔾᔭᐅᓯᒪᔭᕆᐊᖃᕐᒪᖔᑦ ᓱᓕ. ᑕᐃᒪᐃᑎᓪᓗᒍ ᓱᕈᓯᕐᒥᒃ 
ᐊᑦᑕᕐᓇᖅᑐᒦᖏᓐᓇᖅᑎᑦᓯᔪᓐᓇᕐᒪᑦ. 

ᐆᒃᑑᑎᒋᓗᒍ, ᖃᐅᔨᓚᐅᖅᑐᒍᑦ ᐃᓄᓕᕆᔭᐅᓂᑯᒥᒃ ᓱᕈᓯᑯᓗᖕᒥᒃ ᐱᓕᕆᕕᐅᑉ 
ᕿᒥᕐᕈᓇᓚᐅᖅᑕᖓᓂᒃ ᖃᐅᔨᓴᖅᑕᐅᓪᓗᓂ ᓴᐳᔾᔭᐅᓯᒪᔭᕆᐊᖃᕐᒪᖔᑦ ᑎᒥᖓᒍᑦ 
ᐊᑐᕐᓂᕐᓗᒃᑕᐅᓯᒪᖕᒪᖔᑦ ᐊᖓᔪᖅᑳᕆᔭᖓᓄᑦ. ᐸᕐᓇᐅᑎ ᐸᖅᑭᒃᓯᔾᔪᑎᓄᑦ ᑎᑎᖅᑲᖁᑎᓄᑦ 
ᑐᖅᑯᐃᕕᒃ ᐅᖃᖅᓯᒪᓚᐅᖅᑐᖅ ᓱᕈᓯᖅ ᐊᖏᕐᕋᖓᓃᖏᓐᓇᖁᓪᓗᒍ ᐊᒻᒪ ᐊᖓᔪᖅᑳᕆᔭᐅᔪᑦ 
ᖃᐅᔨᓴᖅᑕᐅᓗᑎᒃ ᐃᓱᒪᖏᑎᒍᑦ ᐃᓅᓯᓕᕆᔭᐅᔭᕆᐊᖃᕐᒪᖔᑕ ᐃᓱᒪᓕᕆᔭᐅᓗᑎᒃ.  
ᑭᓯᐊᓂᓕ, ᖃᐅᔨᓚᐅᖅᑐᒍᑦ ᐱᓕᕆᕕᐅᔪᖅ ᖃᐅᔨᒋᐊᒃᑲᓐᓂᖃᑦᑕᖏᓐᓂᖏᓐᓂᒃ 
ᐸᕐᓇᐅᑎᓂᒃ ᐸᖅᑭᒃᓯᓂᕐᒧᑦ ᐊᑐᖅᑕᐅᔪᓂᒃ ᐊᒻᒪ ᑐᓴᖅᑎᑦᓯᓚᐅᖏᑦᑐᑦ ᓱᕈᓯᕐᒧᑦ ᐊᒻᒪ 
ᕿᑐᕐᖓᖃᖅᑐᓄᑦ ᐊᕐᕌᒍᓕᒫᒧᑦ ᐊᕝᕙᕐᒥᓪᓗ. ᐱᓕᕆᕝᕕᐅᔪᑉ 
ᖃᐅᔨᒋᐊᒃᑲᓐᓂᕆᐊᖃᓐᓂᓚᐅᖅᑐᑦ ᑭᓯᐊᓂ ᑐᓂᔭᐅᒃᑲᓐᓂᕋᒥᒃ ᐅᓐᓂᕐᓗᒍᑎᒥᒃ ᑎᒥᒃᑯᑦ 
ᐊᑐᕐᓂᕐᓗᒃᑕᐅᓯᒪᓂᖓᓂᒃ ᑖᑦᓱᒧᖓᓴᐃᓐᓇᖅ ᕿᑐᕐᖓᖃᖅᑐᒧᑦ ᐊᒻᒪ ᑖᑦᓱᒧᖓᑦᓴᐃᓐᓇᖅ 
ᓱᕈᓯᕐᒧᑦ.  ᐱᓕᕆᕕᒃ ᐋᖅᑭᒃᓯᓚᐅᖅᑐᑦ ᓄᑖᓂᒃ ᐸᕐᓇᐅᑎᒃᓴᓂᒃ ᐸᖅᑭᒃᓯᔾᔪᑎᒃᓴᓄᑦ ᐊᒻᒪ 
ᐃᓕᓯᓚᐅᖅᑐᑦ ᓱᕈᓯᒥᒃ ᑕᐃᑦᓱᒥᖓ ᑎᒍᐊᙳᐊᖃᖅᑐᓄᑦ, ᑭᓯᐊᓂᓕ ᑭᖑᕐᖓᒍᑦ  
ᖃᐅᔨᒋᐊᒃᑲᓐᓂᓚᐅᖏᑦᑐᑦ ᓱᕈᓯᖅ ᐊᑦᑕᕐᓇᖅᑐᒦᖏᒃᑲᓗᐊᕐᒪᖔᑦ ᐊᒻᒪ 
ᖃᓄᐃᖏᒃᑲᓗᐊᕐᒪᖔᑦ.   ᐃᓱᒪᒋᔭᕗᑦ ᒪᓕᒡᓗᒋᑦ, ᑖᓐᓇ ᐆᒃᑐᑎᒋᔭᕗᑦ 
ᐅᓄᖅᑐᐃᖅᓱᖅᖢᑎᒃ ᐱᓕᕆᔭᐅᖃᑦᑕᖏᓐᓂᖏᓐᓂᒃ: ᐊᐅᓚᑎᔾᔪᑎᑦ ᓱᕈᓯᕐᓂᒃ 
ᐸᖅᑭᒃᓯᖏᑦᑐᑦ ᐋᓐᓂᖅᑕᐅᓂᑯᓂᒃ, ᐊᒻᒪ ᐃᑲᔪᖅᓯᖏᑦᑐᑦ ᕿᑐᕐᖓᖃᖅᑐᓂᒃ 
ᐊᔪᕈᓐᓃᖅᓴᖁᓪᓗᒋᑦ ᐊᓯᔾᔨᖅᑕᐅᔾᔪᑎᒃᓴᖓᓂᒃ ᐋᓐᓂᖅᑎᕆᖃᑦᑕᕐᓂᕆᔭᖓᑕ ᓱᕈᓯᕐᒥᒃ. 

 ᖃᐅᔨᓚᐅᕐᒥᔪᒍᑦ ᐃᓚᖏᑦ ᐱᓕᕆᔾᔪᑎᑦ ᐊᒻᒪ ᐱᔨᑦᓯᕈᑎᐅᔪᑦ (ᓲᕐᓗ 
ᐃᒥᐊᓗᓗᐊᖃᑦᑕᖅᑐᓄᑦ ᐊᒻᒪ ᐊᖓᔮᕐᓇᖅᑐᓄᑦ ᐊᔪᓕᕈᑎᖃᖅᑐᑦ 
ᐃᓅᓯᓕᕆᔭᐅᓂᖏᓐᓄᑦ, ᐊᒻᒪ ᕿᑐᕐᖓᖃᖅᑐᓄᑦ ᐱᓕᕆᔾᔪᑎᐅᔪᑦ) ᑭᙴᒪᔭᐅᔪᑦ 
ᐃᑲᔪᖅᑕᐅᔾᔪᑕᐅᓂᐊᕐᓗᑎᒃ ᐃᓚᒌᒃᑐᓄᑦ ᐊᑐᐃᓐᓇᐅᑎᑕᐅᓚᐅᖏᑦᑐᑦ 
ᓇᓕᐊᖕᓂᑐᐃᓐᓇᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᐃᓚᖏᓐᓂ 
ᓄᓇᓕᐅᔪᓂ.  ᐊᓯᖏᓐᓂᓕ, ᐊᑐᐃᓐᓇᐅᑎᑕᐅᑲᐃᓐᓇᖃᑦᑕᓚᐅᖅᑐᑦ ᕿᓚᒥᕈᓗᒃ. 

 ᐊᒻᒪᓗ ᓱᓕ, ᐃᓄᓕᕆᔨᒃᑯᑦ, ᐋᓐᓂᐊᖃᕐᓇᖏᑦᑐᓕᕆᔨᒃᑯᓪᓗ, ᐊᒻᒪᓗ ᐊᓯᖏᑦ 
ᑎᒍᒥᐊᖅᑎᐅᖃᑕᐅᔪᑦ ᓇᓗᓇᐃᖅᓯᓚᐅᖅᑐᑦ 2020-ᒥ ᓱᕈᓯᕐᓄᑦ ᐃᑲᔪᖅᑎᒌᒥᑦ: ᓄᓇᕗᑦ 
ᓱᕈᓯᖏᓐᓂᒃ ᐊᑐᕐᓂᕐᓗᒃᑕᐅᔪᓄᑦ ᐊᒻᒪ ᐃᒃᓯᖕᓇᖅᑕᐅᓯᒪᔪᓄᑦ ᑭᐅᔾᔪᑎᒧᑦ 
ᐊᖏᖃᑎᒌᒍᑎᐅᔪᖅ ᑖᓐᓇ ᑲᑐᔾᔭᐅᓪᓗᓂ ᐊᖏᕈᑎᐅᔪᑦ ᐊᒻᒪ ᑐᓴᖅᑎᑦᑎᖃᑦᑕᐅᑎᓂᖅ 
ᐃᓱᒪᓕᐅᕈᓐᓇᕐᓂᐊᕐᒪᑕ ᓴᐳᔾᔭᐅᔭᕆᐊᖃᕐᓂᖓᓄᑦ, ᐊᑦᑕᕐᓇᔾᔭᐃᖅᑕᐅᓂᖓᓄᑦ, ᐊᒻᒪ 
ᖃᓄᐃᖏᑦᑎᐊᕆᐊᖃᕐᓂᖏᑦ ᓱᕈᓯᑦ ᒪᒃᑯᒃᑐᓪᓗ. ᐊᑕᐅᓯᕐᒥ ᓄᓇᓕᖕᓂ 
ᐳᓛᕆᐊᓚᐅᖅᑕᑦᑎᓐᓂ, ᖃᐅᔨᓚᐅᖅᑐᒍᑦ ᓄᓇᓕᖕᓂ ᐊᖓᔪᖅᑳᖑᔪᑦ ᐋᖅᑭᒃᓱᐃᓚᐅᕐᒪᑕ 
ᑲᑎᒪᖃᑎᖃᖃᑦᑕᕐᓂᐊᖅᑐᓂᒃ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ ᐃᓄᓕᕆᔨᒃᑯᓐᓂᓪᓗ 
ᐅᖃᐅᓯᖃᕐᓗᑎᒃ ᐃᓛᒃᑯᑦ ᐃᓄᓕᕆᔭᐅᔪᓂᑦ. 

ᑎᒍᐊᙳᐊᖃᕐᓂᖅ 

ᓇᐅᑦᑎᖅᓱᕈᑎᖃᖏᓐᓂᖓᑦ ᒪᓕᒋᐊᖃᕋᓗᐊᖅᑎᓪᓗᒋᑦ ᖃᐅᔨᓴᖅᑕᐅᔭᕆᐊᓕᖕᓂᒃ 

ᖃᐅᔨᔭᐅᔪᑦ 

 ᑕᐃᑦᓱᒪᓂ ᑕᒻᒪᖅᓯᒪᔪᖅᓯᐅᖅᑎᓪᓗᑕ, ᐃᓄᓕᕆᔨᒃᑯᑦ ᐱᓯᒪᓚᐅᖏᑦᑐᑦ 
ᑕᑎᒋᔭᐅᔪᓐᓇᖅᑐᓂᒃ ᖃᕆᑕᐅᔭᒃᑯᑦ ᓄᐊᑦᑕᐅᕙᒃᑐᓂᒃ ᑐᓴᒐᒃᓴᓂᒃ ᑲᑎᓪᓗᒋᑦ 
ᖃᑦᓯᐅᖕᒪᖔᑕ ᓱᕈᓯᑦ ᐊᒻᒪᓗ ᒪᒃᑯᒃᑐᑦ ᑎᒍᐊᙳᐊᕆᔭᐅᔪᑦ.  ᐋᒡᒌᓯ 2022−ᒥ 
ᐱᒋᐊᖅᖢᓂ, ᐱᓕᕆᕕᒃ ᓇᓗᓇᐃᖅᓯᓚᐅᖅᑐᖅ 180-ᐅᓚᐅᕐᓂᖏᓐᓂᒃ ᓱᕈᓯᑦ ᐊᒻᒪ ᒪᒃᑯᒃᑐᑦ 
ᑎᒍᐊᙳᐊᕆᔭᐅᔪᑦ ᓄᓇᕗᒥ ᐊᒻᒪᓗ 140-ᐅᓚᐅᖅᑐᑦ ᐊᖏᖅᑕᐅᓯᒪᔪᑦ 
ᑎᒍᐊᙳᐊᖃᕈᓐᓇᖅᑐᑦ ᓄᓇᕗᒥ. ᓴᖅᑭᓯᒪᓪᓗᓂ ᐃᓚᑰᓂᖏᓐᓂᑦ ᐊᒻᒪ ᓴᙲᑦᑑᓂᖏᓐᓂᑦ 
ᑐᓴᒐᒃᓴᖁᑎᒋᔭᐅᔪᑦ ᐱᓯᒪᔭᑦ ᐅᖃᐅᑕᐅᓯᒪᔪᑦ ᑎᑎᕋᖅᓯᒪᓂᖏᑕ ᐊᒡᒍᖅᑐᖅᓯᒪᓂᖏᓐᓂ 
56-ᒥᑦ 59-ᒧᑦ, ᓇᓗᓇᐃᖅᓯᔪᓐᓇᓚᐅᖏᑦᑐᒍᑦ ᑖᒃᑯᐊ ᓈᓴᐅᑏᑦ 
ᓇᓕᖅᑯᑦᑎᓯᒪᒐᓗᐊᒪᕐᖔᑕ. 

 ᐊᖅᓵᖅᓯᖃᑦᑕᖅᑐᑦ ᓱᕈᓯᕐᓂᒃ ᐊᖏᕐᕋᖓᓂᑦ ᐱᔭᐅᓪᓗᑎᒃ ᐃᓕᔭᐅᖃᑦᑕᖅᑐᑦ 
ᐃᓚᒋᔭᖏᓐᓄᑦ ᐅᕝᕙᓘᓐᓃᑦ ᐸᖅᑭᒃᓯᔨᐅᔪᓄᑦ ᑎᒍᐊᙳᐊᖃᖅᑎᐅᔪᓄᑦ ᐅᕝᕙᓘᓐᓃᑦ 
ᓇᔪᒐᖃᕐᕕᖕᒧᑦ ᐃᓕᔭᐅᕙᒃᑐᑦ ᑭᓯᐊᓂ ᐱᑐᐃᓐᓇᐅᙱᑎᓪᓗᒍ ᓴᐳᔾᔭᐅᔭᕆᐊᖃᕐᓂᖓ 
ᓱᕈᓯᐅᑉ ᐃᓱᒪᖓᒍᑦ ᐊᒻᒪ ᑎᒥᖓᒍᑦ ᖃᓄᐃᖏᑦᑎᐊᖁᓪᓗᒋᑦ. 

 ᖃᐅᔨᓴᖅᑕᑦᑎᓐᓂ ᐆᒃᑑᑎᑦᒋᔭᑦᑎᓐᓂ 51-ᖑᔪᑦ ᑎᑎᖅᑲᓄᑦ ᑐᖅᑯᐃᕕᖕᓂ, 26-
ᖑᓚᐅᖅᑐᑦ ᓱᕈᓯᑦ ᐃᓕᔭᐅᔪᑦ 15-ᓄᑦ ᑎᒍᐊᙳᐊᖃᖅᑎᐅᔪᓄᑦ. ᖃᐅᔨᓚᐅᖅᑐᒍᑦ 
ᐱᓕᕆᕕᒃ ᖃᐅᔨᒋᐊᒃᑲᓐᓂᓚᐅᖏᓐᓂᖏᓐᓂᒃ ᓱᕈᓯᕐᓂᒃ ᐅᕝᕙᓘᓐᓃᑦ ᑎᒍᐊᙳᐊᖃᖅᑐᓂᒃ 
ᐊᖏᕐᕋᕆᔭᐅᔪᓂᒃ ᒪᓕᒐᐃᑦ ᒪᓕᒡᓗᒋᑦ. ᑕᖅᑭᑕᒫᑦ ᖃᐅᔨᒋᐊᖅᐸᒡᓗᑎᒃ 
ᑎᒍᐊᙳᐊᖃᖅᐸᒃᑐᑦ ᐊᖏᕐᕋᖏᓐᓂ, ᐅᖃᓘᑎᒃᑯᑦ ᐅᐸᒍᑎᓗᑎᒡᓘᓐᓃᑦ, 
ᑕᐃᒪᐃᑦᑕᕆᐊᖃᖅᑎᑦᓯᔪᑦ, ᑖᒃᑯᐊᓗ ᑲᙳᓇᖅᑑᓪᓗᑎᒃ, ᑕᑯᓐᓇᖃᑦᑕᐅᑎᓪᓗᑎᒃ 
ᑲᑎᒪᖃᑎᒋᔭᐅᑎᓪᓗᒋᑦ ᓱᕈᓯᑦ ᐅᐸᒃᑕᐅᖃᑦᑕᕐᖢᑎᒃ ᐱᓇᓱᐊᕈᓰᑦ ᐊᕐᕕᓂᓖᑦ 
ᐊᓂᒍᑐᐊᕌᖓᑦ.  ᐅᓗᕆᐊᓇᖅᑐᒥᒃ, ᖃᐅᔨᓚᐅᕋᑦᑕ ᐊᑯᓂᐅᔪᖅ 

ᖃᐅᔨᒋᐊᖅᑕᐅᖃᑦᑕᕐᓂᖏᒻᒪᑕ ᓱᕈᓯᑦ ᐊᒻᒪ ᑎᒍᐊᙳᐊᖃᖅᑐᑦ ᐊᖏᕐᕋᕆᔭᐅᔪᑦ ᐅᑯᐊ 
ᐱᖃᓯᐅᑎᓪᓗᒋᑦ 

• ᐅᐸᒃᑕᐅᙱᓴᐃᓐᓇᖃᑦᑕᖅᑐᑦ ᑕᖅᑭᓄᑦ 6-ᓂᑦ  8-ᓄᑦ ᐊᑯᓂᐅᑎᒋᔪᖅ 8-ᖑᔪᑦ 
ᓱᕈᓯᑦ ᑎᓴᒪᐅᔪᓂᑦ ᖃᐅᔨᓴᓚᐅᖅᑕᑦᑎᓐᓂᑦ ᑎᒍᐊᙳᐊᖃᖅᑎᐅᔪᑦ ᐊᖏᕐᕋᖏᓐᓂᒃ 

• ᖃᐅᔨᒋᐊᖅᑕᐅᒃᑲᓐᓂᓚᐅᖏᑦᑐᑦ ᖁᓕᑦ ᓱᕈᓯᑦ ᐊᕐᕕᓂᓕᖕᓂᑦ ᑎᒍᐊᙳᐊᖃᖅᑐᑦ 
ᐊᖏᕐᕋᖏᓐᓂ ᑕᖅᑭᓄᑦ 12-ᓄᑦ ᐅᖓᑖᓄᓪᓘᓐᓃᑦ, ᐱᖃᓯᐅᑎᓪᓗᒍ ᒪᕐᕉᒃ 
ᑎᒍᐊᙳᐊᖃᖅᐸᒃᑐᑦ ᐊᖏᕐᕋᖏᑦ ᖃᐅᔨᒋᐊᖅᑕᐅᓚᐅᖅᓯᒪᖏᑦᑐᖅ ᑕᖅᑭᓄᑦ 
39-ᓄᑦ ᖃᐅᔨᓴᖅᑕᕗᑦ ᒪᓕᒃᑐᒋᑦ 

 ᑕᐃᒪᓕ ᖃᐅᔨᒋᐊᖅᑕᐅᖃᑦᑕᙱᑎᓪᓗᒋᑦ ᐅᐸᒃᑕᐅᓗᑎᒃ, ᐱᓕᕆᕕᒃ 
ᖃᐅᔨᒪᓚᐅᖏᑦᑐᖅ ᓱᕈᓯᑦ ᖃᓄᐃᖏᒃᑲᓗᐊᕐᒪᖔᑕ ᐅᕝᕙᓘᓐᓃᑦ 
ᐊᑦᑕᕐᓇᖅᑐᒦᖏᒃᑲᓗᐊᕐᒪᖔᑕ, ᐅᕝᕙᓘᓐᓃᑦ ᓇᒦᒻᒪᖔᑕ, ᖃᓄᐃᑦᑐᒥᒃ 
ᐸᖅᑭᔭᐅᔾᔪᑎᖃᖅᐸᑦ ᑎᒍᐊᙳᐊᖃᖅᑐᑦ ᐊᖏᕐᕋᖏᓐᓂ, ᑖᓐᓇᓗ ᐊᖏᕐᕋᖅ 
ᑎᒍᐊᙳᐊᖃᖅᑐᑦ ᐃᑲᔪᖅᑕᐅᔾᔪᑎᒃᓴᖏᓐᓂᒃ ᐊᑐᕆᐊᖃᖅᑕᖏᓐᓂᒃ 
ᐃᑲᔪᖅᑕᐅᔾᔪᑎᖃᕐᒪᖔᑦ. ᐆᒃᑐᑎᒋᓪᓗᒍ, ᖃᐅᔨᓚᐅᖅᑐᒍᑦ ᐅᑯᓂᖓ: 

• ᐱᓕᕆᕕᒃ ᖃᐅᔨᓕᓚᐅᖅᓯᒪᔪᖅ ᒪᕐᕉᒃ ᓱᕈᓰᒃ ᖃᐅᔨᒋᐊᓚᐅᙱᑕᖏᑦ ᑕᖅᑭᓄᑦ 
ᑎᓴᒪᓄᑦ ᑎᒍᐊᙳᐊᖃᓚᐅᖅᑐᓂᒃ ᓇᔪᒐᖃᕈᓐᓃᕐᓂᖏᓐᓂᒃ ᐊᓯᐊᓂᖔᖅ 
ᓇᔪᒐᖃᓕᕐᓂᖏᓐᓂᒃ. 

• ᐱᓕᕆᕕᒃ ᖃᐅᔨᓚᐅᖅᑐᖅ ᑖᒃᑯᐊ ᒪᕐᕉᒃ ᓱᕈᓰᒃ ᐃᓄᓕᕆᔨᒃᑯᓐᓄᑦ 
ᐸᖅᑭᔭᐅᑲᐃᓐᓇᖅᑑᒃ ᐊᖓᔪᖅᑳᖓᓐᓄᑦ ᐅᑎᖅᓯᒪᓕᕐᓂᖏᓐᓂᒃ 
ᐊᖅᓵᖅᑕᐅᓚᐅᖅᑐᓄᑦ. ᐱᓕᕆᕕᒃ ᑕᒪᑐᒥᖓ ᖃᐅᔨᓚᐅᖅᑐᑦ ᑕᖅᑭᖅ ᐊᑕᐅᓯᖅ 
ᐊᓂᒍᖅᓯᒪᓕᖅᑎᓪᓗᒍ ᐊᖓᔪᖅᑳᒥᖕᓄᑦ ᐅᑎᖅᑐᕕᓂᐅᑎᓪᓗᒋᑦ. ᑐᖅᑯᐃᕕᖕᒥ 
ᑎᑎᖅᑲᒃᑯᕕᖕᒥ ᐱᑕᖃᓚᐅᖏᑦᑐᖅ ᐅᖃᖅᓯᒪᔪᓂᒃ ᐱᓕᕆᕕᒃ 
ᐊᐅᓚᔾᔭᐃᓚᐅᕐᓂᖓᓂᒃ ᐊᑦᑕᓇᔾᔭᐃᖅᓯᒪᔾᔪᑎᒃᓴᖏᓐᓂᒃ ᐊᒻᒪ 
ᐸᖅᑭᔭᐅᑦᑎᐊᕈᑎᒃᓴᖏᓐᓂᒃ ᓱᕈᓯᑦ ᑭᖑᓂᐊᒍᑦ. 

• ᓇᓗᓇᐃᕈᑎᒃᓴᖃᓚᐅᙱᑦᑐᑦ ᐱᓕᕆᕕᒃ ᐊᐅᓚᔾᔭᐃᓚᐅᕐᓂᖓᓂ ᑐᓂᔭᐅᒐᒥᒃ 
ᑐᓴᒐᒃᓴᓂᒃ ᖁᓕᐅᔪᑦ ᓱᕈᓯᑦ ᑎᒍᐊᙳᐊᕆᔭᐅᔪᑦ ᐃᒻᒥᓃᕈᒪᓂᕐᒥᒃ 
ᐃᓱᒪᖃᑦᑕᓕᖅᑎᓪᓗᒋᑦ ᐅᕝᕙᓘᓐᓃᑦ ᐃᓅᓯᕐᒥᖕᓂᒃ ᑭᐱᓯᒐᓱᐊᖃᑦᑕᓕᖅᑎᓪᓗᒋᑦ, 
ᐅᕝᕙᓘᓐᓃᑦ ᐊᑦᑕᕐᓇᖅᑐᒦᒻᒪᖔᑕ ᖁᓄᔪᕐᓂᐊᖅᑕᐅᓂᒃᑯᑦ 
ᐊᑐᕐᓂᕐᓗᒃᑕᐅᒋᐊᖏᑦ. 

 ᖃᐅᔨᓴᖃᓯᐅᑎᓂᐊᖅᑕᑦᑎᓐᓂᒃ ᓂᕈᐊᓚᐅᖅᑐᒍᑦ ᖄᒃᑲᓐᓂᐊᒍᑦ ᐊᕐᕕᓂᓕᖕᓂᒃ 
ᐊᖏᕐᕋᓂᒃ ᑎᒍᐊᙳᐊᖃᖅᑎᐅᔪᓂᒃ ᑲᑎᓪᓗᒋᑦ 21-ᖑᓕᖅᖢᑎᒃ ᑎᒍᐊᙳᐊᖃᖅᑎᐅᔪᑦ 
ᐊᖏᕐᕋᐃᑦ ᑕᓪᓕᒪᓂ ᓄᓇᓕᐅᔪᓂ.  ᑖᒃᑯᓇᙵᑦ, 12-ᔪᑦ ᓄᑖᖑᓪᓗᑎᒃ.  ᖃᐅᔨᓚᐅᖅᑐᒍᑦ 
ᐱᓕᕆᕕᒃ ᖃᐅᔨᓴᑦᑎᐊᓚᐅᖏᓐᓂᖏᓐᓂᒃ ᓄᑖᓂᒃ ᐊᖏᕐᕋᐅᔪᓂᒃ (ᓇᓗᓇᐃᖅᓯᔾᔪᑦ 2) 
ᐅᕝᕙᓘᓐᓃᑦ ᐱᓕᕆᐊᕆᔭᕆᐊᖃᖅᑕᖏᓐᓂᒃ ᒪᓕᒐᖅᑎᒍᑦ ᐱᓕᕆᓚᐅᖏᑦᑐᑦ 
ᕿᒥᕐᕈᓇᒃᑕᑦᑎᓐᓂ.  ᖃᐅᔨᓴᕆᐊᖅᑳᕐᓂᖅ ᓄᑖᓂᒃ ᑎᒍᐊᙳᐊᖃᖅᑎᐅᔪᓂᒃ ᐊᖏᕐᕋᓂᒃ ᐊᒻᒪᓗ 
ᓇᐅᑦᑎᖅᓱᕐᓂᕐᒥᒃ ᑕᒪᓐᓇ ᓴᖅᑭᑕᐅᓯᒪᔪᖅ ᓇᓗᓇᐃᖅᓯᔪᓐᓇᖁᓪᓗᒋᑦ ᐊᑐᕆᐊᖃᖅᑕᖏᓐᓂᒃ 
ᓇᔪᒐᖃᕋᓗᐊᕐᒪᖔᑕ ᐊᑦᑕᕐᓇᖏᑦᑐᒥ ᐃᓂᑦᑎᐊᕙᖕᒥᒃ ᐊᖏᕐᕋᕆᔭᐅᔪᒥᒃ ᓱᕈᓯᕐᓄᑦ. 

 ᖃᐅᔨᓚᐅᕐᒥᔪᒍᑦ ᐱᓕᕆᕕᒃ ᑎᓕᓯᖃᑦᑕᓚᐅᖏᓐᓂᖓᓂᒃ ᓄᓇᓕᖕᓂ 
ᐃᓄᓕᕆᔨᐅᔪᑦ ᐃᖅᑲᓇᐃᔭᖅᑎᖏᓐᓄᑦ ᐊᒻᒪ ᐊᖓᔪᖅᑳᖑᔪᓄᑦ  ᑎᓕᓯᓚᐅᖏᑦᑐᑦ 
ᖃᓄᐃᓕᐅᕆᐊᖃᕐᒪᖔᑕ ᖃᐅᔨᓴᓚᐅᖅᑎᓪᓗᒋᑦ ᐱᕋᔭᒃᓯᒪᓂᑰᖕᒪᖔᑕ ᐅᕝᕙᓘᓐᓃᑦ 
ᐊᒃᑐᖅᑕᐅᓴᕋᐃᑦᑐᓄᑦ ᐊᒃᑐᐃᓯᒪᖕᒪᖔᑦ ᖃᐅᔨᓴᖅᑕᐅᓂᒃᑯᑦ ᖃᐅᔨᔭᐅᓚᐅᖅᑎᓪᓗᒋᑦ 
ᑕᐃᒪᐃᑦᑐᕕᓂᐅᑐᐃᓐᓇᕆᐊᖃᕐᓂᖏᓐᓂᒃ ᐅᕝᕙᓘᓐᓃᑦ ᓇᓂᓯᓐᓂᖅᑎᓪᓗᒋᑦ ᐊᔾᔨᒋᔭᖏᓐᓂᒃ 

ᑕᐃᒪᐃᑦᑐᕕᓂᕐᓂᒃ. ᐊᕐᕕᓂᓕᖕᓂᑦ ᑎᒍᐊᙳᐊᖃᖅᐸᒃᑐᑦ ᑎᑎᖅᑲᖁᑎᖏᓐᓂ  
ᖃᐅᔨᓴᖅᑕᑦᑎᓐᓂ, ᐃᓄᓕᕆᔨᒃᑯᑦ ᐊᖏᖅᓯᓚᐅᖅᑐᑦ ᐊᒻᒪ ᑲᔪᓯᑎᑦᓯᓪᓗᓂ 
ᑎᒍᐊᙳᐊᖃᖅᑎᑕᐅᓪᓗᑎᒃ ᐃᓐᓇᐃᑦ ᐊᖏᕐᕋᖃᖃᑕᐅᔪᑦ ᑎᒍᐊᙳᐊᖃᖅᑐᓄᑦ 
ᖃᐅᔨᔭᐅᓂᑰᑎᓪᓗᒋᑦ ᐱᕈᔭᒃᓯᒪᓂᑯᓄᑦ ᑎᑎᖅᑲᖁᑎᒋᔭᐅᔪᓄᑦ ᐊᔾᔨᖃᕐᓂᖏᓐᓂᒃ.  
ᐊᑕᐅᓯᑐᐊᕐᒥᒃ ᖃᐅᔨᓚᐅᖅᑐᒍᑦ ᐊᕐᕕᓂᓕᖕᓂ ᐊᖏᕐᕋᐅᔪᓂ ᐱᓕᕆᕕᒃ 
ᑐᓴᖅᑎᑦᑎᔪᕕᓂᐅᑎᓪᓗᒍ ᐸᓖᓯᒃᑯᓐᓂᒃ ᓇᓗᓇᐃᖅᓯᑦᑎᐊᖁᓪᓗᒋᑦ ᐱᕋᔭᒃᓯᒪᓂᑰᓂᕋᐃᔪᖅ 
ᑎᑎᖅᑲᖅ ᑖᓐᓇᐅᖕᒪᖔᑦ ᐅᕝᕙᓘᓐᓃᑦ ᐊᓯᐊᓅᖓᖕᒪᖔᑦ ᑎᑎᖅᑲᖁᑎᒋᔭᐅᔪᖅ. 

ᓇᓗᓇᐃᖅᓯᔾᔪᑎ 2—ᐅᓄᕐᓂᖅᓴᐃᑦ ᐳᓴᓐᑎᖓ ᖃᐅᔨᓴᖅᑕᐅᔭᕆᐊᓕᖕᓄᑦ ᖃᓄᖅᑑᕈᑎᑦ 
12-ᓗᑎᒃ ᓄᑖᑦ ᑎᒍᐊᙳᐊᖃᖅᐸᒃᑐᑦ ᐊᖏᕐᕋᖏᑦ ᐃᓄᓕᕆᔨᒃᑯᓐᓂ 
ᐱᐊᓂᒃᑕᐅᓚᐅᙱᑉᐳᑦ ᔮᓄᐊᕆ 1, 2019−ᒥᑦ ᒫᔾᔨ 31, 2022-ᒧᑦ  

1.  ᐱᕋᔭᒃᓯᒪᖏᒃᑲᓗᐊᕐᒪᖔᑦ ᖃᐅᔨᓴᕐᓂᖅ ᐊᑐᕐᓗᒍ ᖃᐅᔨᓴᕈᑕᐅᖃᑦᑕᖅᐳᖅ ᑖᓐᓇ ᐃᓐᓇᖅ ᐃᒡᓗᒥᐅᖃᑎᒋᔭᐅᔪᖅ 
ᑎᒍᙳᐊᕆᔭᐅᔪᓄᑦ ᐱᕋᔭᒃᓯᒪᖏᒃᑲᓗᐊᕐᒪᖔᑦ ᐊᑎᖓᓗ ᐊᒻᒪ ᐃᓅᓕᕐᕕᒃᓯᐅᑎᖓ ᐊᑐᕐᓗᒋᑦ ᐱᓕᕆᔭᐅᓂᖏᑦ.  
ᖄᒃᑲᓐᓂᐊᒍᓪᓗ ᐱᓕᕆᑲᓐᓂᑐᐃᓐᓇᕆᐊᖃᖅᑐᑦ ᓇᓗᓇᐃᖅᓯᒐᓱᐊᖅᑎᓪᓗᒋᑦ ᐱᕋᔭᒃᓯᒪᖏᒃᑲᓗᐊᕐᒪᖔᑦ 
ᖃᐅᔨᓴᐃᒃᑲᓐᓂᕈᑎᓂᒃ. 

2. ᐊᖏᕐᕋᕆᔭᒥᒃ ᖃᐅᔨᓴᐃᖃᑦᑕᕆᕗᑦ ᓇᔪᒐᒃᓴᑦᑎᐊᕙᐅᖕᒪᖔᑕ ᑎᒍᐊᙳᐊᖃᕐᓗᑎᒃ ᐊᒻᒪ ᐱᖃᓯᐅᔾᔨᓯᒪᓪᓗᑎᒃ 
ᐊᖏᕐᕋᕆᔭᐅᔪᓄᑦ ᐳᓛᕆᐊᖃᑦᑕᕐᓂᕐᒥᒃ. 

3. ᐊᒃᑐᖅᑕᐅᓴᕋᐃᑐᓄᑦ ᖃᐅᔨᓴᕐᓂᕐᒧᑦ ᐱᓕᕆᕕᒃ ᖃᐅᔨᓴᖃᑦᑕᖅᐳᑦ ᓇᓗᓇᐃᖅᓯᓪᓗᑎᒡᓗ ᑖᓐᓇ ᐃᓐᓇᖅ 
ᐃᒡᓗᒥᐅᖃᑎᒋᔭᐅᔪᖅ ᑎᒍᐊᙳᐊᕆᔭᐅᔪᒧᑦ ᐱᕋᔭᒃᓯᒪᓂᑰᖕᒪᖔᑦ ᐊᒻᒪ ᐱᕋᔭᒃᓯᒪᓂᑯᖓᓄᑦ ᑎᑎᖅᑲᖁᑎᖏᑦ 
ᐃᓱᒪᒋᔪᓐᓇᐃᖅᑕᐅᓯᒪᖕᒪᖔᑕ ᖁᓄᔪᕐᓂᐊᕐᓂᕐᒧᑦ ᐊᒻᒪ ᐊᓯᖏᓐᓂᒃ ᐱᖁᔭᕐᔪᐊᓂᒃ ᓯᖁᒥᑦᑎᔾᔪᑎᓂᒃ. 

4. ᑎᒍᐊᙳᐊᖃᕐᓂᕐᒧᑦ ᐊᖏᖃᑎᒌᒍᑎᐅᔪᑦ ᐃᓄᓕᕆᔨᒃᑯᓐᓄᑦ ᐊᒻᒪᓗ ᑎᒍᐊᙳᐊᖃᖅᑐᑦ ᓇᓗᓇᐃᖅᓯᓯᒪᔪᑦ 
ᐱᓕᕆᐊᒃᓴᖏᓐᓂᒃ ᐊᒻᒪ ᑲᒪᒋᔭᕆᐊᖃᖅᑕᖏᓐᓂᒃ ᐊᑦᑕᕐᓇᖏᑦᑐᒥ ᓇᔪᒐᖃᖁᓪᓗᒋᑦ. 

ᓄᓇᕗᑦ ᓯᓚᑖᓂ ᐸᖅᑭᔭᐅᔪᑦ 

ᖃᐅᔨᒋᐊᒃ ᑲᓂᖅᑕᐅᕙᒃᑐᑦ ᖃᓄᐃᓕᕐᒪᖔᑕ ᓱᕈᓯᑦ ᐊᒻᒪᓗ ᒪᒃᑯᒃᑐᑦ ᐅᓄᓚᐅᙱᑦᑐᑦ 

ᖃᐅᔨᔭᐅᔪᑦ 

 ᐱᔨᑦᓯᕋᐅᑏᑦ ᐊᑐᐃᓐᓇᐅᑎᓐᓇᒋᑦ ᓄᓇᕗᑦ ᐃᓗᐊᓂ ᓄᓇᖃᖅᑐᓂ 25-ᖑᔪᓂ 
ᐅᕝᕙᓘᓐᓃᑦ ᖃᓄᐃᓐᓂᐅᔪᖅ ᑖᓐᓇ ᒪᓕᒡᓗᒍ, ᐊᐅᓪᓚᖅᑎᑦᓯᔭᕆᐊᖃᖅᐸᑕ ᓱᕈᓯᕐᓂᒃ, 
ᒪᒃᑯᒃᑐᓂᒃ, ᐃᓐᓇᕈᓕᖅᑐᓂᒃ (ᐅᑭᐅᖃᖅᑐᑦ 19-ᒥᑦ26-ᒧᑦ ᑎᑭᓪᓗᒍ) 
ᐊᐅᓪᓚᖅᑎᑦᓯᖃᑦᑕᖅᑐᑦ ᓄᓇᕗᑦ ᓯᓚᑖᓄᑦ.  ᐃᓕᔭᐅᖃᑦᑕᖅᑐᑦ ᓄᓇᕗᑦ ᓯᓚᑖᓄᑦ 
ᑎᒍᐊᙳᐊᕆᔭᐅᔪᑦ ᐊᒻᒪ ᐱᑐᐃᓐᓇᐅᖏᑦᑐᒃᑯᑦ ᐃᓗᓯᕐᓗᒍᑎᖃᖅᑎᓪᓗᒋᑦ. ᕿᒪᐃᓪᓗᑎᒃ 
ᒪᒃᑯᒃᑐᑦ ᐊᖏᕐᕋᖏᓐᓂᒃ, ᐃᓕᓐᓂᐊᕐᕕᖏᓐᓂᒃ, ᐊᒻᒪ ᓄᓇᓕᖏᓐᓂᒃ - ᐃᓄᐃᑦ 
ᐃᓕᖅᑯᓯᖓᓂᒃ ᕿᒪᐃᓪᓗᑎᒃ ᓄᓇᖓᓐᓂᒡᓗ - ᑕᐃᒪᐃᑎᓪᓗᒋᑦ ᐊᒃᓱᐊᓗᒃ 
ᐃᓱᒪᒃᓴᖅᓯᐅᕈᑕᐅᔭᕆᐊᖃᖅᑐᑦ ᐊᒻᒪ ᐸᖅᑭᔭᐅᔾᔪᑎᖃᕐᓗᑎᒃ.  ᐊᒃᑐᖅᑕᐅᓂᕆᔭᖓ 
ᓱᕈᓯᐅᑉ ᐊᓯᐅᔨᔪᓐᓇᕐᒪᑦ ᐃᓕᖅᑯᓯᖓᓂᒃ ᐊᒻᒪ ᑭᓇᐅᓂᕆᔭᖓᓂᒃ.  ᐃᓕᔭᐅᑎᓪᓗᒋᑦ 
ᐱᓯᒪᒃᓯᕐᓂᐊᖅᑐᓄᑦ ᐱᕕᖃᖅᑎᑦᓯᔭᕆᐊᖃᖅᑐᑦ ᓱᕈᓯᕐᒧᑦ ᐃᑲᔪᖅᑐᐃᖁᓪᓗᒍ ᐃᓅᑎᓪᓗᒍ 
ᐊᑐᕆᐊᖃᖅᑕᖏᓐᓄᑦ ᐊᖏᕐᕋᒥ ᐃᑲᔪᖅᑐᐃᔪᒥᒃ ᑎᒥᒃᑯᑦ ᖃᓄᐃᖏᑦᓯᐊᖁᓪᓗᒍ, 
ᐃᓱᒪᒃᑯᓪᓗ, ᐊᒻᒪ ᐃᒃᐱᖕᓂᐊᓂᕆᔭᖓ ᖃᓄᐃᖏᑦᓯᐊᖁᓪᓗᒍ. 

 ᑐᓂᔭᐅᓚᐅᖅᑐᒍᑦ ᑐᓴᒐᒃᓴᓂᒃ ᐃᓄᓕᕆᔨᒃᑯᓐᓂ 95-ᖑᔪᑦ ᒪᒃᑯᒃᑐᑦ 
ᐃᓄᓕᕆᔨᒃᑯᓐᓄᑦ ᐸᖅᑭᔭᐅᔪᑦ ᓄᓇᖃᕐᓂᖏᓐᓂᒃ ᓄᓇᕗᑦ ᓯᓚᑖᓂ ᒫᔾᔨ 2022−ᒥ 
ᐱᒋᐊᖅᖢᓂ (ᓇᓗᓇᐃᖅᓯᔾᔪᑦ 3). ᑐᖅᑯᖅᑕᐅᓯᒪᔪᓂᑦ ᑎᑎᖅᑲᓂᒃ ᕿᒥᕐᕈᔭᑦᑎᓐᓂ, ᓱᕈᓯᑦ, 
ᒪᒃᑯᒃᑐᑦ ᐊᒻᒪ ᐃᓐᓇᕈᓕᖅᑐᑦ ᒪᒃᑯᒃᑐᑦ ᐃᓂᖃᖅᑎᑕᐅᓚᐅᖅᑐᑦ ᐃᐅᓪᐴᑕᒥ, ᒫᓂᑑᐸᒥ, 
ᐊᒻᒪᓗ ᐋᓐᑎᐅᕆᔪᒥ.  ᐃᓚᑰᓚᐅᕐᒪᑕ ᑐᓴᒐᒃᓴᑦ ᐊᒻᒪ ᓴᙱᑦᑑᓪᓗᑎᒃ ᑎᑎᖅᑲᖁᑎᑦ 
ᑐᓴᒐᒃᓴᑦ ᐸᖅᑭᔭᐅᓂᕆᕙᒃᑕᖏᑦ ᒥᐊᓂᕆᔭᐅᓗᑎᒃ ᐅᖃᐅᑕᐅᓯᒪᔪᑦ ᑎᑎᕋᖅᓯᒪᓂᖏᓐᓂ 
56-ᒥᑦ ᐱᒋᐊᕐᓗᒍ 59-ᒧᑦ ᑎᑭᓪᓗᒍ, ᓇᓗᓇᐃᖅᓯᔪᓐᓇᓚᐅᖏᑦᑐᒍᑦ ᑖᒃᑯᐊ ᓈᓴᐅᑏᑦ 
ᓇᓕᖅᑯᑦᑎᓯᒪᒐᓗᐊᕐᒪᖔᑕ ᐅᓄᕐᓂᕆᔭᖏᓐᓂᒃ. 

ᓇᓗᓇᐃᖅᓯᔾᔪᑦ 3—ᐃᓄᓕᕆᔨᒃᑯᑦ 95-ᓂᒃ ᐃᓂᖃᖅᑎᑦᑎᓚᐅᖅᐳᑦ ᓱᕈᓯᕐᓂᒃ, ᒪᒃᑯᒃᑐᓂᒃ ᐃᓐᓇᕈᓕᖅᑐᓂᓪᓗ ᒪᒃᑯᒃᑐᓂᒃ 
ᓄᓇᕗᑦ ᓯᓚᑖᓂ ᒫᔾᔨ 2022−ᒥ ᐱᒋᐊᖅᖢᓂ 

 

ᐱᔭᐅᔪᑦ ᐅᑯᓇᙵᑦ: ᓄᐊᑕᐅᓯᒪᔪᓂᑦ ᐃᓄᓕᕆᔨᒃᑯᓐᓂᑦ ᖃᕆᑕᐅᔭᒃᑯᑦ ᓄᐊᑕᐅᓯᒪᔪᓂᑦ ᑐᓴᒐᒃᓴᓂᑦ 

 ᐊᑕᐅᓯᑯᓗᖕᒥᒃ ᓇᓗᓇᐃᖅᓯᔾᔪᑎᖃᓚᐅᖅᑐᒍᑦ 23-ᖑᔪᓄᑦ ᓱᕈᓯᕐᓄᑦ, 
ᒪᒃᑯᒃᑐᓄᑦ, ᐊᒻᒪ ᐃᓐᓇᕈᓕᖅᑐᓄᑦ ᒪᒃᑯᒃᑐᓄᑦ ᐊᕐᕌᒍ ᑎᓴᒪᐃᕐᓗᒍ 
ᕿᒥᕐᕈᔭᐅᖃᑦᑕᕆᐊᓕᖕᓂᑦ ᑲᒪᔨᒋᔭᐅᔪᓂᑦ ᖃᓪᓗᓈᓂ ᑲᓇᑕᒥ ᐱᓕᕆᐊᖑᖃᑦᑕᕐᓂᖏᓐᓂ. 
ᑖᒃᑯᐊ ᐊᓯᐊᒍᑦ, ᓇᓗᓇᐃᕈᑎᒃᓴᒥᒃ ᑕᑯᓚᐅᙱᑦᑐᒍᑦ ᓄᓇᓕᖕᓂ ᐃᓄᓕᕆᔨᒋᔭᐅᔪᑦ 
ᑕᖅᑭᑕᒫ ᖃᐅᔨᒋᐊᖃᑦᑕᕐᒪᖔᑕ ᒪᒃᑯᒃᑐᓂᑦ ᐱᔭᕆᐊᖃᓕᕌᖓᑦ. ᓱᕈᓯᑦ, ᒪᒃᑯᒃᑐᑦ, 
ᐃᓐᓇᕈᖅᐸᓪᓕᐊᔪᓪᓗ ᐃᓄᖕᒥᑦ ᑎᒍᐊᙳᐊᕆᔭᐅᔪᑦ ᑐᓴᐅᒪᑎᑦᑎᔨᖓᓂ 
ᖃᑕᙳᑎᖓᓂᓘᓐᓃᑦ ᖃᐅᔨᒋᐊᕐᕕᐅᖃᑦᑕᖅᓯᒪᔪᒃᓴᐅᔫᒐᓗᐊᑦ ᑕᐃᑲᓂ, ᓱᓕ ᑕᒪᓐᓇ 
ᐆᒃᑑᑎᒋᔭᐅᕗᖅᐃᓄᓕᕆᔨᒃᑯᑦ ᖃᓄᖅᑑᕆᐊᖃᖅᑎᓪᓗᒋᑦ ᖃᓄᐃᓕᐅᓚᐅᙱᒻᒪᑕ. 
ᒪᒃᑯᒃᑐᑦ ᖃᐅᔨᒋᐊᖅᑕᐅᒃᑲᓐᓂᖃᑦᑕᕈᑎᒃ ᓄᓇᕗᑦ ᓯᓚᑖᓃᑦᑐᑦ ᑐᑭᓯᔪᓐᓇᖅᓯᓇᔭᖅᐳᑦ 
ᖃᖓ, ᐅᕝᕙᓘᓐᓃᑦ, ᓄᓇᕗᒻᒧᑦ ᐅᑎᖅᑎᑕᐅᔪᓐᓇᓕᕐᒪᖔᑦ 
ᐃᓚᓕᐅᔾᔭᐅᒃᑲᓐᓂᕈᓐᓇᖅᓯᓗᑎᒃ ᐃᓕᖅᑯᓯᕐᒥᓄᑦ ᓄᓇᓕᖕᓄᓪᓗ. 

 ᖃᐅᔨᓚᐅᕐᒥᔪᒍᑦ ᐃᓄᓕᕆᔨᒃᑯᑦ ᓴᖅᑭᑦᑎᔪᓐᓇᓚᐅᖏᒻᒪᑕ ᓇᓗᓇᐃᙳᕈᑎᓂᒃ 
ᐱᔭᕇᖅᓯᓚᐅᕋᓗᐊᕐᒪᖔᑕ, ᓇᐅᑦᑎᖅᓱᐊᖃᓚᐅᕐᒪᖔᑕ ᐊᒻᒪ 
ᑎᑎᕋᖅᑕᐅᕙᓪᓕᐊᖃᑦᑕᓚᐅᕐᒪᖔᑕ ᐊᕐᕌᒍᑕᒫ ᕿᒥᕐᕈᔭᕆᐊᖃᖅᑐᒥᒃ ᓄᓇᕗᑦ ᓯᓚᑖᓂ 
ᐸᖅᑭᒃᓯᔨᐅᔪᓂᒃ ᐊᒻᒪ ᐸᖅᑭᕕᐅᔪᓂᒃ.  ᑖᒃᑯᐊ ᕿᒥᕐᕈᓂᐅᕙᒃᑐᑦ ᓇᓗᓇᐃᖅᓯᔾᔪᑕᐅᕙᒃᐳᑦ 
ᐸᖅᑭᒃᓯᕕᐅᔪᖅ ᐊᖑᒻᒪᑎᒐᓗᐊᕐᒪᖔᑦ ᐊᑦᑕᕐᓇᖅᑎᑦᑎᑦᑕᐃᓕᒪᓂᕐᒧᑦ 
ᐱᔪᓐᓇᐅᑎᖃᕐᓂᕐᒧᓪᓗ ᐊᑐᕆᐊᓕᖏᓐᓂᒃ. 

 ᖃᐅᔨᓚᐅᕐᒥᔪᒍᑦ ᐱᓕᕆᕕᐅᔪᖅ ᐊᑐᐊᒐᖃᖏᓐᓂᖓᓂᒃ ᐊᒻᒪ 
ᒪᓕᒐᖃᖏᓐᓂᖓᓂᒃ ᐱᒻᒪᕆᐅᔪᓄᑦ ᐱᔨᑦᓯᕈᑕᐅᔭᕆᐊᖃᖅᑐᓄᑦ ᓄᓇᕗᑦ ᓯᓚᑖᓂ 
ᐸᖅᑭᔨᐅᔪᓄᑦ.  ᐆᒃᑑᑎᒋᓗᒍ, ᐱᓕᕆᕕᒃ ᐃᓕᓴᖅᓯᓚᐅᖅᑐᖅ ᐃᓄᖕᓂᒃ 
ᐃᖅᑲᓇᐃᔭᖅᑎᖃᕆᐊᖃᕐᓂᖏᓐᓂᒃ ᑲᓇᑕᐅᑉ ᐊᒡᒍᖅᑐᖅᓯᒪᓂᖏᑕ ᐃᓗᐊᓂ 
ᐃᑲᔪᖅᑐᐃᔪᓐᓇᖅᑐᓂᒃ ᓱᕈᓯᕐᓂᒃ ᐊᒻᒪ ᒪᒃᑯᒃᑐᓂᒃ ᐃᓕᔭᐅᓯᒪᔪᓂᒃ ᐸᖅᑭᒃᓯᕕᖕᒧᑦ ᓄᓇᕗᑦ 
ᓯᓚᑖᓄᑦ.  ᐃᓄᖕᓄᑦ ᑐᖅᑲᖅᑕᕐᕕᐅᔪᒥᒃ ᐃᖅᑲᓇᐃᔭᖅᑎᖃᓕᖅᑐᑦ ᐃᐅᓪᐴᑕᒥ, ᒫᓂᑑᐸᒥ, 
ᐊᒻᒪ ᐋᓐᑎᐅᕆᐅᒥ.  ᑭᓯᐊᓂᓕ ᖃᐅᔨᓚᐅᖅᑐᒍᑦ ᑕᐃᒃᑯᐊ ᑐᖅᑲᖅᑕᕐᕕᐅᔪᑦ 
ᐃᖅᑲᓇᐃᔭᖅᑎᑦ ᑎᓕᔭᐅᓯᒪᑦᑎᐊᖏᓐᓂᖏᓐᓂᒃ ᐊᒻᒪ ᐃᓕᓐᓂᐊᖅᑎᑕᐅᓯᒪᖏᓐᓂᖏᓐᓂᒃ 
ᖃᓄᖅ ᐃᑲᔪᖅᑐᐃᔾᔪᑎᖃᕆᐊᖃᕐᒪᖔᑕ ᓄᓇᕗᒥᐅᑕᐅᔪᓄᑦ, ᐊᒻᒪ ᐱᓕᕆᐊᒃᓴᖏᑦ 
ᑲᒪᒋᔭᒃᓴᖏᓪᓗ ᓇᓗᓇᐃᖅᑕᐅᓯᒪᑦᑎᐊᕋᑎᒃ ᑐᑭᒋᔭᖏᑦ.  ᐃᓚᒋᓪᓗᒍᓗ, ᐱᓕᕆᕕᒃ 
ᐊᐅᓚᓂᕐᒥᒃ ᐊᑐᖅᑕᐅᖃᑦᑕᕋᔭᖅᑐᒥᒃ ᐊᑯᓚᐃᑦᑐᒃᑯᑦ ᕿᒥᕐᕈᔾᔪᑕᐅᒐᔭᖅᑐᒥᒃ 
ᖃᐅᔨᓴᐃᓗᑎᒃ ᓄᓇᕗᑦ ᓯᓚᑖᓄᑦ ᐊᐅᓪᓚᖅᑎᑕᐅᓯᒪᔪᓂᒃ ᓱᕈᓯᕐᓂᒃ ᐊᒻᒪ ᒪᒃᑯᒃᑐᓂᒃ 
ᐅᑎᖅᑎᑕᐅᔪᓐᓇᖅᓯᖕᒪᖔᑕ ᓄᓇᕗᒥ. 

 2016−ᒥ, ᐱᓕᕆᕕᒃ ᐊᖏᖅᓯᒪᑦᑎᐊᖅᑐᖅ ᐋᖅᑭᒃᓯᓗᑎᒃ ᑲᔪᓯᑎᑦᑎᓗᑎᒃ 
ᐱᔨᑦᓯᕋᐅᑎᐅᔪᓂᒃ ᐸᖅᑭᒃᓯᔾᔪᑎᒃᓴᓄᑦ ᐅᐸᓗᖓᐃᔭᐅᑎᒃᓴᓂᒃ ᓱᕈᓯᑦ, ᒪᒃᑯᒃᑐᓪᓗ ᐊᒻᒪ 
ᐃᓐᓇᕈᓕᖅᑐᑦ ᒪᒃᑯᒃᑐᑦ ᓄᓇᕗᒻᒦᖏᓐᓇᖁᓪᓗᒋᑦ ᐊᒻᒪᓗ ᐅᑎᖅᑎᑕᐅᖁᓪᓗᒋᑦ 
ᐸᖅᑭᒃᓯᕕᖕᒦᑎᑕᐅᔪᑦ ᖃᓪᓗᓈᑦ ᓄᓇᖓᓐᓂ ᑲᓇᑕᒥ.  ᖃᐅᔨᓚᐅᖅᑐᒍᑦ ᐊᕐᕌᒍᑦ 
ᐊᕐᕕᓂᓕᑦ ᐊᓂᒍᓚᐅᖅᑎᓪᓗᒋᑦ ᑭᓯᐊᓂ ᐱᓕᕆᕕᒃ ᐱᒋᐊᓕᓚᐅᖅᑐᑦ, ᐅᑭᐊᒃᓵᒃᑯᑦ 
2022−ᒥ, ᐅᖃᐅᓯᖃᕆᐊᓕᖅᑐᑎᒃ ᐅᐸᓗᖓᐃᔭᐅᑎᒃᓴᓂᒃ ᐸᕐᓇᐅᑎᒋᓂᐊᖅᑕᖏᓐᓂᒃ 
ᑎᒍᒥᐊᖅᑎᐅᖃᑕᐅᔪᓂᑦ. 

ᐱᔾᔪᑕᐅᓗᐊᖅᑐᑦ 

 ᖃᐅᔨᓚᐅᖅᑐᒍᑦ ᐃᓄᓕᕆᔨᒃᑯᑦ ᐊᖑᒻᒪᑎᔪᓐᓇᖏᒻᒪᑕ ᐱᓕᕆᐊᒃᓴᕆᔭᖏᓐᓂᒃ 
ᑲᒪᒋᓗᒋᑦ ᓄᓇᕗᒥ ᐊᑦᑕᕐᓇᖅᑐᒦᑦᑐᑦ ᓱᕈᓯᑦ ᐊᒻᒪᓗ ᒪᒃᑯᒃᑐᑦ ᐊᒃᑐᐊᓂᖃᕐᓂᖏᓐᓂᒃ 
ᐅᓄᖅᑐᓄᑦ ᑲᑎᙵᖃᑎᒌᒃᑐᓂᒃ ᐊᑲᐅᙱᓕᐅᕈᑎᑦ ᓴᖅᑭᓯᒪᓂᖏᑕ ᐱᔾᔪᑎᒋᔭᖏᓐᓂᒃ 
ᑕᐃᒪᓐᓇ ᓴᖅᑭᑦᑎᓯᒪᔾᔪᑕᐅᔪᖅ ᑲᔪᓰᓐᓇᖅᑐᒃᑯᑦ ᐊᑲᐅᙱᓕᐅᕈᑎᓂᒃ ᑐᐊᕕᕐᓇᖅᑐᓂᒃ.  
ᐱᖃᓯᐅᔾᔨᓯᒪᔪᑦ ᑮᓇᐅᔭᖃᖅᑎᑕᐅᔭᕆᐊᖃᕐᓂᖏᑦ, ᐃᖅᑲᓇᐃᔭᖅᑎᑖᕆᐊᖃᕐᓂᖏᑦ, 
ᐃᒡᓗᖃᖅᑎᑕᐅᖏᓐᓂᖏᑦ ᐊᒻᒪ ᑎᑎᕋᕐᕕᒃᓴᖃᖏᓐᓂᖅ, ᐱᓕᒻᒪᒃᓴᖅᑕᐅᓗᑎᒃ 
ᐃᓕᓐᓂᐊᖅᑎᑕᐅᖃᑦᑕᖏᓐᓂᖏᓐᓂᒃ ᐊᑯᓚᐃᑦᑐᒃᑯᑦ, ᐊᒻᒪᓗ ᑐᓴᒐᒃᓴᑭᑦᑑᓂᖏᓐᓂᒃ 
ᐊᐅᓚᑦᓯᔨᐅᔪᑦ. ᖃᐅᔨᔭᕗᑦ ᑖᒃᑯᐊ ᐅᓂᒃᑳᓕᐊᕆᔭᐅᓯᒪᔪᑦ ᐅᖃᐅᑕᐅᒃᑲᓐᓂᖅᓯᒪᕗᑦ 
ᖃᐅᔨᓚᐅᖅᓯᒪᔭᑦᑎᓐᓂᒃ ᑕᒻᒪᖅᓯᒪᔪᖅᓯᐅᖅᑎᓪᓗᑕ 2011−ᒥ ᐊᒻᒪ 2014−ᒥ. 
ᐃᖅᑲᓇᐃᔭᖅᑎᐅᔪᑦ ᐱᓕᕆᐊᒃᓴᒥᖕᓂᒃ ᐱᓕᕆᔪᓐᓇᕐᓂᐊᖏᑦᑐᑦ ᐃᖅᑲᓇᐃᔭᖅᑎᓪᓗᒋᑦ 
ᑭᓯᐊᓂ ᐱᓕᕆᕝᕕᐅᔪᖅ ᓈᒻᒪᒃᑐᓂᒃ ᑮᓇᐅᔭᖃᖅᑎᑕᐅᒃᐸᑦ ᐊᒻᒪ ᑐᓂᔭᐅᓗᑎᒃ ᓈᒻᒪᒃᑐᓂᒃ 
ᐊᑐᕆᐊᖃᖅᑕᖏᓐᓄᑦ ᓴᓇᕐᕈᑎᒃᓴᐅᓂᐊᖅᑐᓂᒃ.  ᐊᑯᓂᐅᔪᖅ ᐊᓂᒍᖅᐸᓪᓕᐊᑎᓪᓗᒍ, 
ᐱᓕᕆᕕᒃ ᑕᐃᒪᙵᑦ ᐊᖐᓐᓇᖃᑦᑕᖅᓯᒪᔪᖅ ᐱᓕᕆᔪᒪᓪᓗᑎᒃ 
ᐊᑐᓕᖁᔭᓕᐊᕆᓯᒪᔭᑦᑎᓐᓂᒃ, ᑭᓯᐊᓂᓕ ᓱᓕ ᑐᐊᕕᕐᓇᖅᑐᖅᑕᖃᖅᐳᖅ. ᑖᒃᑯᐊᓗ 
ᐊᒃᑐᐊᖃᑎᒌᒃᑐᑦ ᐱᔾᔪᑕᐅᔪᑦ ᐊᑲᐅᙱᓕᐅᕈᑎᓄᑦ ᑭᐅᔭᐅᔭᕆᐊᖃᕐᓂᐊᖅᑐᑦ 
ᐱᓕᕆᕕᐅᔪᑦ ᐱᓕᕆᖃᑎᒌᖕᓂᖏᑎᒍᑦ ᐃᑲᔪᖃᑎᒌᒡᓗᑎᒃ. ᑕᐃᒪᓐᓇ ᒐᕙᒪᒃᑯᓐᓄᑦ 
ᓇᐅᑦᑎᖅᓱᐊᖃᕆᐊᖃᕐᓂᐊᖅᑐᑦ ᐃᓘᓐᓇᖓᓂᒃ ᒐᕙᒪᒃᑯᑦ ᐱᐅᓯᕆᔭᖓᓐᓂᒃ. 

ᑮᓇᐅᔭᖃᖅᑎᑦᓯᓂᖅ 

ᖃᐅᔨᔭᐅᔪᑦ 

ᖃᐅᔨᓚᐅᖅᑐᒍᑦ ᐃᓄᓕᕆᔨᒃᑯᑦ ᑮᓇᐅᔭᖅᑐᕈᑎᒃᓴᖏᑦ ᐊᒻᒪᓗ 
ᐊᑭᓕᐅᑎᒋᓯᒪᔭᖏᑦ ᓱᕐᕌᓯᒪᖏᑦᑐᑦ 2018–ᒥ 19−ᒥ 2021–22−ᒧᑦ ᑎᑭᖦᖢᒍ 
ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂ. ᐊᕐᕌᒍᓕᒫᖅ ᐊᑭᓕᐅᑕᐅᔪᑦ $161.6-ᒥᓕᐊᓐᖑᓚᐅᖅᑐᑦ 
(ᓇᓗᓇᐃᖅᓯᔾᔪᑎ 5). ᑮᓇᐅᔭᖅᑐᕈᑎᒃᓴᖏᑦ 2022-23-ᒧᑦ ᑮᓇᐅᔭᓕᕆᓐᓇᒥ 
$169.6−ᒥᓕᐊᓐᖑᓚᐅᖅᑐᑦ, ᐅᓄᖅᓯᕚᓪᓕᖅᓯᒪᓪᓗᓂ $179.5 ᒥᓕᐊᓐᓂᒃ 2023–24−ᒥ. 

ᓄᓇᕗᑦ ᒐᕙᒪᒃᑯᖏᑕ 2023-26 ᐱᓕᕆᐊᒃᓴᓄᑦ ᐸᕐᓇᐅᑎᖏᑦ ᒪᓕᒡᓗᒋᑦ, 
ᐃᓚᒌᑦ ᖃᓄᐃᖏᑦᓯᐊᖅᑐᓕᕆᔨᑦ ᑮᓇᐅᔭᖅᑑᑎᒃᓴᖏᑦ 2021–22 ᑮᓇᐅᔭᓕᕆᓐᓇᐅᑉ 
ᐊᕐᕌᒍᐊᓂ $75 ᒥᓕᐊᓐᖑᓚᐅᖅᑐᑦ.  ᑖᒃᑯᐊ ᑲᑎᖦᖢᒋᑦ: 

• ᑮᓇᐅᔭᖅᑑᑎᒃᓴᐃᑦ ᓱᕈᓯᑦ ᓴᐳᒻᒥᔭᐅᓂᖏᓐᓄᑦ, ᐃᓚᒌᓪᓗ ᐋᓐᓂᖅᓯᖅᑕᐅᕙᒃᑐᑦ,
ᐊᒻᒪᓗ ᑎᒍᐊᙳᐊᖃᕐᓂᕐᒧᑦ ᐱᓕᕆᔾᔪᑎᒃᓴᑦ $25.5 ᒥᓕᐊᓐᖑᓚᐅᖅᑐᑦ (34-
ᐳᓴᓐᒋᓪᓗᓂᐅᒃ ᐃᓚᒌᑦ ᖃᓄᐃᖏᑦᓯᐊᖅᑐᓕᕆᔨᑦ ᐱᓕᕆᕝᕕᖓᑕ
ᑮᓇᐅᔭᖅᑑᑎᒃᓴᖏᑦ)

• ᑮᓇᐅᔭᖅᑑᑎᒃᓴᑦ ᐸᖅᑭᒃᓯᕕᖕᒥ ᑲᒪᒋᔭᐅᔪᓄᑦ, ᐱᖃᓯᐅᑎᓪᓗᒋᑦ ᓱᕈᓯᑦ ᐊᒻᒪ
ᐃᓐᓇᐃᑦ ᓄᓇᕗᒻᒥ ᐸᖅᑭᔭᐅᔪᑦ ᐊᒻᒪᓗ ᓄᓇᕗᑦ ᓯᓚᑖᓂ, $43.7
ᒥᓕᐊᓐᖑᓚᐅᖅᑐᑦ  (58−ᐳᓴᓐ ᒥᒃᓵᓂ ᐱᓕᕆᕕᐅᑉ ᑮᓇᐅᔭᖅᑑᑎᒃᓴᖏᑦ)

ᓇᓗᓇᐃᖅᓯᔾᔪᑦ 4—ᐃᓄᓕᕆᔨᒃᑯᑦ ᑮᓇᐅᔭᖅᑑᑎᒃᓴᖏᑦ ᐊᑐᓪᓚᑦᑖᓚᐅᖅᑕᖏᓪᓗ
ᑮᓇᐅᔭᐃᑦ, 2018–19−ᒥᑦ 2023–24−ᒧᑦ (ᑕᐅᓴᖏᓐᓃᑦᑐᑦ ᑮᓇᐅᔭᐃᑦ)

ᑮᓇᐅᔭᓕᕆᓐᓇᒥ 
ᐊᕐᕌᒍ 

ᑮᓇᐅᔭᖅᑑᑎᒃᓴᑦ ᑮᓇᐅᔭᑦ ᐊᑐᓚᐅᖅᑕᖏᑦ 

2018–19* $164,500 $161,728 

2019–20* $164,900 $169,470 

2020–21* $165,400 $151,290 

2021–22* $169,029 $164,140 

2022–23** $169,636 ᐊᑐᐃᓐᓇᐅᙱᑦᑐᑦ 
ᑕᒻᒪᖅᓯᒪᔪᖅᓯᐅᖅᑕᐅᑎᓪᓗᒍ 

2023–24** $179,474 ᐊᑐᐃᓐᓇᐅᙱᑦᑐᑦ 
ᑕᒻᒪᖅᓯᒪᔪᖅᓯᐅᖅᑕᐅᑎᓪᓗᒍ 

* ᐱᕝᕕᐅᔪᑦ: ᓄᓇᕗᑦ ᒐᕙᒪᒃᑯᑦ ᑮᓇᐅᔭᓕᕆᔾᔪᑎᖏᑦ

** ᐱᕝᕕᐅᔪᑦ: 2023–26-ᒥ ᓄᓇᕗᑦ ᒐᕙᒪᒃᑯᑦ ᐱᓕᕆᐊᒃᓴᓄᑦ ᐸᕐᓇᐅᑎᑦ 

ᖃᐅᔨᓚᐅᖅᑐᒍᑦ ᐱᓕᕆᕕᒃ ᑐᓂᓯᓚᐅᖏᓂᖏᓐᓂᒃ ᐃᓚᖏᓐᓂ 
ᐱᓕᕆᐊᕆᓯᒪᔭᖏᓐᓂᒃ ᐅᓄᖅᓯᒋᐊᖅᑕᐅᖁᓪᓗᒋᑦ ᐃᖅᑲᓇᐃᔭᖅᑎᒃᓴᑦ ᐃᓄᓕᕆᔨᒃᑯᑦ 
ᐃᓚᒌᑦ ᖃᓄᐃᖏᑦᓯᐊᖅᑐᓕᕆᔨᖏᑦ. ᔮᓄᐊᕆ 2019 ᐊᒻᒪᓗ ᒪᐃ 2022 ᐊᑯᓐᓂᖓᓂ, 
ᐱᓕᕆᕕᒃ ᐃᖅᑲᓇᐃᔭᖅᑎᑖᒃᑲᓐᓂᕈᓐᓇᖅᓯᓚᐅᖅᐳᑦ 9-ᓂᒃ ᐃᓚᒌᑦ 

ᖃᓄᐃᖏᑦᓯᐊᖅᑐᓕᕆᔨᖏᓐᓂᒃ. ᑖᒃᑯᓇᙵᑦ ᐃᖅᑲᓇᐃᔮᒃᓴᓂᑦ ᓴᖅᑭᑕᐅᔪᓂᑦ, 
ᑎᓴᒪᐃᓐᓇᐃᑦ ᐃᓐᓄᒃᑕᐅᓚᐅᖅᑐᑦ ᒪᐃ 2022 ᑐᖔᓂ. 

ᐃᖅᑲᓇᐃᔭᖅᑎᑖᖅᐸᓪᓕᐊᓂᖅ 

ᖃᐅᔨᔭᐅᔪᑦ 

 ᒪᐃ 2022−ᒥ, ᐃᓄᓕᕆᔨᒃᑯᓐᓂ, ᐃᖅᑲᓇᐃᔭᖅᑎᒃᓴᖅᓯᐅᖅᑐᓄᑦ 
ᐃᓐᓄᒃᑕᐅᓯᒪᙱᑦᑐᑦ 49−ᐳᓴᓐᖑᓚᐅᖅᑐᖅ ᐃᓚᒌᑦ ᖃᓄᐃᖏᑦᓯᐊᖅᑐᓕᕆᔨᖏᓐᓂ.  
ᖃᐅᔨᓚᐅᖅᑐᒍᑦ ᓄᓇᓕᖕᓂ ᐃᓄᓕᕆᔨᖏᑦ ᕿᓚᒻᒥᐅᔪᒥᑦ ᑳᓐᑐᕌᒃᑕᐅᓯᒪᖃᑦᑕᕐᒪᑕ, 
ᐃᖅᑲᓇᐃᔭᖅᑎᖏᑦ ᐊᓯᔾᔨᑲᑕᒡᖢᑎᒃ. 2022−ᒥ, 56−ᐳᓴᑲᓴᑦᑎᐊᑦ ᓄᓇᓕᖕᓂ ᐃᓄᓕᕆᔨᑦ 
ᐃᖅᑲᓇᐃᔭᖅᑎᑕᐅᔪᒃ ᕿᓚᒻᒥᐅᔪᒥ ᑳᓐᑐᕌᒃᑕᐅᓯᒪᓪᓗᑎᒃ ᐃᖅᑲᓇᐃᔮᖃᖃᑦᑕᖅᐳᑦ 
ᓄᓇᕗᒻᒥ. ᕿᓚᒻᒥᐅᔪᒥ ᐃᖅᑲᓇᐃᔭᖅᑎᒋᔭᐅᖃᑦᑕᖅᑐᑦ ᐱᔨᑦᓯᕋᖅᑕᐅᔪᓂᑦ 
ᑲᔪᓯᑦᑎᐊᙱᔾᔪᑕᐅᕗᑦ, ᑭᙴᒪᒃᓯᖅᑐᑦ ᑭᖑᕙᖅᓯᒪᖏᑦᑐᒃᑯᑦ 
ᐃᓕᓐᓂᐊᖅᑎᑕᐅᖃᑦᑕᕐᓗᑎᒃ ᐱᓕᒻᒪᒃᓴᖅᑕᐅᖁᓪᓗᒋᑦ, ᐅᓄᖅᓯᒋᐊᖅᓯᒪᓪᓗᑎᒡᓗ 
ᐃᖅᑲᓇᐃᔭᒐᒃᓴᖏᑦ ᐊᖓᔪᖅᑲᐅᑎᐅᔪᑦ ᐊᒻᒪᓗ ᐃᖅᑲᓇᐃᔭᓕᒪᓪᓗᑎᒃ ᐃᖅᑲᓇᐃᔭᑎᒋᔭᐅᔪᑦ 
ᐱᔭᒃᓴᖃᕐᓂᖅᓴᐅᓪᓗᑎᒃ.  ᐃᓐᓄᒃᑕᐅᒃᐸᑕ ᐃᖅᑲᓇᐃᔮᒃᓴᑦ ᐊᑕᐃᓐᓇᕐᓂᐊᓕᖅᑐᓂᒃ 
ᓱᕐᕌᖏᓐᓂᖅᓴᐅᓕᕋᔭᖅᑐᖅ ᐱᔨᑦᓯᕐᓂᕆᔭᖓᑦ ᑲᔪᓯᓗᑎᒃ ᐊᒃᑐᖅᑕᐅᓴᕋᐃᑦᑐᓄᑦ ᓱᕈᓯᕐᓄᑦ, 
ᒪᒃᑯᒃᑐᓄᑦ ᐊᒻᒪᓗ ᐃᓚᒌᖑᔪᓄᑦ.  ᖃᐅᔨᓚᐅᖅᑐᑦ ᐃᓄᐃᑦ ᐃᓄᓕᕆᔨᐅᔪᑦ 
ᐃᓄᐃᓴᒃᑑᓂᖏᓐᓂᒃ.  ᒪᐃ 2022 ᓄᙳᐊᓂ, 14-ᖑᔪᑦ ᐊᑕᐃᓐᓇᖅᑐᓂᑦ 
ᐃᖅᑲᓇᐃᔭᖅᑎᐅᓚᐅᖅᑐᑦ 47-ᖑᔪᓂᑦ ᐊᑕᐃᓐᓇᖅᑐᑦ ᐃᖅᑲᓇᐃᔭᖅᑎᐅᔭᕆᐊᖃᖅᑐᑦ 
ᓄᓇᓕᖕᓂ ᐃᓄᕆᓕᔩᑦ ᐃᓅᓚᐅᖅᑐᑦ. 

 ᓇᓗᓇᐃᖅᓯᖁᓪᓗᒋᑦ ᓱᕈᓯᕐᓂᒃ ᐊᑦᑕᕐᓇᖅᑐᒦᒻᒪᖔᑕ, ᖃᐅᔨᓴᕐᓗᑎᒃ 
ᕿᒥᕐᕈᓇᒡᓗᑎᒃ ᖃᓄᐃᓐᓂᕆᔭᖏᓐᓂᒃ, ᐊᒻᒪ ᑭᐅᓗᑎᒃ ᖃᖓᒃᑯᑦ ᓱᕈᓯᖅ 
ᓴᐳᔾᔭᐅᓯᒪᔭᕆᐊᖃᕐᒪᖔᑦ, ᓄᓇᓕᖕᓂ ᐃᓄᓕᕆᔨᑦ ᐃᖅᑲᓇᐃᔭᖅᑎᑦ ᐊᒻᒪ 
ᐊᖓᔪᖅᑳᕆᔭᖓᑦ ᐱᓕᕆᔭᕆᐊᖃᖅᐴᒃ ᑖᒃᑯᓂᖓ ᐱᓕᕆᐊᒃᓴᓂᒃ. ᓱᓕ 
ᑕᐃᒪᐃᒃᑲᓗᐊᖅᑎᓪᓗᒍ ᖃᐅᔨᓚᐅᖅᑐᒍᑦ ᐃᓚᖏᑦ ᓄᓇᓕᐅᔪᑦ ᑕᖅᑭᒐᓴᖕᓄᑦ ᐅᓄᖅᑐᓄᑦ 
ᓄᓇᓕᖕᓂ ᐃᓄᓕᕆᔨᐅᔪᖅ ᖃᐅᔨᒋᐊᖅᑕᐅᓚᐅᖅᓯᒪᖏᓐᓂᖏᓐᓂᒃ ᐃᖅᑲᓇᐃᔭᖅᓯᒪᔭᖏᑦ 
ᑕᒻᒪᖅᓯᒪᔪᖅᓯᐅᕐᓂᓕᒫᑦᑎᓐᓂ ᑕᐃᒪᐃᓚᐅᖅᑐᖅ (ᓇᓗᓇᐃᖅᓯᔾᔪᑦ 5). 
ᐱᖃᓯᐅᔾᔨᓯᒪᓚᐅᖅᑐᑦ ᐃᓄᒋᐊᒃᑐᓂᒃ ᓄᓇᓕᖕᓂᒃ ᓲᕐᓗ ᐃᒡᓗᓕᖕᒥ, 2,000 ᐅᖓᑖᓂ 
ᐃᓄᒋᐊᒃᑎᒋᓪᓗᑎᒃ. ᐃᒡᓗᓕᒃ ᐊᑕᐅᓯᑐᐊᕐᒥᒃ ᐃᓄᓕᕆᔨᒥᒃ ᐃᖅᑲᓇᐃᔭᖅᑎᖃᓚᐅᖅᑐᑦ 
18-ᓄᑦ ᑕᖅᑭᓄᑦ ᑕᐃᒪᙵᑦ ᑕᒻᒪᖅᓯᒪᔪᖅᓯᐅᕐᓂᓕᒫᑦᑎᓐᓂ, ᐊᒻᒪ ᑎᓴᒪᓄᑦ ᑕᖅᑭᓄᑦ 
ᑲᑎᓪᓗᒋᑦ ᐃᖅᑲᓇᐃᔭᖅᑎᖃᓚᐅᖏᑦᑐᑦ ᐃᓄᓕᕆᔨᒥᒃ.  ᑲᖏᖅᑐᒑᐱᒃ, 1,000 ᐅᖓᑖᓂ 
ᐃᓄᒋᐊᖕᓂᓕᒃ ᐃᓄᓕᕆᔨᒥᒃ ᐃᖅᑲᓇᐃᔭᖅᑎᖃᓚᐅᖏᑦᑐᖅ 23-ᓄᑦ ᑕᖅᑭᓄᑦ ᑕᐃᒪᙵᑦ 
ᑕᒻᒪᖅᓯᒪᔪᖅᓯᐅᕐᓂᓕᒫᑦᑎᓐᓂ.  ᖃᐅᔨᓚᐅᕐᒥᔪᒍᑦ 8-ᖑᔪᑦ ᓄᓇᓕᐅᔪᑦ 1,000 
ᐅᖓᑖᓂᓘᓐᓃᑦ ᐃᓄᒋᐊᖕᓂᓕᑦ ᑕᖅᑭᑦ 18 ᐅᖓᑖᓄᑦ ᐃᓛᓐᓂᒃᑯᑦ ᐊᑕᐅᓯᕐᒥᒃ 
ᐃᓄᓕᕆᔨᖃᖃᑦᑕᓚᐅᖅᑐᑦ, ᑕᐃᒪᓐᓇᐃᑎᓪᓗᒍ ᐃᓄᓕᕆᔨ ᐃᓄᑑᓪᓗᓂ 
ᐃᖅᑲᓇᐃᔭᖃᑦᑕᓚᐅᖅᑐᖅ ᑕᐃᒪᙵᑦ. 

 ᐃᓄᓕᕆᔨᒃᑯᑦ ᓄᐊᑦᑎᖃᑦᑕᓚᐅᖏᑦᑐᑦ ᐊᒻᒪ ᕿᒥᕐᕈᓇᒡᓗᑎᒃ 
ᖃᐅᔨᓴᖃᑦᑕᓚᐅᖏᑦᑐᑦ ᖃᕆᑕᐅᔭᒃᑯᑦ ᑐᓴᒐᒃᓴᓂᒃ ᐃᓄᓕᕆᔭᐅᔪᓂᒃ ᓄᓇᓕᖕᓂ 
ᐃᓄᓕᕆᔨᐅᔪᓄᑦ. ᑲᒪᒋᔭᒃᓴᖏᑦ ᐱᓕᕆᐊᒃᓴᑦ ᐱᖃᓯᐅᔾᔨᓯᒪᕗᑦ ᕿᒥᕐᕈᓇᖃᑦᑕᕆᐊᖃᕐᒪᑕ 
ᑐᓂᔭᐅᔪᓂᒃ ᐃᓄᓕᕆᔨᒃᑯᓐᓄᑦ, ᖃᐅᔨᓴᕐᓗᑎᒃ ᕿᒥᕐᕈᓇᒡᓗᑎᒃ, ᖃᐅᔨᓴᕐᓗᑎᒃ 
ᑎᒍᐊᙳᐊᖃᖅᑎᑦ ᐊᖏᕐᕋᖏᓐᓂᒃ, ᓇᐅᑦᑎᖅᓱᕐᓗᑎᒃ ᓱᕈᓯᕐᓂᒃ ᑎᒍᐊᙳᐊᕆᔭᐅᔪᓂᒃ 
ᓄᓇᕗᑦ ᐃᓗᐊᓂ ᐊᒻᒪ ᓯᓚᑖᓂ, ᐊᒻᒪ ᐅᐸᒍᑎᖃᑦᑕᕐᓗᑎᒃ ᐃᖅᑲᖅᑐᐃᕕᖕᒧᑦ, 
ᐃᓚᐃᓐᓇᖏᑦ ᐃᖅᑲᓇᐃᔮᒃᓴᖓᑕ.  ᓇᓗᓇᐃᖅᓯᒪᔪᒥᒃ ᐃᖅᑲᓇᐃᔭᕆᐊᖃᖅᑕᖏᑦ ᖃᓄᖅ 

ᐅᓄᖅᑎᒋᖕᒪᖔᑕ ᖃᐅᔨᓴᐃᔾᔪᑎᖃᙱᑎᓪᓗᒋᑦ, ᐱᓕᕆᕕᐅᔪᖅ ᖃᐅᔨᔪᓐᓇᕋᔭᖏᑦᑐᖅ 
ᖃᓄᖅ ᐅᓄᖅᑐᓂ ᓄᓇᓕᖕᓂ ᐊᑐᓂ ᐃᓄᓕᕆᔨᐅᔪᑦ ᑭᙴᒪᔭᐅᑎᒋᖕᒪᖔᑕ. 

ᓇᓗᓇᐃᖅᓯᔾᔪᑦ 5—ᓄᓇᓖᑦ ᐊᒥᓱᑦ ᓄᓇᓕᖕᓂ ᐃᓄᓕᕆᔨᖃᓚᐅᙱᑦᑐᑦ ᑕᖅᑭᓄᑦ ᐊᕙᑎᓪᓗ ᑕᓪᓕᒪᓄᑦ ᑎᑭᖦᖢᒍ 
ᔮᓄᐊᕆ 1 2019-ᒥᑦ ᒪᐃ 31, 2022−ᒧᑦ ᑎᑭᖦᖢᒍ  

 

 ᐃᓚᖓᑦ ᐊᑐᓕᖁᔭᓕᐊᕆᓚᐅᖅᑕᕗᑦ 2014-ᖑᑎᓪᓗᒍ ᐃᓐᓄᒃᑕᐅᖁᓪᓗᒋᑦ 
ᓄᓇᓕᖕᓂ ᐃᓄᓕᕆᔨᑦ ᐃᖅᑲᓇᐃᔭᖅᑎᑦ ᐊᑕᐃᓐᓇᕐᓂᐊᕐᓗᑎᒃ ᐃᓘᓐᓇᖏᓐᓂ ᓄᓇᓕᖕᓂ.  
ᑭᓯᐊᓂᓕ, ᐱᓕᕆᕕᒃ ᑲᔪᓯᓚᐅᖅᑐᑦ ᐃᖅᑲᓇᐃᔭᖅᑎᖃᑲᐃᓐᓇᖃᑦᑕᖅᑐᑦ ᑕᖅᑭᓄᑦ ᑎᓴᒪᓄᑦ 
ᑳᓐᑐᕌᒃᑕᐅᓯᒪᓪᓗᑎᒃ ᐊᒻᒪᓗ ᑖᒃᑯᐊ ᐃᖅᑲᓇᐃᔭᓚᐅᐱᓪᓚᖃᑦᑕᖅᑐᑦ ᓄᓇᕗᑦ 
ᓯᓚᑖᓂᙶᕐᖢᑎᒃ. ᔮᓐᓄᐊᕆ 2019 ᐊᒻᒪ ᒪᐃ 2022 ᐊᑯᓐᓂᐊᓂ, ᐱᓕᕆᕕᒃ 
ᐃᖅᑲᓇᐃᔭᖅᑎᖃᓚᐅᖅᑐᖅ ᑲᑎᓪᓗᒋᑦ 103 ᐃᖅᑲᓇᐃᔭᖅᑎᐅᓚᐅᐱᓪᓚᒃᑐᓂᒃ ᓄᓇᓕᖕᓂ 
ᐃᓄᓕᕆᔨᐅᓪᓗᑎᒃ.  ᐅᓄᕐᓂᖅᓴᐅᔪᑦ —79 (77−ᐳᓴᓐ) — ᐱᔭᐅᓯᒪᔪᑦ ᐃᖅᑲᓇᐃᔭᖅᑎᑦ 
ᓄᓇᕗᑦ ᓯᓚᑖᓂᑦ. ᑖᒃᑯᐊ ᐃᖅᑲᓇᐃᔭᖅᑎᐅᔪᑦ ᐱᓕᕆᕕᖕᒧᑦ ᐃᑲᔪᖅᑕᐅᔭᕆᐊᖃᓚᐅᕐᒪᑕ 
ᐃᓕᓐᓂᐊᖅᑎᑕᐅᖁᓪᓗᒋᑦ ᓱᖏᐅᓴᓗᑎᒃ ᐃᖅᑲᓇᐃᔭᖅᑕᐅᔭᕆᐊᖃᖅᑐᓂᒃ ᐊᒻᒪ ᓄᓇᓕᖕᓄᑦ, 
ᐃᓕᖅᑯᓯᖏᓐᓄᑦ, ᐅᖃᐅᓯᖏᓐᓄᓪᓗ. 

 ᐃᓄᐃᑦ ᐃᖅᑲᓇᐃᔭᖅᑎᑦ ᐃᓚᒌᑦ ᖃᓄᐃᖏᑦᓯᐊᖅᑐᓕᕆᔨᒃᑯᓐᓂ ᓲᕐᓗ ᐃᓚᒌᓄᑦ 
ᐃᖅᑲᓇᐃᔭᖅᑎᑦ ᐅᕝᕙᓘᓐᓃᑦ ᑐᓵᔨᐅᔪᑦ ᐃᓄᓕᕆᓂᕐᒧᑦ ᐱᔨᑦᓯᕈᑎᖏᑦ ᐅᓄᖅᓯᒋᐊᕐᓗᒋᑦ 
ᐃᓄᐃᓴᒡᓕᒋᐊᖅᑕᐅᓂᐊᕐᒪᑕ ᓄᓇᓕᖕᓂ ᐃᓄᓕᕆᔨᐅᔪᑦ ᐃᖅᑲᓇᐃᔭᖅᑎᑦ ᐱᓕᕆᐊᒃᓴᖏᑦ 
ᐊᑐᖅᑕᐅᓗᑎᒃ ᖃᐅᔨᒪᓂᕆᔭᖏᓐᓂᒃ ᐃᓄᐃᑦ ᐃᓕᖅᑯᓯᖏᓐᓂᒃ, ᐅᖃᐅᓯᖏᓐᓂᒃ, ᐊᒻᒪ 
ᓄᓇᓕᐅᔪᓂᒃ.  ᖃᐅᔨᓚᐅᖅᑐᒍᑦ 8 ᓄᓇᓕᐅᔪᑦ ᐊᕐᕌᒍᑉ ᐊᕝᕙᖓᑕ ᐅᖓᑖᓄᑦ ᐃᓄᖕᒥᒃ 
ᐃᓚᒌᓐᓄᑦ ᖃᓄᐃᖏᑦᓯᐊᖅᑐᓕᕆᔨᒥᒃ ᐃᖅᑲᓇᐃᔭᖅᑎᖃᓚᐅᖏᑦᑐᑦ 2019 ᐊᒻᒪᓗ 2022 
ᐊᑯᓐᓂᖓᓂ. ᖃᐅᔨᓚᐅᕐᒥᔪᒍᑦ ᒪᐃ 2022 ᓄᙳᐊᓂ, ᑕᓪᓕᒪᐃᓐᓇᐃᑦ ᖁᓕᐅᓪᓗᑎᒃ 
ᐃᓚᒌᓄᑦ ᐃᓄᓕᕆᔨᖏᓐᓄᑦ ᐃᖅᑲᓇᐃᔮᒃᓴᐃᑦ ᐃᓐᓄᒃᑕᐅᓯᒪᓚᐅᖅᑐᑦ 
ᐃᖅᑲᓇᐃᔭᐃᓐᓇᕐᓂᐊᖅᑐᓂᑦ, ᐊᒻᒪ ᐊᑕᐅᓯᕐᒥᒃ ᑳᓐᑐᕌᒃᑕᐅᓯᒪᔪᒥᒃ ᐃᓚᒌᓄᑦ ᐃᑲᔪᖅᑎᒥᒃ. 

 ᖃᐅᔨᓚᐅᕐᒥᔪᒍᑦ ᐳᓴᓐᑎᖏᑦ ᐃᖅᑲᓇᐃᔮᒃᓴᑦ ᐃᓐᓄᒃᑕᐅᓯᒪᔪᑦ ᐊᑕᐃᓐᓇᖅᑐᓄᑦ 
ᐊᖓᔪᖅᑲᐅᑎᑦ ᐃᓄᐃᓴᒡᓕᕙᓪᓕᐊᖏᓐᓇᓚᐅᕐᒪᑕ. 2019−ᒥ ᐊᒻᒪᓗ 2020−ᒥ, ᖁᓕᓪᓗ 
ᒪᕐᕉᒃ ᑮᓇᐅᔭᖃᖅᑎᑕᐅᔪᑦ ᐊᖓᔪᖅᑲᐅᑏᑦ ᐱᓕᕆᕝᕕᖕᒥ ᐃᖅᑲᓇᐃᔮᒃᓴᖁᑎᖏᑦ ᐃᓚᒌᑦ 
ᖃᓄᐃᖏᑦᓯᐊᖅᑐᓕᕆᔨᖏᓐᓂ ᐃᓐᓄᒃᑕᐅᓯᒪᓚᐅᖅᑐᑦ ᐊᑕᐃᓐᓇᕐᓂᐊᖅᑐᓄᑦ 73-

ᐳᓴᓐᖓᓃᒐᔪᓚᐅᖅᐳᑦ. ᐅᓄᕈᓐᓃᕆᐊᖅᖢᑎᒃ 51-ᐳᓴᓐᒧᑦ 2021−ᒥ ᐊᒻᒪ 
ᐊᒃᐸᓰᓐᓇᓚᐅᖅᑐᖅ 50−ᐳᓴᓐᒦᖦᖢᓂ ᑕᖅᑭᑦ ᑕᓪᓕᒪᓐ ᐱᒋᐊᓂᖓᓂ 2022−ᒥ.  
ᑐᓴᒐᒃᓴᓂᒃ ᓇᓗᓇᐃᖅᓯᓯᒪᔪᓂᒃ ᑕᒪᑐᒧᖓ ᐃᓄᐃᓴᒡᓕᕙᓪᓕᐊᓂᕆᔭᖏᓐᓂᑦ 
ᓇᓗᓇᐃᖅᓯᓯᒪᔪᖃᖏᑦᑐᖅ. 

 ᖃᐅᔨᓚᐅᕐᒥᔪᒍᑦ ᐊᒃᓱᐊᓗᒃ ᐊᒥᒐᒃᓯᓚᐅᕐᒪᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᑕᑯᖅᑳᖅᐸᒃᑐᑦ ᐋᓐᓂᐊᖅᑐᓕᕆᔨᖏᓐᓂ ᐊᒻᒪ ᐃᓱᒪᓕᕆᔨᓂᑦ ᐊᔪᓕᕈᑎᖃᖅᑐᓄᓪᓗ 
ᐱᓕᕆᔨᓂᑦ: ᑕᖅᑭᑦ ᑕᓪᓕᒪᑦ ᐃᓗᐊᓂ 2022−ᖑᑎᓪᓗᒍ, ᐃᓐᓄᒃᑕᐅᓯᒪᖏᑦᑐᑦ 
ᐅᓄᕐᓂᕆᒐᔪᓚᐅᖅᑕᖓ 46−ᐳᓴᓐ ᑕᑯᖅᑳᖅᐸᒃᑐᓄᑦ ᐋᓐᓂᐊᖅᑐᓕᕆᔨᓂᑦ, 68-
ᐳᓴᓐᖑᓪᓗᑎᒡᓗ ᐃᓱᒪᓕᕆᔨᑦ ᐅᐃᕆᓯᒪᔪᓕᕆᔨᓪᓗ.  ᐃᖅᑲᓇᐃᔭᖅᑎᑭᒃᓴᕐᓂᖅ 
ᓴᖅᑭᑦᑎᓯᒪᕗᖅ ᐃᓄᐃᓴᒡᓕᒋᐊᖅᓯᒪᓂᖏᓐᓂᒃ ᓄᓇᓕᖕᓂ ᐋᓐᓂᐊᕕᖏᑕ 
ᐱᔨᑦᑎᕋᕈᑎᖏᓐᓂ. 

ᐃᖅᑲᓇᐃᔭᖅᑎᑦ ᐊᖏᕐᕋᖃᖅᑎᑕᐅᓂᖏᑦ ᐊᒻᒪ ᐊᓪᓚᕕᑦ ᐃᓂᖃᕆᐊᖃᕐᓂᖏᑦ 

ᖃᐅᔨᔭᐅᔪᑦ 

 ᖃᐅᔨᓚᐅᖅᑐᒍᑦ ᐃᖅᑲᓇᐃᔭᖅᑎᑖᕋᓱᐊᖅᑎᓪᓗᒋᑦ ᑭᖑᕙᖅᓯᒪᖃᑦᑕᕐᒪᑕ 
ᐱᔾᔪᑎᒋᓪᓗᒍ ᐃᖅᑲᓇᐃᔭᖅᑎᑦ ᐃᒡᓗᒃᓴᖅᑖᕋᓱᒃᑐᑦ ᐅᑕᖅᑭᔭᕆᐊᖃᖃᑦᑕᖅᑐᑦ ᑕᖅᑭᓄᑦ 
ᐊᕐᕕᓂᓕᖕᓂᑦ ᐊᕐᕌᒎᖕᓄᑦ ᒪᕐᕉᖕᓄᑦ ᑎᑭᖦᖢᒍ.  ᐃᖅᑲᓇᐃᔭᖅᑎᑦ ᐃᒡᓗᒃᓴᖏᑦ 
ᐃᓄᐃᓴᒃᑑᑎᓪᓗᒋᑦ ᐅᓄᖅᑐᓂ ᓄᓇᓕᖕᓂ, ᐃᖅᑲᓇᐃᔭᖅᑐᓕᕆᔨᒃᑯᑦ 
ᕿᒥᕐᕈᓇᓚᐅᖅᓯᒪᖏᑦᑐᑦ ᐃᖅᑲᓇᐃᔭᖅᑎᑦ ᐃᒡᓗᒃᓴᖏᑦ ᖃᓄᑎᒋ ᑭᙴᒪᔭᐅᖕᒪᖔᑕ ᐊᑐᓂ 
ᓄᓇᓕᖕᓂ. 

 ᖃᐅᔨᓚᐅᕐᒥᔪᒍᑦ 2021–22 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᐃᓄᓕᕆᔨᒃᑯᑦ 
ᓇᓗᓇᐃᖅᓯᓚᐅᖅᑐᑦ ᖁᓕᓪᓗ ᐱᖓᓱᑦ ᓄᓇᓖᑦ ᐃᓄᓕᕆᔨᒃᑯᑦ ᑎᑎᕋᕐᕕᖏᑦ ᓱᕋᒃᓯᒪᔪᑦ 
ᓴᓇᔭᐅᔭᕆᐊᖃᕐᓂᖏᓐᓂᒃ ᐅᕝᕙᓘᓐᓃᑦ ᐃᓂᒃᓴᖅᑖᒃᑲᓐᓂᕆᐊᖃᕐᓂᖏᓐᓂᒃ.  ᐊᒥᓱᓂ 
ᐃᓄᓕᕆᔭᐅᔭᕆᐊᖃᖅᑐᑦ, ᑎᑎᕋᕐᕕᖃᓚᐅᖏᑦᑐᑦ ᑕᐃᒪᐃᒻᒪᑦ  ᐊᑐᖅᑐᐊᖃᑦᑕᖅᑐᓪᓗ 
ᐃᓂᒃᓴᒥᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂ ᐅᕝᕙᓘᓐᓃᑦ ᐸᖕᒥᐅᖅᑐᒻᒪᕆᐅᓪᓗᑎᒃ 
ᑎᑎᕋᕐᕕᖏᑦ.  ᓄᓇᓕᖕᓂ ᐃᓄᓕᕆᔨᖏᑦ ᐃᖅᑲᓇᐃᔭᕐᕕᖃᕆᐊᖃᕋᓗᐊᕐᒪᑕ 
ᐱᓕᕆᖃᑎᖃᖁᓐᓇᕐᓗᑎᒃ ᓱᕈᓯᕐᓂᒃ, ᒪᒃᑯᒃᑐᓂᒃ, ᐊᒻᒪᓗ ᐃᓚᒋᔭᖏᓐᓂᒃ 
ᐊᑦᑕᕐᓇᖏᑦᑐᒦᓪᓗᑎᒃ ᐊᒻᒪᓗ ᑲᙳᓇᖅᑐᒃᑰᖅᑐᑦ ᐱᓪᓗᒋᑦ. 

ᐱᑕᖃᖏᓐᓂᖏᑦ ᐱᓕᒻᒪᒃᓴᐃᔾᔪᑎᒃᓴᑦ 

ᖃᐅᔨᔭᐅᔪᑦ 

 ᐃᓄᓕᕆᔨᒃᑯᑦ. ᐱᓕᕆᕕᖓ ᒪᓕᒐᖅᑎᒍᑦ ᐱᓕᕆᐊᒃᓴᖃᓚᐅᖅᑐᖅ ᑕᓪᓕᒪᓄᑦ 
ᐅᓪᓗᕐᓄᑦ ᐊᐅᓚᑦᓯᓂᕐᒧᑦ ᐱᓕᒻᒪᒃᓴᖅᑕᐅᖁᓪᓗᒋᑦ ᓄᓇᓕᖕᓂ ᐃᓄᓕᕆᔨᖏᑦ ᐊᒻᒪ 
ᐅᓪᓗᓄᑦ ᑕᓪᓕᒪᓄᑦ ᐃᓕᓐᓂᐊᖅᑎᑕᐅᓗᑎᑦ ᑕᐃᔭᐅᔪᒥᒃ—StepWise 360— 
ᐱᖅᑯᓯᕐᓂᒃ ᐊᑐᕆᐊᖃᖅᑐᓂᒃ ᐊᐱᖅᓱᖅᑎᓪᓗᒋᑦ ᓱᕈᓯᕐᓂᒃ 
ᐱᓂᕐᓗᒃᑕᐅᓯᒪᑐᐃᓐᓇᕆᐊᖃᖅᑐᓂᒃ.  ᖃᐅᔨᓚᐅᖅᑐᒍᑦ ᐅᓄᖅᑐᓄᑦ ᑕᖅᑭᓄᑦ 
ᐅᑕᖅᑭᖃᑦᑕᓚᐅᕐᓂᖏᓐᓄᑦ ᐃᖅᑲᓇᐃᔭᖅᑎᐅᓚᐅᐱᓪᓚᒃᑐᑦ ᐊᒻᒪ ᐊᑕᐃᓐᓇᖅᑐᒃᑯᑦ 
ᐃᖅᑲᓇᐃᔭᖅᑎᑖᕆᔭᐅᑎᓪᓗᒋᑦ ᐃᓕᓐᓂᐊᖅᑎᑕᐅᓂᐊᖅᑎᓪᓗᒋᑦ ᐊᐅᓚᑦᑎᓂᕐᒧᑦ 
ᐱᓕᒻᒪᒃᓴᖅᑕᐅᓗᑎᒃ ᐅᑕᖅᑭᖃᑦᑕᓚᐅᖅᑐᑦ ᑕᖅᑭᓄᑦ ᖁᓕᓄᑦ ᐊᒻᒪ ᖃᓂᒋᔭᖓᓄᑦ 19-
ᖑᔪᑦ ᑕᖅᑭᑦ ᐱᓕᕆᕕᐅᔪᖅ ᐃᓕᓴᐃᔾᔪᑎᖃᖅᑎᑦᓯᓚᐅᖏᓐᓂᖓᓂᒃ ᐊᐱᖅᓱᖅᑎᓪᓗᒋᑦ 
ᐱᖅᑯᓯᖏᓐᓂᒃ. 

 ᐱᓕᕆᕕᒃ ᐃᓐᓄᒃᓯᒪᖏᑦᑐᓂᒃ ᐃᖅᑲᓇᐃᔮᒃᓴᓂᒃ ᑲᒪᒋᔭᖃᕆᐊᖃᕐᓂᖏᓐᓄᑦ 
ᐃᖅᑲᓇᐃᔭᓚᐅᑲᖕᓂᐊᖅᑐᓂᒃ ᑕᖅᑭᓄᑦ ᑎᓴᒪᓄᑦ ᑳᓐᑐᕌᒃᑕᐅᓯᒪᓪᓗᑎᒃ 
ᐃᖅᑲᓇᐃᔭᖅᑎᑖᖅᐸᒃᖢᑎᒃ, ᐃᓚᖏᑦ ᐃᖅᑲᓇᐃᔭᖅᑎᑦ ᒪᓕᒐᖅᑎᒍᑦ ᐊᑐᕆᐊᖃᖅᑐᓂᒃ 
ᐃᓕᓂᐊᖅᑎᑕᐅᓚᐅᖅᓯᒪᖏᑦᑐᑦ ᐱᓕᒻᒪᒃᓴᖅᑕᐅᓗᑎᒃ.  ᑕᐃᒪᓐᓇᐃᑎᓪᓗᒍ 
ᐊᑦᑕᕐᓇᖅᑐᒦᑉᐳᑦ ᐃᖅᑲᓇᐃᔭᖅᑎᑦ ᐱᓕᕆᔾᔪᑎᒃᓴᖃᑦᑎᐊᖏᒻᒪᑕ 
ᐃᖅᑲᓇᐃᔭᕆᐊᖃᖅᑎᓪᓗᒋᑦ ᓴᐳᒻᒥᔭᐅᓗᑎᒃ ᓱᕈᓯᑦ. 

 ᓱᓕᒃᑲᓐᓂᖅ, ᐱᓕᕆᕕᒃ ᐊᑕᐅᓯᑐᐊᕐᒥᒃ ᐃᖅᑲᓇᐃᔭᖅᑎᖃᓚᐅᖅᑐᖅ ᑕᒪᐃᓐᓄᑦ 
ᑕᑯᔭᐅᕝᕕᒃᓴᓕᐅᖅᑎᐅᓪᓗᓂ, ᐃᓂᒃᓴᓕᐅᖅᑎᐅᓪᓗᓂ, ᑎᑎᕋᖅᑕᐅᔪᓂᒃ 
ᑐᖅᑯᐃᕕᖕᒧᐊᕆᐊᖃᖅᑐᓂᒃ ᐊᒻᒪ ᐊᐅᓪᓚᕆᐊᖃᖅᑐᑦ ᖃᖓᑦᑕᐅᑎᒃᓴᖏᓐᓂᑦ 
ᐃᓕᓐᓂᐊᕆᐊᕐᓗᑎᒃ. ᑖᓐᓇ ᐃᖅᑲᓇᐃᔮᖑᔪᖅ ᐃᓐᓄᒃᑕᐅᓯᒪᓚᐅᖅᑐᖅ ᑕᖅᑭᓄᑦ 21-
ᖏᓐᓇᕐᓄᑦ ᑕᐃᑦᓱᒪᓂ ᑕᒻᒪᖅᓯᒪᔪᖅᓯᐅᕐᓂᑦᑎᓐᓂ. 

 ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ. ᐱᓕᒻᒪᒃᓴᐃᓗᑎᒃ ᐃᖅᑲᓇᐃᔭᖅᑎᐅᔪᓂᒃ ᐃᓄᖕᓂᒃ 
ᑕᑯᖅᑳᖅᐸᒃᑐᓂᒃ ᐋᓐᓂᐊᓯᐅᑎᓂᑦ ᓇᓗᓇᐃᖅᓯᔪᓐᓇᖅᓯᑦᑎᐊᖁᓪᓗᒋᑦ ᓱᕈᓯᕐᓂᒃ 
ᐱᓂᕐᓗᒃᑕᐅᓯᒪᔪᓂᒃ ᐋᓐᓂᐊᕕᓕᐊᖅᓯᒪᑎᓪᓗᒍ ᓱᕈᓯᖅ. ᐋᓐᓂᐊᓯᐅᑎᑦ 
ᑕᑯᖅᑳᕐᙵᐅᑕᐅᒐᔪᒃᑐᑦ ᓱᕈᓯᖅ ᒪᓗᖕᓇᕈᑎᓖᑦ ᐱᓂᕐᓗᒃᑕᐅᓯᒪᖕᒪᖔᑦ, 
ᐋᓐᓂᖅᑕᐅᓯᒪᖕᒪᖔᑦ, ᐊᒻᒪ ᐃᒃᓯᓐᓇᑰᖕᒪᖔᑦ ᐊᒻᒪ ᐱᖁᔭᕐᔪᐊᖅᑎᒍᑦ ᒪᓕᒋᐊᖃᖅᑐᑦ 
ᐅᖃᐅᑕᐅᖁᓪᓗᒋᑦ ᑕᐃᒪᐃᑦᑐᑦ ᐅᒃᐱᕈᓱᒃᑯᑎᒃ ᓱᕈᓯᖅ ᑖᓐᓇ ᓴᐳᒻᒥᔭᐅᔭᕆᐊᖃᕐᓂᖓᓂᒃ. 

 ᖃᐅᔨᓚᐅᖅᑐᒍᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓕᓴᐃᖃᑦᑕᕐᓂᖏᓐᓂᒃ 
ᐱᓕᒻᒪᒃᓴᐃᓪᓗᑎᒃ ᓱᕈᓯᕐᓂᒃ ᐃᓄᓕᕆᓂᕐᒧᑦ ᐱᔾᔪᑎᓕᖕᓂᒃ, ᓲᕐᓗ ᖃᖓᒃᑯᑦ 
ᐅᓐᓂᕐᓗᒍᑕᐅᔭᕆᐊᖃᖅᐸᑦ ᓱᕈᓯᑦ ᐱᓂᕐᓗᒃᑕᐅᔪᕕᓂᐅᑎᓪᓗᒋᑦ ᐊᒻᒪ ᑭᓇᒃᑯᑦ 
ᐅᓐᓂᕐᓗᒡᕕᐅᔭᕆᐊ ᖃᖅᐸᑦ.  ᑭᓯᐊᓂ, ᐃᓕᓴᖅᓯᔪᒍᑦ ᐱᓕᒻᒪᒃᓴᐃᓗᑎᒃ 
ᐃᓕᓴᐃᒃᑲᓐᓂᕆᐊᖃᕐᒪᑕ ᑕᓯᐅᖅᑕᐅᓗᑎᒃ ᑕᒪᑐᒧᖓᓕᕆᓂᕐᒧᑦ. 

ᐊᑑᑎᖃᖏᑦᑐᒥᒃ ᑐᓴᖅᑕᐅᒋᐊᓕᖕᓂᑦ ᐊᐅᓚᑦᑎᓂᖅ 

ᖃᐅᔨᔭᐅᔪᑦ 

 ᐊᑑᑎᖃᖏᑦᑐᑦ ᑐᓴᖅᑕᐅᒋᐊᓕᖕᓂᑦ ᐊᐅᓚᑕᐅᕙᒃᑐᑦ ᐱᔾᔪᑎᓪᓗᐊᑕᐅᕗᖅ 
ᓱᕈᓯᓕᕆᓂᕐᒧᑦ ᐃᓚᒌᓄᓪᓗ ᐃᓄᓕᕆᓂᕐᒧᑦ ᐱᔨᑦᓯᕈᑕᐅᔪᓂᒃ.  ᑕᐃᒪᓕ 
ᐱᔪᓐᓇᖅᑎᑕᐅᒃᐸᑕ ᑕᑎᒋᔭᐅᔪᓐᓇᖅᑐᒃᑯᑦ, ᓇᓕᖅᑯᑦᑎᓯᒪᔪᒃᑯᑦ, ᐅᓪᓗᒥᒧᓪᓗ 
ᐊᖑᒻᒪᑎᔪᓂᒃ ᑐᓴᒐᒃᓴᓂᒃ ᐊᐅᓚᑦᑎᔾᔪᑎᑦ ᐃᓗᐊᓂ ᖃᕆᑕᐅᔭᑦ ᐊᒻᒪ ᐱᓕᒻᒪᒃᓴᖅᑕᐅᓗᑎᒃ 
ᐃᓕᓴᖅᑕᐅᓗᑎᒃ ᐃᖅᑲᓇᐃᔭᖅᑎᑦ ᐊᑐᕈᓐᓇᖁᓪᓗᒋᑦ ᑖᑦᓱᒥᖓ ᖃᕆᑕᐅᔭᒃᑯᑦ 
ᐊᐅᓚᑦᑎᔾᔪᑎᒥᒃ— ᑖᓐᓇ ᐊᑐᖅᑕᐅᔭᕆᐊᖃᖅᐳᖅ ᖃᐅᔨᒪᐃᓐᓇᕐᓂᐊᕐᒪᑕ ᐊᒻᒪᓗ 
ᑐᓴᐅᒪᑦᑎᐊᕐᓗᑎᒃ ᐃᓱᒪᓕᐅᖃᑦᑕᕐᓂᐊᕐᒪᑕ.  ᑐᓴᒐᓴᖃᕐᓂᖅ ᐊᒻᒪ 
ᐱᓕᕆᔾᔪᑎᖃᖅᑎᑦᑎᓂᖅ ᑕᑯᖅᑳᖅᐸᒃᑐᓄᑦ ᐃᖅᑲᓇᐃᔭᖅᑎᓄᑦ ᑐᓂᔭᐅᓗᑎᒃ 
ᐃᖅᑲᓇᐃᔭᕆᐊᖃᖅᑕᖏᓐᓂᒃ ᐱᓕᕆᔪᓐᓇᖅᓯᓂᐊᕐᒪᑕ. ᑖᒃᑯᐊ ᐱᖃᓯᐅᔾᔨᓯᒪᕗᑦ 
ᑐᓴᒐᒃᓴᓂᒃ ᓇᓂ ᓇᔪᒐᖃᕐᒪᖔᑕ ᐊᒃᑐᖅᑕᐅᓴᕋᐃᑦᑐᑦ ᓱᕈᓯᑦ ᐊᒻᒪᓗ ᒪᒃᑯᒃᑐᑦ, 
ᐸᕐᓇᐅᑎᖏᓐᓂᒃ ᖃᓄᖅ ᐸᖅᑭᔭᐅᓂᕐᒪᖔᑕ ᐊᒻᒪ ᑭᖑᓂᑦᑎᓐᓂ ᖃᓄᐃᓕᓯᒪᖕᒪᖔᑦ 
ᐊᑐᖅᓯᒪᔭᖏᑦ, ᐊᒻᒪ ᖃᐅᔨᒋᐊᕐᓗᑎᒃ ᑭᖑᕐᖓᒍᑦ ᐳᓛᕆᐊᖅᑕᖃᑦᑕᕆᐊᖃᕐᓂᐊᕐᒪᖔᑦ. 

 2014-ᒥ ᑕᖅᒪᖅᓯᒪᔪᖅᓯᐅᓚᐅᖅᑎᓪᓗᑕ, ᐃᓄᓕᕆᔨᒃᑯᑦ ᐋᖅᑭᒃᓯᓚᐅᖅᑐᑦ 
ᓄᑖᓂᒃ ᖃᕆᑕᐅᔭᒃᑯᑦ ᐱᓕᕆᔾᔪᑎᒥᒃ ᑐᓴᒐᒃᓴᖏᓐᓄᑦ ᐊᐅᓚᑦᑎᔾᔪᑎᒥᒃ.  ᑭᓯᐊᓂᓕ, 
ᐱᓕᕆᕕᐅᔪᖅ ᐊᑯᓚᐃᑦᑐᒃᑯᑦ ᖃᐅᔨᖃᑦᑕᓚᐅᖅᑐᑦ ᖃᕆᑕᐅᔭᒃᑯᑦ ᐊᐅᓚᑦᑎᔾᔪᑎᐅᔪᑦ 
ᐊᖑᒻᒪᑎᓚᐅᖏᒻᒪᑕ ᐱᔭᕆᐊᖃᖅᑕᖏᓐᓄᑦ ᑭᙴᒪᔭᖏᓐᓄᑦ; ᐆᒃᑑᑎᒋᓗᒍ ᓄᐊᑦᑎᓂᕐᒧᑦ 
ᐊᒻᒪ ᐅᓂᒃᑳᓕᐅᕈᑎᖃᕐᓂᕐᒧᑦ ᖃᕆᑕᐅᔭᒃᑯᑦ ᑐᓴᒐᒃᓴᓂᒃ ᓄᐊᑕᐅᔪᓂᒃ.  ᐱᓕᕆᕕᐅᔪᖅ 
ᓂᐅᕕᓚᐅᖅᑐᑦ ᓄᑖᓂᒃ ᖃᕆᑕᐅᔭᒃᑯᑦ ᐊᐅᓚᑦᑎᔾᔪᑎᓂᒃ 2022−ᒥ, ᐸᕐᓇᒃᓯᒪᔪᑦ 
ᐊᑐᓕᖅᑎᑕᐅᖁᓪᓗᒍ 2023 ᐊᕐᕌᒍ ᓄᙳᐊᓂ. 

 ᑕᕝᕙᓂ ᑕᒻᒪᖅᓯᒪᔪᖅᓯᐅᕐᓂᑦᑎᓐᓂ, ᖃᐅᔨᓚᐅᖅᑐᒍᑦ ᐃᓄᓕᕆᔨᒃᑯᑦ 
ᐊᖑᒻᒪᑎᖃᑦᑕᓚᐅᖏᒻᒪᑕ ᓇᖕᒥᓂᖅ ᐊᐅᓚᑦᑎᔾᔪᑎᓄᑦ ᐊᔾᔨᒌᓕᖅᑎᑕᐅᓯᒪᔪᓄᑦ 
ᒪᓕᒐᓕᐊᖑᓯᒪᔪᓄᑦ ᑎᑎᖅᑲᖁᑎᒋᔭᐅᔪᑦ ᐊᐅᓚᑕᐅᓂᖏᑕ ᐊᒻᒪᓘᓐᓃᑦ 
ᐊᖑᒻᒪᑎᓚᐅᖏᑦᑐᑦ ᑐᓴᒐᒃᓴᐃᑦ ᐊᐅᓚᑕᐅᔾᔪᑎᖏᓐᓄᑦ ᐱᖅᑯᓯᕆᔭᖏᓐᓂᒃ ᓄᓇᕗᑦ 
ᒐᕙᒪᒃᑯᑦ ᐊᑐᐊᒐᖏᓐᓂᒃ ᑎᑎᖅᑲᖁᑎᖏᑦ ᐊᐅᓚᑕᐅᓂᖏᓐᓄᑦ. 

 ᖃᐅᔨᓚᐅᖅᑐᒍᑦ ᐊᑐᓂ ᑕᓪᓕᒪᐃᑦ ᓄᓇᓖᑦ ᐅᐸᒃᑕᑦᑎᓐᓂ ᐊᔾᔨᒌᖏᑦᑐᓂᒃ 
ᐱᖅᑯᓯᖃᓚᐅᖅᑐᑦ ᐊᐅᓚᑦᑎᔾᔪᓯᐅᔪᓂᒃ ᐃᓄᓕᕆᔭᖏᑕ ᑎᑎᖅᑲᖁᑎᖏᓐᓂᒃ. ᐃᓚᖏᑦ 
ᓄᓇᓕᐅᔪᑦ ᐸᐃᑉᐹᓂᒃ ᐊᑐᓚᐅᖅᑐᑦ ᑐᖅᑯᐃᕝᕕᖃᕐᖢᑎᒃ; ᐃᓚᖏᑦ ᖃᕆᑕᐅᔭᒃᑯᑦ 
ᑐᓴᒐᒃᓴᓂᒃ ᓄᐊᑦᓯᓚᐅᖅᑐᑦ ᐊᑐᓂ ᖃᕆᑕᐅᔭᖏᑎᒍᑦ, ᑲᑉᐳᑎᔭᕆᐊᓕᖕᓂᒃ ᖃᕆᑕᐅᔭᒧᑦ 
ᑎᑎᖅᑲᖁᑎᖃᕐᕕᖕᓂᒃ, ᐅᕝᕙᓘᓐᓃᑦ ᐊᑐᖅᑕᐅᓪᓗᑎᒃ ᐱᓕᕆᕕᐅᑉ ᖃᕆᑕᐅᔭᒃᑯᑦ 
ᓄᐊᑦᑎᕕᖏᑕ ᐊᐅᓚᑦᑎᔾᔪᑎᖏᑦ; ᐃᓚᖏᓪᓗ ᑕᒪᒃᑮᖕᓂᒃ ᐊᐅᓚᑦᑎᔾᔪᓰᖕᓂᒃ ᐊᑐᖅᑐᑦ 
ᐊᒻᒪ ᖃᕆᑕᐅᔭᒧᑦ ᑎᑎᖅᑲᖁᑎᖃᕐᕕᖕᓂᒃ ᑲᑉᐳᑎᔭᕆᐊᓕᖕᓂᒃ. ᐃᓚᖏᑦ ᓄᓇᓕᑦ, 
ᖃᐅᔨᓚᐅᖅᑕᕗᑦ ᑐᖅᑯᐃᕕᖏᑦ ᑎᑎᖅᑲᖁᑎᓄᑦ - ᓲᕐᓗ ᐸᐃᑉᐹᑦ ᐊᒻᒪ ᖃᕆᑕᐅᔭᒧᑦ 
ᑲᑉᐳᑎᔭᕆᐊᖃᖅᑐᑦ ᑎᑎᖅᑲᒃᑯᕕᑦ ᑐᖅᑯᖅᑕᐅᓯᒪᖃᑦᑕᕐᓂᖏᓐᓂᒃ 
ᐊᑦᑕᓇᔾᔭᐃᖅᑕᐅᓯᒪᖏᑦᑐᓂᒃ ᑲᙳᓇᖅᑑᑎᑕᐅᓗᑎᒃ. 

ᐱᐊᓂᒍᑎᒋᓗᒍ 

 ᐱᔭᕇᖅᓯᑎᓪᓗᒋᑦ ᑕᒻᒪᖅᓯᒪᔪᖅᓯᐅᕐᓂᕐᒥᒃ ᐃᓄᓕᕆᔨᒃᑯᑦ ᑕᐃᒪᙵᑦ 
ᖃᐅᔨᓚᐅᖅᑐᑦ ᐱᓕᕆᐊᒃᓴᖏᓐᓂᒃ ᐱᓕᕆᖃᑦᑕᓚᐅᖏᓐᓂᖏᓐᓂᒃ ᐊᐅᓚᔾᔭᒋᐊᖃᖅᑐᓂᒃ 
ᓴᐳᒻᒥᔾᔪᑕᐅᓗᑎᒃ ᐊᒻᒪ ᐃᑲᔪᖅᑐᐃᔾᔪᑕᐅᓗᑎᒃ ᖃᓄᐃᖏᑦᓯᐊᖁᓪᓗᒋᑦ 
ᐊᒃᑐᖅᑕᐅᓴᕋᐃᑦᑐᑦ ᓱᕈᓯᑦ, ᒪᒃᑯᒃᑐᑦ ᐊᒻᒪ ᐃᓚᒋᔭᖏᑦ ᒪᓕᒃᑕᐅᓗᑎᒃ ᐱᖁᔭᕐᔪᐊᑦ, 
ᐊᑐᐊᒐᑦ, ᐊᒻᒪ ᐱᓕᕆᐊᓄᑦ ᒪᓕᒐᕆᔭᐅᔪᑦ. ᐃᓚᒋᒃᑲᓐᓂᕐᖢᒍ, ᐱᓕᕆᕕᖓᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᒻᒪᓗ ᐱᓕᕆᕕᖓᑦ ᐃᖅᑲᓇᐃᔭᖅᑐᓕᕆᔨᒃᑯᑦ 
ᐊᑐᐃᓐᓇᐅᑎᑦᑎᓚᐅᖏᑦᑐᑦ ᑭᙴᒪᔭᐅᔪᓂᒃ ᐱᔭᐅᔭᕆᐊᖃᖅᑐᓂᒃ ᐃᑲᔪᖅᑐᐃᓗᑎᒃ ᐊᒻᒪ 
ᐱᓕᕆᔾᔪᑎᖃᖅᑎᑦᑎᓗᑎᒃ ᓲᕐᓗ ᐱᓕᒻᒪᒃᓴᐃᓗᑎᒃ ᐃᓕᓴᐃᓂᕐᒧᑦ, ᐃᖅᑲᓇᐃᔭᖅᑎᑖᕐᓂᕐᒧᑦ, 
ᐊᒻᒪ ᐃᖅᑲᓇᐃᔭᖅᑎᑦ ᐃᒡᓗᖃᖅᑎᑕᐅᓂᖏᓐᓂ.  

 ᖃᐅᔨᔭᕗᑦ ᐅᖓᑖᓃᓚᐅᖅᑐᑦ ᓈᓴᖅᑕᐅᓯᒪᓂᑯᑦ, ᐊᓯᔾᔨᖅᐸᓪᓕᐊᔪᑦ, ᐊᒻᒪᓗ 
ᓄᐊᑕᐅᓪᓗᑎᒃ ᐱᔾᔪᑎᒋᔭᖏᑦ.  ᐅᓂᒃᑳᓕᐊᑦ ᐅᑯᐊ ᑐᒃᓯᕋᖅᐳᑦ ᐊᐅᓚᔾᔭᐃᖁᓪᓗᒋᑦ 
ᐱᓕᕆᐊᖃᖁᓪᓗᒋᑦ. ᓴᐳᒻᒥᔭᐅᔾᔪᑎᒃᓴᖏᓐᓂᒃ ᓄᓇᕗᒥ ᐊᒃᑐᖅᑕᐅᓴᕋᐃᑦᑐᑦ ᓱᕈᓯᑦ ᐊᒻᒪ 
ᒪᒃᑯᒃᑐᑦ, ᐋᖅᑭᒋᐊᕈᑎᒃᓴᓕᐅᕆᐊᖃᖅᑐᑦ ᐃᓘᓐᓇᖓ ᒐᕙᒪᒃᑯᑦ ᐱᐅᓯᕆᔭᖓ 
ᐊᓯᔾᔨᖅᑕᐅᓗᓂ ᐊᒃᓱᕈᕐᓇᖅᑐᖃᕈᓐᓃᕐᓂᐊᕐᒪᑕ ᐱᔨᑦᓯᖅᑕᐅᓂᕆᔭᖏᑦ ᓄᓇᕗᒥ 25-ᖑᔪᑦ 
ᓄᓇᓕᖏᑦ.  ᓄᓇᕗᑦ ᒐᕙᒪᒃᑯᑦ ᐊᐱᕆᕙᕗᑦ ᐊᐅᓚᔾᔭᐃᖁᓪᓗᒋᑦ ᐊᔭᐅᖅᑐᐃᔾᔪᑎᒥᒃ 
ᐃᓄᓕᕆᔨᒃᑯᓐᓄᑦ, ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ, ᐊᒻᒪ ᐃᖅᑲᓇᐃᔭᖅᑐᕆᔨᒃᑯᑦ 
ᐃᖅᑲᓇᐃᔭᖃᑎᒌᖁᓪᓗᒋᑦ ᑐᐊᕕᒃᓇᖅᑐᒃᑯᑦ ᐱᓕᕆᔭᐅᓗᑎᒃ ᐊᐅᓚᔾᔭᐃᔾᔪᑎᒃᓴᓂᒃ 
ᐊᑦᑕᕐᓇᖏᑦᑐᒦᓕᖅᑎᑕᐅᖁᓪᓗᒋᑦ ᓄᓇᕗᑦ ᓱᕈᓯᖏᑦ ᐊᒻᒪ ᐃᑲᔪᖅᑕᐅᖁᓪᓗᒋᑦ ᓄᓇᕗᒥ 
ᐃᓚᒌᖑᔪᑦ ᐊᒻᒪᓗ ᓄᓇᓕᐅᔪᑦ.  

ᑕᒻᒪᖅᓯᒪᔪᖅᓯᐅᕐᓂᐅᑉ ᒥᒃᓵᓄᑦ 

ᐃᒻᒥᒃᑰᖅᑐᑦ ᓇᓗᓇᐃᖅᓯᓯᒪᔪᑦ ᐅᓂᒃᑳᓕᐊᑦ ᑎᑎᕋᖅᑕᐅᓚᐅᖅᑐᑦ ᑎᑎᕋᕐᕕᖓᓐᓄᑦ ᑲᓇᑕᒥ ᑕᒻᒪᖅᓯᒪᔪᖅᓯᐅᑎᒃᑯᑦ 
ᕿᒥᕐᕈᓚᐅᖅᑎᓪᓗᒋᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕐᓂᕐᒥᒃ ᓄᓇᕗᒥ.  ᑲᒪᒋᔭᒃᓴᕗᓪᓕ ᑐᓂᓯᖁᓪᓗᑕ ᑐᕌᒐᒃᓴᖏᑕ 
ᑐᓴᒐᒃᓴᖏᓐᓂᒃ, ᐅᖃᐅᔾᔨᒋᐊᕈᑎᓂᒃ, ᐊᒻᒪᓗ ᓇᓗᓇᐃᖅᓯᓯᒪᔪᓂᒃ ᐃᑲᔪᖅᑐᐃᔾᔪᑎᖃᕐᓗᑎᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 
ᕿᒥᕐᕈᓇᒃᑎᓪᓗᒋᑦ ᒐᕙᒪᒃᑯᑦ ᐊᐅᓚᑦᑎᔾᔪᓯᕆᔭᖏᓐᓂᒃ ᑮᓇᐅᔭᖁᑎᒋᔭᖏᓐᓂᒃ ᐊᒻᒪᓗ ᐱᓕᕆᔾᔪᓯᕆᔭᖏᓐᓂᒃ ᐊᒻᒪᓗ 
ᐃᓱᒪᓕᐅᕐᓗᑎᒃ ᑖᒃᑯᐊ ᐊᐅᓚᑕᐅᓂᕆᔭᖏᑦ ᐱᔨᑦᓯᕈᑎᐅᔪᑦ ᓴᐳᒻᒥᒃᓯᔾᔪᑕᐅᔪᑦ ᐊᒻᒪᓗ ᐃᑲᔪᖅᓯᔾᔪᑕᐅᔪᑦ 
ᖃᓄᐃᖏᑦᑎᐊᖅᑐᒦᖁᓪᓗᒋᑦ ᐊᒃᑐᖅᑕᐅᓴᕋᐃᑦᑐᑦ ᓱᕈᓯᑦ ᐊᒻᒪ ᒪᒃᑯᒃᑐᑦ ᐃᓚᒋᔭᖏᓪᓗ ᓄᐊᑕᐅᑦᑎᐊᖃᑦᑕᕐᓗᑎᒃ 
ᐊᑐᖅᑕᐅᑦᑎᐊᕐᓗᑎᒃ ᐊᐅᓚᑦᑎᔾᔪᑎᓄᑦ ᒪᓕᒐᕆᔭᖏᑦ. 

ᐃᓘᓐᓇᖏᑦ ᐱᓕᕆᐊᖑᔪᑦ ᑕᒻᒪᖅᓯᒪᔪᖅᓯᐅᖅᑎᓪᓗᒋᑦ ᐱᓕᕆᔭᐅᓚᐅᖅᑐᑦ ᓇᓗᓇᐃᑦᑎᐊᖅᖢᒍ ᒪᓕᒃᑕᐅᓪᓗᑎᒃ ᑲᓇᑕᒥ 
ᐱᓕᕆᐊᒃᓴᑦ ᒪᓕᒐᖏᑦ ᐊᔾᔨᒌᓕᖅᑎᑕᐅᓯᒪᔪᑦ ᓇᓗᓇᐃᖅᑎᕆᓂᕐᒧᑦ ᐱᓕᕆᐊᕆᔭᐅᔪᑦ ᒪᓕᒐᖏᑦ (CSAE) 3001 
ᐊᑐᖅᑕᐅᓪᓗᑎᒃ - ᐱᓕᕆᐊᖃᓯᑲᐅᑎᒋᓂᖅ, ᒪᓕᒐᖃᖅᑎᑕᐅᔪᑦ ᑐᙵᕕᓕᐊᕆᔭᐅᓯᒪᔪᓂᒃ ᑮᓇᐅᔭᓕᕆᔨᒻᒪᕆᑦ 
ᑲᑐᔾᔨᖃᑎᒌᖏᓐᓄᑦ ᑲᓇᑕᒥ  (CPA Canada) ᒪᓕᒃᑕᐅᓚᐅᖅᑐᑦ ᑲᓇᑕᒥ ᒪᓕᒐᖁᑎᖏᓐᓂᑦ - ᓇᓗᓇᐃᖅᓯᕗᑦ. 

ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᒃᑯᑦ ᑎᑎᕋᕐᕕᖓ ᐊᑐᖃᑦᑕᖅᐳᑦ ᑲᓇᑕᒥᐅᑕᑦ ᒪᓕᒐᖁᑎᖏᓐᓂᒃ ᐊᔾᔨᒌᓕᖅᑎᑕᐅᓯᒪᔪᓂᒃ 
ᐊᐅᓚᑦᑎᑦᑎᐊᕐᓂᕐᒧᑦ 1 - ᐊᐅᓚᑕᐅᑦᑎᐊᕐᓗᑎᒃ ᑎᒥᖁᑎᒋᔭᐅᔪᑦ ᖃᐅᔨᓴᖃᑦᑕᕐᓗᑎᒃ ᑕᒻᒪᖅᓯᒪᔪᖅᓯᐅᕐᓗᑎᒃ 
ᐅᕝᕙᓘᓐᓃᑦ ᕿᒥᕐᕈᓇᖃᑦᑕᕐᓗᓂᒋᑦ ᑮᓇᐅᔭᖅᑐᕈᑎᕕᓂᕐᓄᑦ ᑎᑎᖅᑲᖁᑎᒋᔭᐅᔪᑦ, ᐅᕝᕙᓘᓐᓃᑦ ᐊᓯᖏᑦ 
ᓇᓗᓇᐃᖅᑕᐅᔭᕆᐊᖃᖅᑐᑦ ᐅᕝᕙᓘᓐᓃᑦ ᐊᒃᑐᐊᓂᖃᖅᑐᑦ ᐱᔨᑦᓯᕐᓂᖏᓐᓄᑦ ᖃᐅᔨᓴᕐᓂᕐᒧᑦ. ᐱᓕᕆᐊᖃᕐᓂᕐᒧᑦ 
ᐊᔾᔨᒌᓕᖅᑎᑕᐅᓯᒪᔪᑦ ᒪᓕᒐᖏᑦ ᑎᑎᕋᕐᕕᑦᑎᓐᓂᒃ ᐃᒪᐃᓕᐅᕆᐊᖃᖅᑎᑦᑎᕗᑦ ᓴᓇᔭᐅᓗᓂ, ᐊᑐᓕᖅᑎᑕᐅᓗᓂ, ᐊᒻᒪ 
ᐊᐅᓚᑦᑎᓂᐅᑉ ᐊᐅᓚᓂᕆᔭᖓ ᐱᐅᔭᕆᐊᖃᕐᓂᖓ ᐊᐅᓚᑦᑎᓂᐅᑉ, ᐱᖃᓯᐅᑎᓪᓗᑎᒃ ᐊᑐᐊᒐᖏᑦ ᐊᐅᓚᑦᑎᓂᕐᒧᑦ 
ᒪᓕᒐᖏᑦ ᖃᐅᔨᓴᖅᑕᐅᓪᓗᑎᒃ ᐱᓕᕆᔭᖏᑦ ᒪᓕᑦᑎᐊᕋᓗᐊᕐᒪᖔᑕ ᒪᓕᒐᖁᑎᒋᔭᖏᓐᓄᑦ, ᐱᓕᕆᔨᒻᒪᕆᐅᔪᑦ ᒪᓕᒐᖏᓐᓄᑦ 
ᐊᔾᔨᒌᓕᖅᑎᑕᐅᓯᒪᔪᓄᑦ, ᐊᒻᒪ ᐊᑐᖅᑕᐅᔪᓄᑦ ᐱᖁᔭᕐᓄᑦ ᐊᒻᒪ ᒪᓕᒐᕋᓛᓂᒃ ᒪᓕᖕᒪᖔᑕ ᖃᐅᔨᓴᖅᑕᐅᓗᑎᒃ. 

ᑕᒻᒪᖅᓯᒪᔪᖅᓯᐅᖅᑎᓪᓗᒋᑦ, ᓄᐊᑦᑎᓚᐅᖅᑐᒍᑦ ᒪᓕᒐᖏᓐᓂᒃ ᐃᒻᒥᒃᑰᖅᑐᑦ ᐊᒻᒪ ᐊᓯᖏᑦ ᐃᓄᓕᕆᓗᑎᒃ 
ᐱᐅᓯᐅᔭᕆᐊᖃᖅᑐᑦ ᐊᑐᖅᑕᐅᔪᓂᒃ ᐱᓕᕆᔨᒻᒪᕆᑦ ᒪᓕᒐᖏᑦ ᐱᓕᕆᔾᔪᑎᖏᓐᓂᒃ ᐊᑐᖅᑕᐅᕙᒃᑐᓂᒃ ᐊᑐᓚᐅᖅᑐᑦ 
ᒐᕙᒪᒃᑯᑦ ᑮᓇᐅᔭᓕᕆᔾᔪᓯᖏᓐᓂᒃ ᑲᓇᑕᒥ, ᑖᒃᑯᐊ  ᒪᓕᓚᐅᖅᑐᑦ ᓴᖅᑭᑕᐅᓯᒪᔪᓂ ᐊᑑᑎᖃᒻᒪᕆᒃᑐᓂᒃ ᑐᙵᕕᐅᔪᓂᒃ 
ᐱᑦᑎᐊᕆᐊᖃᕐᓂᕐᒧᑦ ᒪᓕᒐᖏᓐᓂᒃ, ᑐᕌᒐᒃᓴᖏᓐᓂᒃ, ᐱᓕᕆᔨᒻᒪᕆᐅᔪᑦ ᐊᔪᖏᑦᑕᕆᐊᖃᖅᑕᖏᓐᓂᒃ ᐊᒻᒪ 
ᕿᒥᕐᕈᓇᑦᑎᐊᕆᐊᖃᕐᓂᕆᔭᖏᓐᓂᒃ ᐅᔾᔨᖅᓱᑦᑎᐊᕐᓗᑎᒃ, ᑲᙳᓇᖅᑑᑎᑦᑎᓪᓗᑎᒃ, ᐊᒻᒪ ᐱᓕᕆᔨᒻᒪᕆᐅᔪᑦ ᐱᖅᑯᓯᖏᓐᓂᒃ 
ᐊᑐᖢᑎᒃ. 

ᒪᓕᒃᑕᐅᓪᓗᑎᒃ ᐊᑐᖅᑕᐅᒐᔪᒃᑐᑦ ᑕᒻᒪᖅᓯᒪᔪᖅᓯᐅᖅᑎᓪᓗᑕ ᐱᓕᕆᔾᔪᓯᐅᕙᒃᑐᑦ ᐊᐅᓚᓂᖓᓂᒃ, ᐅᑯᓂᖓ ᐱᓚᐅᖅᑐᒍᑦ 
ᑎᒥᐅᔪᒥᑦ ᐊᐅᓚᑦᓯᔨᐅᔪᒥᑦ: 

• ᓇᓗᓇᐃᖅᓯᓪᓗᑎᒃ ᐊᖓᔪᖅᑳᖓᑕ ᑲᒪᒋᔭᒃᓴᖏᓐᓂᒃ ᐱᓕᕆᐊᒃᓴᖏᓐᓂᒃ ᑕᒻᒪᖅᓯᒪᔪᖅᓯᐅᕐᕕᒋᔭᑦᑎᓐᓂ 

• ᓇᓗᓇᐃᖅᓯᓪᓗᑎᒃ ᐊᑑᑎᖃᑦᑎᐊᕐᓂᖏᓐᓂᒃ ᐊᐅᓚᑦᑎᔾᔪᑎᓄᑦ ᒪᓕᒐᖏᑦ ᑕᒻᒪᖅᓯᒪᔪᖅᓯᐅᕐᓂᐅᑉ ᐃᓗᐊᓂ 

• ᓇᓗᓇᐃᖅᓯᓪᓗᑎᒃ ᐃᓘᓐᓇᖏᑦ ᖃᐅᔨᒪᔭᐅᔪᑦ ᑐᓴᒐᒃᓴᑦ ᐊᑕᖏᕐᓗᒋᑦ ᑐᒃᓯᕋᖅᑕᐅᓯᒪᔪᑦ ᐅᕝᕙᓘᓐᓃᑦ ᐊᓯᖏᑦ 
ᐊᒃᑐᐃᑐᐃᓐᓇᕆᐊᖃᖅᑐᑦ ᖃᐅᔨᔭᑦᑎᓐᓄᑦ ᑐᓴᒐᒃᓴᖁᑎᒋᔭᐅᔪᑦ ᐅᕝᕙᓘᓐᓃᑦ ᑕᒻᒪᖅᓯᒪᔪᖅᓯᐅᖅᑎᓪᓗᑕ ᐃᓱᐊᓂ 
ᖃᐅᔨᔭᐅᔪᓐᓇᖅᑐᑦ ᐊᒃᑐᐃᑐᐃᓐᓇᕆᐊᖃᖅᑐᑦ, ᑐᓴᒐᒃᓴᖁᑎᑦ ᑐᓂᔭᐅᓯᒪᔪᐃᓐᓇᐅᓂᖏᓐᓂᒃ 

• ᓇᓗᓇᐃᖅᓯᓪᓗᑎᒃ ᓱᓕᓂᕋᐃᓪᓗᑎᒃ ᑕᒻᒪᖅᓯᒪᔪᖅᓯᐅᕐᓂᒧᑦ ᐅᓂᒃᑳᓕᐊᖅ ᓇᓕᖅᑯᑦᑎᓯᒪᓂᖓᓂᒃ 
ᖃᓄᐃᓐᓂᐅᔪᓂᒃ. 

ᑕᒻᒪᖅᓯᒪᔪᖅᓯᐅᕐᓂᐅᑉ ᑐᕌᒐᒃᓴᖓ 

ᑕᒻᒪᖅᓯᒪᔪᖅᓯᐅᖅᑕᐅᔪᓄᑦ ᑐᕌᒐᖃᖅᐳᑦ ᖃᐅᔨᒋᐊᖁᓪᓗᒋᑦ ᐃᓄᓕᕆᔨᒃᑯᑦ ᐊᒻᒪᓗ ᐋᓐᓂᐊᖃᕐᓇᖏᑦᑐᓂᕆᔨᒃᑯᑦ, 
ᐃᑲᔪᖅᑐᖅᑕᐅᓪᓗᑎᒃ ᐃᖅᑲᓇᐃᔭᖅᑐᓕᕆᔨᒃᑯᑦ ᓈᒻᒪᒃᑐᒥᒃ ᐱᔨᑦᓯᕈᑎᖃᕐᓂᕐᒪᖔᑕ ᓴᐳᔾᔨᓯᒪᓂᕐᒧᑦ ᐊᒻᒪ ᐃᑲᔪᖅᑐᐃᓂᕐᒧᑦ 

ᖃᓄᐃᖏᑦᑎᐊᖁᓪᓗᒋᑦ ᐊᒃᑐᖅᑕᐅᓴᕋᐃᑦᑐᑦ ᓱᕈᓯᑦ ᐊᒻᒪ ᒪᒃᑯᒃᑐᑦ ᐃᓚᒋᔭᖏᓪᓗ ᒪᓕᒃᑕᐅᒐᓗᐊᕐᒪᖔᑕ ᒪᓕᒐᕆᔭᖏᑦ 
ᐱᖁᔭᕐᔪᐊᑦ, ᐊᑐᐊᒐᐃᑦ ᐊᒻᒪᓗ ᐱᓕᕆᐊᕆᔭᕆᐊᓖᑦ. 

ᐃᓗᓕᕆᔭᖏᑦ ᐊᒻᒪ ᐱᐅᓯᕆᔭᑦ 

ᑕᒻᒪᖅᓯᒪᔪᖅᓯᐅᕐᓂᖅ ᐱᖃᓯᐅᔾᔨᓚᐅᖅᑐᖅ ᖃᐅᔨᓴᕐᓗᑎᒃ ᐅᑯᓂᖓ ᐱᓪᓗᐊᑕᐅᓂᕆᔭᖏᓐᓂᒃ: 

• ᓱᕈᓯᑦ ᓴᐳᒻᒥᔭᐅᓗᑎᒃ ᑎᒍᔭᐅᖃᑦᑕᕐᓂᖏᑦ ᐊᒻᒪ ᐃᑲᔪᖅᑐᐃᔾᔪᑎᑦ ᐱᔨᑦᓯᕈᑎᑦ ᓱᕈᓯᕐᓄᑦ ᐊᒻᒪ ᐃᓚᖏᓐᓄᑦ 

• ᓱᕈᓯᑦ ᒪᒃᑯᒃᑐᓪᓗ ᐃᓂᑖᕆᖃᑦᑕᖅᑕᖏᑦ ᐊᖏᕐᕋᖏᑕ ᐊᓯᐊᓄᑦ (ᑎᒍᐊᙳᐊᕆᔭᑦ ᓄᓇᕗᒥ ᐊᒻᒪᓗ ᐱᓯᒪᔭᐅᔪᑦ 
ᓄᓇᕗᑦ ᓯᓚᑖᓂ ᑎᒍᐊᙳᐊᕆᔭᐅᓗᑎᒃ ᐅᕝᕙᓘᓐᓃᑦ ᐸᖅᑭᒃᓯᕕᖕᒦᑦᑐᑦ) 

• ᐃᑲᔪᖅᑐᐃᓗᑎᒃ ᐃᖅᑲᓇᐃᔭᖅᑎᓂᒃ ᐱᓕᕆᔪᓐᓇᑦᑎᐊᖅᑐᓂᒃ, ᐅᓄᕐᓂᖏᑦ ᓱᕐᕌᖏᓪᓗᑎᒃ, ᐃᓕᖅᑯᓯᕐᒥᒡᓗ 
ᑐᓴᐅᒪᑦᑎᐊᕐᓗᑎᒃ, ᐊᒻᒪ ᑭᒡᒐᖅᑐᐃᓗᑎᒃ ᓄᓇᖃᖅᑐᓂᒃ 

ᐃᓄᓕᕆᔨᒃᑯᑦ, ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ, ᐃᖅᑲᓇᐃᔭᖅᑐᓕᕆᔨᒃᑯᓪᓗ ᖃᐅᔨᓴᖅᑕᐅᓚᐅᖅᑐᑦ 
ᑕᒻᒪᖅᓯᒪᔪᖅᓯᐅᖅᑕᐅᓪᓗᑎᒃ ᐱᓕᕆᐊᕆᕙᒃᑕᖏᑦ. 

ᑕᒻᒪᖅᓯᒪᔪᖅᓯᐅᖅᑎᓪᓗᑕ ᐃᖅᑲᓇᐃᔭᕐᓂᕆᓚᐅᖅᑕᕗᑦ ᐃᓗᓕᖃᓚᐅᖅᑐᖅ ᐅᑯᓂᖓ ᐊᐱᖅᓱᑲᑕᒡᖢᑎᒃ ᐃᖅᑲᓇᐃᔭᖅᑎᓂᒃ 
ᐱᓕᕆᕕᐅᔪᓂ ᐱᖓᓱᓂ ᐊᒻᒪ ᕿᒥᕐᕈᓪᓗᒋᑦ ᐊᒻᒪ ᖃᐅᔨᓴᖅᑕᐅᓪᓗᑎᒃ ᖃᕆᑕᐅᔭᒃᑯᑦ ᑐᓴᒐᒃᓴᖁᑎᐅᔪᑦ ᓄᐊᑕᐅᓯᒪᔪᑦ ᐊᒻᒪ 
ᑎᑎᖅᑲᖁᑎᒋᔭᐅᓪᓗᐊᑕᖅᑐᑦ ᑐᓂᔭᐅᓯᒪᔪᑦ ᐱᓕᕆᕕᖕᓂᑦ.  ᐊᐱᖅᓱᖃᑦᑕᓚᐅᕐᒥᔪᒍᑦ ᑭᒡᒐᖅᑐᐃᔨᐅᔪᓂᒃ ᑎᒥᐅᔪᓂᑦ 
ᓄᓇᕗᒥᐅᑕᐅᔪᓂᑦ ᐃᓱᒪᒋᔭᖏᓐᓂᒃ ᑐᓴᕈᒪᓪᓗᑕ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕈᑎᒋᔭᐅᖃᑦᑕᖅᑐᓂᑦ ᓄᓇᕗᒥᐅᓄᑦ. 

ᑕᒻᒪᖅᓯᒪᔪᖅᓯᐅᖅᑎᓪᓗᑕ ᐳᓛᕆᐊᓚᐅᖅᑐᒍᑦ ᑕᓪᓕᒪᓄᑦ ᓄᓇᕗᒻᒥ ᐱᖓᓱᓂ ᐊᕕᒃᑐᖅᓯᒪᓂᖏᓐᓂ 
ᐊᐱᖅᓱᑲᑕᒋᐊᖅᑐᕐᕕᒋᓪᓗᒋᑦ ᐊᖓᔪᖅᑲᐅᑎᐅᔪᑦ ᐃᓄᓕᕆᔨᒃᑯᓐᓂ ᐊᒻᒪᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂ 
ᑎᒍᒥᐊᖅᑎᐅᖃᑕᐅᔪᓪᓗ ᐊᒻᒪ ᓂᕈᐊᕐᕕᒋᓪᓗᒋᑦ ᑐᖅᑯᐃᕕᐅᔪᑦ ᑎᑎᖅᑲᒃᑯᕕᑦ ᖃᐅᔨᓴᕐᓂᐊᖅᑕᕗᑦ. ᐊᑐᓂ ᑕᓪᓕᒪᓂ 
ᓄᓇᓕᖕᓂ, ᓂᕈᐊᖃᑦᑕᓚᐅᖅᑐᒍᑦ ᓇᓕᐊᑐᐃᓐᓇᕐᓂᒃ ᐆᒃᑐᕋᐅᑎᒋᓂᐊᖅᑕᑦᑎᓐᓂᒃ ᐃᓄᓕᕆᔨᒃᑯᑦ ᑐᖅᑯᖅᓯᒪᔭᖏᓐᓂᒃ 
ᑎᑎᖅᑲᖁᑎᖏᓐᓂᒃ ᐃᓄᓕᕆᔭᐅᓂᑯᑦ ᐊᒻᒪ ᑎᒍᐊᙳᐊᖃᖅᑐᑦ ᐊᖏᕐᕋᕆᔭᐅᔪᑦ ᑐᖅᑯᐃᕕᖁᑎᖏᓐᓂᒃ.  ᑖᒃᑯᐊ 
ᐊᑐᖅᑕᐅᓪᓗᑎᒃ, ᖃᐅᔨᓴᐃᓚᐅᖅᑐᒍᑦ ᐃᓚᒌᓄᑦ ᖃᓄᐃᖏᑦᑎᐊᕋᓗᐊᒪᕐᖔᑕ ᐱᓕᕆᕕᖓᑦᑕ 
ᑭᐅᖃᑦᑕᖅᓯᒪᓂᕆᔭᖏᓐᓄᑦ ᑐᓂᔭᐅᔪᓂᒃ ᖃᐅᔨᒋᐊᖁᔭᐅᓪᓗᑎᒃ ᓱᕈᓯᕐᓂᒃ ᐊᒻᒪ ᐃᓚᒌᓂᒃ, ᐱᔨᑦᓯᕈᑎᖏᑦ ᐃᓄᓕᕆᑎᓪᓗᒋᑦ 
ᐊᐅᓚᑦᑎᔾᔪᑎᓄᑦ, ᐊᒻᒪᓗ ᖃᐅᓴᕐᓗᑎᒃ ᐊᑐᖅᑕᐅᕙᒃᑐᓂᒃ ᑎᒍᐊᖑᐊᖃᕐᓂᐊᖅᑐᓄᑦ ᐊᒻᒪᓗ ᐃᑲᔪᖅᑐᐃᔪᑎᑦ 
ᑎᒍᐊᙳᐊᖃᖅᑐᑦ ᐊᖏᕐᕋᖏᓐᓂᒃ. ᐊ ᑐᓂ ᓄᓇᓕᖕᓂ, ᐃᓚᒋᐊᓚᐅᕐᒥᔭᕗᑦ ᐆᒃᑐᕋᐅᑎᐅᔪᓐᓇᖅᑐᑦ 
ᐃᓱᒪᓕᐅᕈᑕᐅᔪᕕᓂᑦ ᑎᑎᖅᑲᖁᑎᖏᑦ ᑐᖅᑯᖅᑕᐅᓯᒪᔪᑦ ᐊᑐᖅᑕᐅᒋᓪᓗᑎᒃ. ᑲᑎᓪᓗᒋᑦ, ᖃᐅᔨᓴᓚᐅᖅᑐᒍᑦ 51-ᓂᒃ 
ᐃᓄᓕᕆᔭᐅᓂᑯᑦ ᑎᑎᖅᑲᖁᑎᖏᓐᓂᒃ, ᐱᖃᓯᐅᔾᔨᓚᐅᖅᑐᑦ 15-ᓂᒃ ᑎᒍᐊᙳᐊᖃᖅᑎᑦ ᐊᖏᕐᕋᖏᑕ ᑎᑎᖅᑲᖁᑎᖏᓐᓂᒃ, 
ᐊᒻᒪ ᖃᐅᔨᓴᐃᓚᐅᕐᒥᔪᒍᑦ ᐃᓚᑲᓐᓂᖅᑕᐅᓪᓗᑎᒃ ᐊᕐᕕᓂᓕᖕᓂᒃ ᑎᒍᐊᙳᐊᖃᖅᐸᒃᑐᑦ ᑎᑎᖅᑲᖁᑎᖏᓐᓂᒃ ᑐᖅᑯᐃᕕᖕᓂ. 

ᐃᓚᒋᓪᓗᒍ, ᑕᒻᒪᖅᓯᒪᔪᖅᓯᐅᓚᐅᕐᒥᔪᒍ ᐃᓄᓕᕆᔭᐅᓂᑯᑦ ᑎᑎᖅᑲᖁᑎᖏᓐᓂᒃ ᑐᖅᑯᐃᕕᐅᔪᓂᒃ 23-ᖑᔪᓂᒃ ᒪᒃᑯᒃᑐᑦ 
ᓄᓇᕗᒥᐅᑕᐅᔪᑦ ᐊᐅᓪᓚᖅᑎᑕᐅᔪᕕᓂᑦ ᖃᓪᓗᓈᑦ ᓄᓇᖓᓐᓄᑦ ᑲᓇᑕᒥ ᐃᓄᓕᕆᔨᒃᑯᑎᒍᑦ (ᑎᒍᐊᙳᐊᖃᖅᑎᑦ 
ᐊᖏᕐᕋᖏᓐᓂᒃ ᐅᕝᕙᓘᓐᓃᑦ ᐸᖅᑭᒡᓯᕕᐅᔪᓂᒃ) ᖃᐅᔨᓴᖅᖢᑕ ᖃᓄᖅ ᐱᓕᕆᕕᐅᔪᖅ ᓇᐅᑦᑎᖅᓱᐊᖃᕐᒪᖔᑕ ᐊᒻᒪ 
ᐃᑲᔪᖅᑐᐃᖕᒪᖔᑕ ᑖᒃᑯᓂᖓ ᓄᓇᕗᑦ ᓯᓚᑖᓂ ᐊᐅᓪᓚᖅᓯᒪᓂᖏᓐᓂᒃ ᐊᒻᒪᓗ ᖃᓄᖅ ᐱᓕᕆᐊᖃᕐᒪᖔᑕ 
ᓇᔪᒐᖃᖅᑎᑕᐅᓂᖓᓄᑦ ᐸᕐᓇᐅᑎᖏᓐᓂᒃ, ᐱᖃᓯᐅᑎᓪᓗᒋᑦ ᐅᑎᖅᑎᑕᐅᔪᓐᓇᖅᓯᖕᒪᖔᑕ ᓄᓇᕗᒧᑦ.  ᑖᒃᑯᐊ 
ᑐᖅᑯᐃᕕᖕᓂᑦ ᐱᔭᐅᓚᐅᖅᑐᑦ ᖃᐅᔨᓴᖅᑕᐅᓂᐊᕐᒪᑕ ᖃᓄᐃᓕᐅᖅᓯᒪᖕᒪᖔᑕ ᐃᓚᒌᓄᑦ ᖃᓄᐃᖏᑦᓯᐊᖅᑎᑦᓯᓂᕐᒧᑦ 
ᐱᓕᕆᕕᖓᓐᓂ ᑎᑎᖅᑲᖁᑎᖏᑦ ᑐᖅᑯᐃᕕᖕᒦᑦᑐᑦ ᑕᐃᒪᐃᓕᐅᓚᐅᖅᑐᑦ ᐃᓘᓐᓇᖏᓐᓂ ᑕᓪᓕᒪᓂ ᓄᓇᓕᖕᓂ 
ᑖᒃᑯᓇᓂᑦᓴᐃᓐᓇᖅ. 

ᕿᒥᕐᕈᓇᒃᓯᒪᔭᕗᑦ ᐃᖅᑲᓇᐃᔭᖅᑎᑦ ᐱᓪᓗᒋᑦ ᑐᙵᕕᖃᓚᐅᖅᑐᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂ ᑕᖅᑭᑕᒫ 
ᐅᓂᒃᑳᓕᐊᕆᕙᒃᑕᖏᓐᓂᒃ ᐃᖅᑲᓇᐃᔮᖃᓪᓚᕆᒃᑐᓄᑦ ᐊᒻᒪ ᐃᖅᑲᓇᐃᔭᓚᐅᐱᓪᓚᒃᑐᓄᑦ ᐱᖓᓱᓂ ᐱᓕᕆᕕᐅᔪᓂ 
ᑕᒻᒪᖅᓯᒪᔪᖅᓯᐅᕐᕕᒋᔭᑦᑎᓐᓂ. 

ᖃᐅᔨᓴᕐᕕᒋᓚᐅᖅᑕᕗᑦ ᔮᓄᐊᕆ 1, 2019−ᒥᑦ ᒫᔾᔨ 31, 2022−ᒧᑦ, ᐃᖅᑲᓇᐃᔭᖅᑐᓕᕆᔨᒃᑯᓪᓕ ᖃᐅᔨᓴᕐᕕᒋᓚᐅᖅᑕᖓ 
ᔮᓄᐊᕆ 1, 2019-ᒥᑦ ᒪᐃ 31, 2022-ᒧᑦ. 

ᖃᐅᔨᓚᐅᖅᑕᕗᑦ ᐆᒃᑐᕋᐅᑎᓂᑦ ᐱᔭᑦᑎᓐᓂᑦ ᐊᒃᑐᐊᓂᖃᖅᑐᑦ ᐃᓄᓕᕆᔭᐅᓂᑯᓄᑦ ᑐᖅᑯᐃᕕᐅᔪᑦ ᑎᑎᖅᑲᖁᑎᑦ 
ᕿᒥᕐᕈᓚᐅᖅᑕᐅᕗᑦ ᓈᓴᖅᑕᐅᓯᒪᔪᑦ ᐅᓄᕐᓂᖏᑦ ᑭᒡᒐᖅᑐᐃᙱᑦᑐᑦ ᐅᓄᕐᓂᓕᒫᖏᓐᓂᒃ ᓱᕈᓯᑦ, ᒪᒃᑯᒃᑐᑦ, 
ᐃᓐᓇᕈᓕᖅᑐᓪᓗ ᒪᒃᑯᒃᑐᑦ ᐊᒻᒪᓗ ᐃᓚᒌᒃᑐᑦ ᐱᔨᑦᓯᖅᑕᐅᓂᖏᓐᓂᒃ ᐃᓄᓕᕆᔨᒃᑯᑎᒍᑦ. 

ᐃᓚᖏᑦ ᑕᒻᒪᖅᓯᒪᔪᖅᓯᐅᖅᑎᓪᓗᑕ ᖃᐅᔨᔭᐅᔪᑦ ᐊᒃᑐᐊᓂᖃᓚᐅᖅᑐᑦ ᖃᓄᐃᓐᓂᐅᔪᓄᑦ/ᐱᕙᓪᓕᐊᔪᓄᑦ ᓴᖅᑭᓯᒪᔪᓄᑦ 
ᑕᒻᒪᖅᓯᒪᔪᖅᓯᐅᕐᓂᕆᓚᐅᖅᑕᑦᑕ ᐃᓱᐊᓂ. ᐃᓱᒪᓕᐅᓚᐅᖅᑐᒍᑦ ᐅᓂᒃᑳᓕᐊᓄᑦ ᐃᓕᔪᒪᓪᓗᑎᒍ ᐊᑑᑎᖃᕐᒪᑕ. ᐃᓚᖏᑦ 
ᖃᕆᑕᐅᔭᒃᑯᑦ ᑐᓴᒐᒃᓴᖁᑎᒋᔭᐅᔪᑦ ᑐᙵᕕᖃᖅᑐᑦ ᐅᓪᓗᒥᓕᓴᐅᓂᖅᐹᓂᒃ ᑐᓴᒐᒃᓴᓂᒃ ᐱᔭᐅᔪᓐᓇᓚᐅᖅᑐᓂᒃ 
ᐱᓕᕆᕕᖕᓂᑦ. 

ᐱᖃᓯᐅᔾᔨᓚᐅᖅᑐᒍᑦ ᐊᐱᖅᑯᑎᓂᑦ ᓄᓇᕐᔪᐊᕐᒥ ᑲᑐᔾᔨᖃᑎᒌᕐᔪᐊᑦ ᓄᖑᕋᐃᓗᐊᖏᓪᓗᑎᒃ ᐱᕙᓪᓕᐊᑎᑦᓯᓂᕐᒧᑦ 
ᑐᕌᒐᒃᓴᕆᔭᖏᓐᓂᒃ ᐊᑐᓚᐅᖅᑐᒍᑦ ᑖᒃᑯᓂᖓ ᑕᒻᒪᖅᓯᒪᔪᖅᓯᐅᖅᑎᓪᓗᑕ ᐱᐅᓯᖃᓚᐅᖅᑐᒍᑦ.  ᑖᒃᑯᐊ ᐱᖃᓯᐅᔾᔨᕗᑦ 
ᐊᖏᖅᓯᒪᓂᕆᔭᑦᑎᓐᓂᒃ ᓄᖑᑉᐸᓪᓕᐊᖏᑦᑐᒃᑯᑦ ᐱᕙᓪᓕᐊᑎᑦᓯᓂᕐᒧᑦ ᐅᐸᓗᖓᐃᔭᐅᑎᑦᑎᓐᓂ. 

ᒪᓕᒐᑦ 

ᐅᑯᓂᖓ ᒪᓕᒐᕐᓂᒃ ᐊᑐᓚᐅᖅᑐᒍᑦ ᐱᔭᕇᖅᑕᐅᒐᓱᐊᖅᑎᓪᓗᒋᑦ ᑕᒻᒪᖅᓯᒪᔪᖅᓯᐅᕐᓂᕐᒧᑦ ᑐᕌᒐᖏᓐᓂ: 

ᒪᓕᒐᖅ ᐱᕝᕕᐅᔪᑦ 

• ᐃᓄᓕᕆᔨᒃᑯᑦ ᑭᐅᖃᑦᑕᕐᓗᓂ ᐅᓐᓂᕐᓗᒍᑕᐅᔪᓄᑦ ᓱᕈᓯᖅ 
ᐱᓂᕐᓗᒃᑕᐅᓂᖓᓄᑦ, ᐋᓐᓂᖅᑕᐅᓂᖓᓄᑦ, 
ᐃᒃᓯᓐᓇᖅᑕᐅᓯᒪᓂᖓᓄᑦ ᐅᖃᑕᐅᖃᑦᑕᕐᓗᑎᒃ 
ᕿᓚᒻᒥᐅᔪᒃᑯᑦ ᐊᒻᒪ ᑭᐅᔭᐅᖃᑦᑕᕐᓗᑎᒃ ᑭᙴᒪᔭᖏᑦ ᓱᕈᓯᑦ 
ᐊᒻᒪᓗ ᐃᓚᒌᖑᔪᑦ ᒪᓕᒃᑕᐅᓗᑎᒃ ᐃᓚᒌᑦ 
ᖃᓄᐃᖏᑦᓯᐊᖁᓪᓗᒋᑦ ᒪᓕᒐᖏᑦ ᐊᔾᔨᒌᓕᖅᑎᑕᐅᓯᒪᔪᑦ 
ᐱᓕᕆᖃᑎᒋᔭᐅᓗᑎᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᐊᓯᖏᓪᓗ ᑎᒍᒥᐊᖅᑎᐅᖃᑕᐅᔪᑦ 

• ᐃᓄᓕᕆᔨᒃᑯᑦ  ᐋᖅᑭᒃᓯᖃᑦᑕᕐᓗᓂ ᐊᖏᕐᕋᒥ 
ᐸᖅᑭᔭᐅᓂᖓᑕ ᐸᕐᓇᐅᑎᖏᓐᓂᒃ. 

• ᐃᓄᓕᕆᔨᒃᑯᑦ  ᕿᒥᕐᕈᓇᖃᑦᑕᖅᑐᑦ ᖃᐅᔨᓴᕐᓗᑎᒃ ᐊᒻᒪ 
ᐳᓛᕆᐊᖃᑦᑕᕐᓗᑎᒃ ᓱᕈᓯᕐᓂᒃ ᐊᒻᒪ ᑎᒍᐊᙳᐊᖃᖅᑐᑦ 
ᐃᓚᒌᖑᔪᓂᒃ ᒪᓕᒃᑕᐅᓗᑎᒃ ᐊᔾᔨᒌᓕᖅᑎᑕᐅᓯᒪᔪᑦ ᒪᓕᒐᐃᑦ 
ᐊᒻᒪ ᐱᓕᕆᐊᖃᕐᓂᕐᒧᑦ ᐊᐅᓚᑦᑎᔾᔪᑎᑦ ᒪᓕᒐᖏᑦ. 

• ᐃᓄᓕᕆᔨᒃᑯᑦ ᓯᕗᒧᐊᒃᑎᑦᑎᔨᐅᕗᑦ ᑲᔪᓯᔪᒥᑦ 
ᐃᓄᓕᕆᔭᐅᖃᑦᑕᖅᑐᑦ ᐊᐅᓚᑕᐅᓂᖏᑦ ᓄᓇᕗᒥ ᓱᕈᓯᖏᑦ 
ᐊᒻᒪ ᒪᒃᑯᒃᑐᖏᑦ ᐱᔨᑦᓯᖅᑕᐅᔪᑦ ᐊᐅᓪᓚᖅᑎᑕᐅᓯᒪᓪᓗᑎᒃ 
ᓄᓇᕗᑦ ᓯᓚᑖᓄᑦ, ᐃᓚᒥᖕᓄᑦ ᐊᒃᑐᐊᑎᑕᐅᖏᓐᓇᕐᓗᑎᒃ, 
ᐊᒻᒪ ᓯᕗᒧᐊᒃᑎᑦᑎᖃᑦᑕᕐᓗᑎᒃ ᐃᓕᖅᑯᓯᕆᔭᖏᓐᓂᒃ 
ᐊᑐᕐᓗᑎᒃ ᐱᔨᑦᓯᕈᑎᖃᕐᓂᕐᒥᒃ. 

• ᐃᓄᓕᕆᔨᒃᑯᑦ ᓇᐅᑦᑎᖅᓱᖅᑎᐅᕗᑦ ᐊᐅᓪᓚᖅᑎᑕᐅᓯᒪᔪᑦ 
ᓄᓇᕗᑦ ᓯᓚᑖᓂ ᐸᖅᑭᒃᓯᕝᕕᐅᔪᓂᒃ 
(ᒪᓕᒃᓯᒪᑦᑎᐊᕋᓗᐊᕐᒪᖔᑕ ᒪᓕᒐᖏᓐᓂᒃ 
ᐊᑦᑕᓇᔾᔭᐃᖅᓯᒪᓂᕐᒧᑦ, ᐱᔪᓐᓇᐅᑎᖃᕆᐊᖃᕐᓂᖏᓐᓄᑦ, 
ᐊᒻᒪᓗ ᐱᔨᑦᓯᕐᓂᐊᕐᓗᑎᒃ ᑳᓐᑐᕌᒃᑕᐅᓯᒪᔪᓄᑦ 
ᐱᓕᕆᔭᕆᐊᖃᖅᑕᖏᓐᓂᒃ). 

• ᓱᕈᓯᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᖅ 

• ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕐᓂᕐᒧᑦ ᒪᓕᒐᕋᓛᖏᑦ 

• ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕐᓂᕐᒧᑦ ᒪᓕᒐᖏᑦ 
ᐊᔾᔨᒌᓕᖅᑎᑕᐅᓯᒪᔪᑦ ᐊᒻᒪ ᐱᓕᕆᐊᖃᕐᓂᕐᒧᑦ ᒪᓕᒐᖏᑦ, 
ᐃᓄᓕᕆᔨᒃᑯᑦ, 2018 

• ᓄᓇᕐᔪᐊᕐᒥ ᐊᖏᖃᑎᒌᒍᑕᐅᓯᒪᔪᑦ ᐱᔪᓐᓇᐅᑎᖏᑦ ᓱᕈᓯᑦ, 
ᓄᓇᕐᔪᐊᕐᒥ ᑲᑐᔾᔨᖃᑎᒌᕐᔪᐊᑦ 

• “ᑭᐅᔾᔪᑎᑦ ᐊᑐᓕᖁᔭᓕᐊᓄᑦ ᓴᖅᑭᓯᒪᔪᓄᑦ ᐃᖅᑲᖅᑐᐃᕕᒃᑯᑦ 
ᖃᐅᔨᓴᖅᑕᐅᓚᐅᖅᑎᓪᓗᒍ ᐃᓅᔪᓐᓃᓚᐅᖅᓯᒪᔪᖅ ᐊᒦᓕᐊ 
ᕿᔪᑦᑖ,” ᑎᑎᖅᑲᑦ ᐱᔭᐅᓯᒪᔪᑦ ᑐᖏᓕᖓᓂᑦ ᒥᓂᔅᑕᖓᑦᑕ 
ᐃᓄᓕᕆᔨᒃᑯᓐᓂ, ᑐᕌᖓᓪᓗᓂ ᑐᖁᖓᔪᓕᕆᔨᒃᑯᑦ 
ᐊᖓᔪᖅᑳᖓᓐᓄᑦ, ᒪᐃ 19, 2019 

• ᓱᕈᓯᕐᓄᑦ ᐃᑲᔪᖅᑎᒌᑦ: ᓄᓇᕗᒥ ᓱᕈᓯᑦ 
ᐊᑐᕐᓂᕐᓗᒃᑕᐅᓂᖏᓐᓄᑦ ᐊᒻᒪ ᐃᒃᓯᖕᓇᖅᑕᐅᓯᒪᓂᖏᓐᓄᑦ 
ᑭᐅᔾᔪᑎᐅᓪᓗᑎᒃ ᐊᖏᖃᑎᒌᒍᑎᑦ, ᓄᓇᕗᑦ ᒐᕙᒪᒃᑯᖏᑦ, 
2020 

• ᐱᓕᕆᐊᒃᓴᓄᑦ ᐸᕐᓇᐅᑎᖏᑦ (2017-2020, 2018-2021, 
2019-2022, 2020-2023, ᐊᒻᒪᓗ 2021-2024), ᓄᓇᕗᑦ 
ᒐᕙᒪᒃᑯᖏᑦ 

• ᐃᓅᓯᕗᑦ ᐊᓐᓂᕐᓇᖅᑐᖅ: ᐊᐅᓚᔾᔭᐃᓂᕐᒧᑦ ᐸᕐᓇᐅᑏᑦ 2017 
– 2022, ᓄᓇᕗᑦ ᒐᕙᒪᒃᑯᖏᑦ 

• ᑐᕌᖅᑕᐅᕗᑦ, ᓄᓇᕗᑦ ᒐᕙᒪᒃᑯᖏᑦ, ᓂᕈᐊᖅᑕᐅᓯᒪᔪᑦ 
ᑕᓪᓕᒪᖓᓐᓂ ᒪᓕᒐᓕᐅᖅᑏᑦ ᑲᑎᒪᔨᖏᑦ, 2018  

• ᐅᐸᓗᖓᐃᔭᐃᓂᕐᒧᑦ ᐸᕐᓇᐅᑏᑦ 2017 - 2022, 
ᐃᓄᓕᕆᔨᒃᑯᑦ 

ᒪᓕᒐᖅ ᐱᕝᕕᐅᔪᑦ 

• ᐃᓄᓕᕆᔨᒃᑯᑦ ᐊᑐᐃᓐᓇᐅᑎᑦᓯᖃᑦᑕᖅᑐᖅ ᓄᓇᓕᖕᓂ 
ᐃᓄᓕᕆᔨᖃᖅᑎᑦᓯᓪᓗᓂ ᐊᖓᔪᖅᑳᖃᕐᓗᑎᒃ ᐊᒻᒪ 
ᐃᑲᔪᖅᑐᖅᑕᐅᖃᑦᑕᕐᓗᑎᒃ ᐱᓕᕆᐊᒃᓴᕆᔭᖏᓐᓂᒃ 
ᐱᓕᕆᐊᖃᖅᑎᓪᓗᒋᑦ. 

• ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᔨᖃᖅᑎᑦᓯᖃᑦᑕᖅᑐᑦ 
ᐸᖅᑭᒡᓯᕐᓂᕐᒧᑦ ᐱᓕᕆᔨᒻᒪᕆᐅᔪᓂᒃ 
ᐃᓕᓐᓂᐊᖅᑎᑕᐅᓯᒪᓗᑎᒃ ᐊᒻᒪ ᑕᓯᐅᖅᑕᐅᖃᑦᑕᕐᓗᑎᒃ 
ᓱᕈᓯᑦ ᐱᓂᕐᓗᒃᑕᐅᑎᓪᓗᒋᑦ, ᐊᓐᓂᖅᑕᐅᑎᓪᓗᒋᑦ, ᐊᒻᒪ 
ᐃᒃᓯᓐᓇᖅᑕᐅᓯᒪᑎᓪᓗᒋᑦ ᓇᓗᓇᐃᖅᓯᔪᓐᓇᕐᓂᐊᕐᒪᑕ ᐊᒻᒪ 
ᖃᐅᔨᓴᖅᑕᐅᓗᑎᒃ ᐅᓐᓂᕐᓗᒍᑕᐅᔭᕆᐊᖃᕐᒪᖔᑦ ᓱᕈᓯᐅᑉ 
ᐱᓂᕐᓗᒃᑕᐅᓯᒪᓂᕆᔭᖓ, ᐋᓐᓂᖅᑕᐅᓯᒪᓂᕆᔭᖓ 
ᐅᕝᕙᓘᓐᓃᑦ ᐃᒃᓯᓐᓇᖅᑕᐅᓯᒪᓂᕆᔭᖓ 
ᐅᖃᐅᑕᐅᔭᕆᐊᖃᕐᒪᖔᑦ ᐃᓄᓕᕆᔨᒃᑯᓐᓄᑦ ᐊᒻᒪ 
ᐸᓖᓯᒃᑯᓐᓄᑦ. 

• ᐃᓄᓕᕆᔨᒃᑯᑦ ᖃᐅᔨᓴᖃᑦᑕᖅᑐᖅ ᖃᓄᑎᒋ 
ᐱᔨᑦᓯᖅᑕᐅᔭᕆᐊᖃᒪᕐᖔᑕ ᐊᒻᒪ ᐋᖅᑭᒃᓱᐃᖃᑦᑕᖅᑐᖅ 
ᐱᔨᑦᓯᖅᑳᓐᖓᐅᑕᐅᕙᒃᑐᑦ ᐊᔪᕈᓐᓃᖅᓴᐅᑎᒃᓴᓄᑦ 
ᑭᙴᒪᔭᖏᓐᓄᑦ ᐋᖅᑭᒡᓯᓗᓂ. 

• ᐃᓄᓕᕆᔨᒃᑯᑦ, ᐱᓕᕆᖃᑎᖃᕐᓗᑎᒃ 
ᐃᖅᑲᓇᐃᔭᖅᑐᓕᕆᔨᒃᑯᓐᓂ, ᐃᓐᓄᒃᑕᐅᓗᑎᒃ ᓄᓇᓕᖕᓂ 
ᐃᓄᓕᕆᔨᐅᔪᑦ ᐃᖅᑲᓇᐃᔮᑦ ᐃᖅᑲᓇᐃᔭᐃᓐᓇᕐᓂᐊᖅᑐᓂᒃ 
ᐊᑕᐃᓐᓇᕐᓂᐊᖅᑐᓂᒃ ᐃᓐᓄᒃᑕᐅᓗᑎᒃ ᐃᓘᓐᓇᖏᓐᓂ 
ᓄᓇᓕᓕᒫᓂ ᐊᒻᒪ ᐋᖅᑭᒃᑕᐅᓗᓂ ᐊᐅᓚᑦᑎᓂᕐᒧᑦ 
ᐊᑲᐅᙱᓕᐅᕈᑎᐅᔪᖅ ᐃᖅᑲᓇᐃᔭᖅᑎᑦ 
ᐊᓯᔾᔨᑲᑕᖃᑦᑕᕐᓂᕆᔭᖏᓐᓄᑦ ᐃᓱᒫᓗᒍᑕᐅᔪᑦ. 

• ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓐᓄᒃᑕᐅᑎᑦᑎᖃᑦᑕᖅᑐᖅ 
ᐊᑕᐃᓐᓇᕐᓂᐊᖅᑐᓂᒃ ᐃᖅᑲᓇᐃᔭᖅᑎᓂᒃ ᐋᓐᓂᐊᓯᐅᑎᓂᒃ 
ᑕᑯᖅᑳᖅᐸᒃᑐᓂᒃ ᓄᓇᓕᑦ ᐊᓐᓂᐊᕕᖏᓐᓂ. 

• ᐃᓄᓕᕆᔨᒃᑯᑦ ᐅᓄᖅᓯᒋᐊᖅᑎᑦᑎᓯᒪᔪᑦ ᐃᓄᖕᓂᒃ 
ᐃᖅᑲᓇᐃᔭᖅᑎᐅᔪᓂᒃ (ᑕᑯᖅᑳᖅᐸᒃᑐᓂᒃ ᐃᖅᑲᓇᐃᔭᖅᑎᑦ 
ᐃᓂᖏᓐᓂᒃ) ᒪᓕᒃᑕᐅᓪᓗᑎᒃ ᐃᓄᐃᑦ 
ᐃᖅᑲᓇᐃᔭᖅᑎᑖᕆᔭᐅᓂᖏᓐᓄᑦ ᐸᕐᓇᐅᑎᖏᑦ. 

• ᐃᓄᓕᕆᔨᒃᑯᑦ ᓄᓇᓕᖕᓂ ᐃᓄᓕᕆᔨᖃᖅᑎᑦᓯᖃᑦᑕᖅᑐᖅ 
ᐊᐅᓚᑦᑎᓂᕐᒥᒃ ᐃᓕᓐᓂᐊᖅᑎᑕᐅᓯᒪᓪᓗᑎᒃ ᐱᓕᕆᕕᐅᑉ 
ᐊᐅᓚᑕᐅᓂᖓᑕ ᒪᓕᒐᖏᓐᓂᒃ ᐊᔾᔨᒌᓕᖅᑎᑕᐅᓯᒪᔪᓂᒃ 
ᐊᒻᒪ ᐊᐅᓚᑦᓯᓂᐅᑉ ᒪᓕᒐᖏᓐᓂᒃ ᐱᓕᕆᐊᖃᖅᑎᓪᓗᒋᑦ 
ᓱᕈᓯᑦ ᓴᐳᒻᒥᔭᐅᔭᕆᐊᖃᕐᓂᖏᓐᓄᑦ ᐊᒻᒪ 
ᐃᓕᓐᓂᐊᖅᑎᑦᓯᕙᒃᑐᑦ ᓱᖏᐅᓴᐃᓪᓗᑎᒃ ᐃᓄᐃᑦ 
ᐃᓕᖅᑯᓯᖏᓐᓂᒃ. 

 

• 2014−ᒥᑕᒻᒪᖅᓯᒪᔪᖅᓯᐅᖅᑎᐅᑉ ᑲᓇᑕᒥ ᐅᓂᒃᑳᓕᐊᖓ 
ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᓄᓇᕗᒥ, 
ᖃᐅᔨᒋᐊᖅᑕᐅᒃᑲᓐᓂᕐᓂᖓ ᐅᓂᒃᑳᓕᐊᖅ ᓱᕈᓯᕐᓄᑦ 
ᐃᓚᒌᓄᓪᓗ ᐱᔨᑦᓯᕐᓂᖏᓐᓄᑦ ᓄᓇᕗᒥ- ᐃᓄᓕᕆᔨᒃᑯᑦ 

• ᑲᓇᑕᑉ ᐊᕕᒃᑐᖅᓯᒪᓂᖏᓐᓂ 
ᒐᕙᒪᐅᔪᑦ/ᐅᑭᐅᖅᑕᖅᑐᕐᒥᐅᓪᓗ ᒐᕙᒪᖏᑕ ᒪᓕᒐᖏᑦ ᓱᕈᓯᑦ 
ᐃᓚᒌᓪᓗ ᓄᒃᑕᖅᑎᓪᓗᒋᑦ ᐊᓯᐊᓄᑦ ᒐᕙᒪᑲᕐᕕᐅᔪᓄᑦ 
ᐅᕝᕙᓘᓐᓃᑦ ᐅᑭᐅᖅᑕᖅᑐᑉ ᒐᕙᒪᖃᕐᕕᖏᓐᓄᑦ, 2016 

• ᑳᓐᑐᕌᒃᓯᓂᐅᑉ ᐊᐅᓚᓂᕆᔭᖓᓄᑦ ᒪᓕᒐᖅ (ᐊᕕᒃᑐᖅᓯᒪᔪᑦ), 
ᐃᓄᓕᕆᔨᒃᑯᑦ 

• ᐸᖅᑭᒃᓯᕕᖕᒥ ᐊᔾᔨᒌᓕᖅᑎᑕᐅᓯᒪᔪᑦ ᒪᓕᒐᖏᑦ, ᐃᓄᓕᕆᔨᒃᑯᑦ, 
2010 

• ᖃᓄᖅᑑᕐᓂᖅ ᐃᒥᐊᓗᖕᒧᑦ−ᐊᒃᑐᐊᓂᓖᑦ ᐅᓗᕆᐊᓇᖅᑐᑦ 
ᓄᓇᕗᒻᒥ ᒥᒃᖠᕚᓪᓕᖁᓪᓗᒋᑦ, ᓄᓇᕗᑦ ᒐᕙᒪᖓᑦ, 2016 

• ᐋᓐᓂᐊᓯᐅᑎᑦ ᐱᖁᔭᕐᔪᐊᖓᑦ 

• ᓄᓇᓕᖕᓂ ᐋᓐᓂᐅᓯᐅᑎᑦ ᒪᓕᒐᖏᑦ ᐊᔾᔨᒌᓕᖅᑎᑕᐅᓯᒪᔪᑦ, 
ᐊᑐᐊᒐᐃᑦ ᐊᒻᒪ ᐱᓕᕆᐊᖃᕐᓂᕐᒧᑦ ᒪᓕᒐᖏᑦ, ᐱᓕᕆᕕᖓᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ, 2011. 
ᐋᖅᑭᒋᐊᖅᑕᐅᒃᑲᓐᓂᖅᑐᖅ 2018-ᒥ. 

• ᐊᔾᔨᒌᓕᖅᑎᑕᐅᓯᒪᔪᑦ ᒪᓕᒐᑦ ᐱᖅᑯᓯᖏᑦ 
ᐊᑎᓕᐅᖃᑕᐅᓯᒪᔪᑦ ᐋᓐᓂᐊᓯᐅᑎᑦ ᐊᒻᒪ ᓘᒃᑖᑲᓴᐃᑦ 
ᐋᓐᓂᐊᓯᐅᑎᑦ, ᐊᑎᓕᐅᖃᑕᐅᓯᒪᔪᑦ ᐋᓐᓂᐊᓯᐅᑎᑦ 
ᑲᑐᔾᔨᖃᑎᒌᖏᑦ ᓄᓇᑦᓯᐊᕐᒥ ᐊᒻᒪ ᓄᓇᕗᒥ, 2019 

• ᑭᐅᖃᑦᑕᕐᓂᖅ ᓱᕈᓯᕐᓄᑦ ᐊᒻᒪ ᐃᓐᓇᕈᓕᖅᑐᓄᑦ ᓄᓕᐊᕐᓂᒃᑯᑦ 
ᐊᑐᕐᓂᕐᓗᒃᑕᐅᓯᒪᔪᓄᑦ, ᓄᓇᕐᔪᐊᕐᒥ ᐋᓐᓂᐊᖅᑐᓕᕆᓂᕐᒧᑦ 
ᑎᒥᖁᑎᒋᔭᐅᔪᖅ ᖃᐅᔨᓴᕐᓂᕐᒧᑦ ᐋᓐᓂᐊᖅᑐᓂᒃ ᒪᓕᒐᖏᑦ, 
2017 

• ᐃᖅᑲᓇᐃᔮᖅ ᑭᓱᓕᕆᔨᐅᖕᒪᖔᑦ ᑎᑎᕋᖅᓯᒪᔪᑦ ᐊᒻᒪ 
ᐱᖅᑯᓯᐅᔪᓄᑦ ᓇᓗᓇᐃᖅᓯᔾᔪᑎᑦ: ᓱᕈᓯᑦ ᒪᒃᑯᒃᑐᓪᓗ 
ᐱᓂᕐᓗᒃᑕᐅᓯᒪᑎᓪᓗᒋᑦ ᐱᓕᕆᔨᐅᔪᓄᑦ ᐊᑐᖅᑕᐅᕙᒃᑐᑦ, 
2008-2020, ᑲᓇᑕᒥᐅᑦ ᓱᕈᓯᕐᓄᑦ ᐋᓐᓂᐊᖅᓯᐅᖅᑎᒻᒪᕆᑦ 
ᑲᑐᔾᔨᖃᑎᒌᖏᑦ 

• ᐃᖅᑲᓇᐃᔭᖅᑐᓕᕆᓂᕐᒧᑦ ᐅᐸᓗᖓᐃᔭᐅᑎ 2019-2023, 
ᓄᓇᕗᑦ ᒐᕙᒪᒃᑯᖏᑦ 

• ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᑕ 
ᐃᒡᓗᖃᖅᑎᑕᐅᓂᕐᒧᑦ ᐊᑐᐊᒐᖓ, ᓄᓇᕗᑦ ᒐᕙᒪᒃᑯᖏᑦ, 
2019 

• ᐊᑐᖅᑐᐊᕐᓂᕐᒧᑦ ᐃᒡᓗᕐᔪᐊᕐᒥᒃ ᓇᖕᒥᓂᕆᔭᐅᔪᒥᒃ - 
ᑲᑎᖅᓱᖅᑕᐅᓯᒪᔪᑦ ᐊᑐᐊᒐᑦ, ᓄᓇᕗᑦ ᒐᕙᒪᒃᑯᖏᑦ, 2007 

• ᐊᓪᓚᕕᖕᒥᒃ ᐃᓂᖃᖅᑎᑦᓯᓂᕐᒧᑦ ᐊᔾᔨᒌᓕᖅᑎᑕᐅᓯᒪᔪᑦ 
ᒪᓕᒐᑦ, ᓄᓇᕗᑦ ᒐᕙᒪᒃᑯᖏᑦ, 2009 

• ᐊᑦᑕᓇᔾᔭᐃᖅᓯᒪᓂᕐᒧᑦ ᐱᖁᔭᕐᔪᐊᑦ 

• ᐃᖅᑲᓇᐃᔭᕐᕕᖕᒥ ᖃᓄᐃᖏᑦᓯᐊᕆᐊᖃᕐᓂᖅ ᐊᒻᒪ 
ᐊᑦᑕᓇᔾᔭᐃᖅᓯᒪᓂᕐᒧᑦ ᒪᓕᒐᕋᓛᖏᑦ 

• ᐃᖅᑲᓇᐃᔭᖅᑐᓕᕆᓂᕐᒧᑦ ᐱᓕᕆᐊᖃᕐᓂᕐᒧᑦ ᒪᓕᒐᖏᑦ, 
ᓄᓇᕗᑦ ᒐᕙᒪᒃᑯᖏᑦ, 2006 (ᐊᒻᒪ ᑭᖑᕐᖓᒍᑦ ᐋᖅᑭᒋᐊᕈᑏᑦ) 

ᒪᓕᒐᖅ ᐱᕝᕕᐅᔪᑦ 

• ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᖁᔭᕐᔪᐊᖅ 

• ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐸᕐᓇᐅᑎ 2017−ᒥᑦ 
2023−ᒧᑦ (ᐊᒻᒪ ᑭᖑᕐᖓᒍᑦ ᐋᖅᑭᒋᐊᕈᑏᑦ), ᐃᓄᓕᕆᔨᒃᑯᑦ 

• ᓄᓇᕗᒥ ᓄᓇᑖᕐᓂᕐᒧᑦ ᐊᖏᖃᑎᒌᒍᑎᑦ, ᑎᑎᕋᖅᓯᒪᓂᖓ 23 

• ᐃᕕᖅᑎᑉᐸᓪᓕᐊᔪᑦ:  ᐱᓕᕆᐊᖃᖅᐸᓪᓕᐊᑎᓪᓗᒋᑦ 
ᐋᖅᑭᒡᐸᓪᓕᐊᓂᕆᔭᖓ, 2018-2023, ᓄᓇᕗᑦ ᒐᕙᒪᒃᑯᖏᑦ 

• ᐃᓚᒌᑦ ᖃᓄᐃᖏᑦᓯᐊᕆᐊᖃᕐᓂᖏᓐᓄᑦ ᐃᖅᑲᓇᐃᔭᖅᑎᓄᑦ 
ᓱᖏᐅᓴᐅᑎ, ᐃᓄᓕᕆᔨᒃᑯᑦ  

• ᐱᑦᑎᐊᕆᐊᖃᕐᓂᕐᒧᑦ ᒪᓕᒐᖏᑦ, ᑲᓇᑕᒥᐅᑦ ᑲᑐᔾᔨᖃᑎᒌᖏᑦ 
ᐃᓄᓕᕆᔨᑦ ᐃᖅᑲᓇᐃᔭᖅᑎᑦ, 2005 

• ᑎᑎᖅᑲᖁᑎᓂᑦ ᐊᐅᓚᑦᓯᓂᕐᒧᑦ ᐊᑐᐊᒐᖅ, ᓄᓇᕗᑦ 
ᒐᕙᒪᒃᑯᖏᑦ 

ᖃᖓᐅᓂᖓ   ᑕᒻᒪᖅᓯᒪᔪᖅᓯᐅᕐᓂᕆᓚᐅᖅᑕᕗᑦ 

ᖃᖓᐅᓂᕆᔭᖓ ᑕᒻᒪᖅᓯᒪᔪᖅᓯᐅᕐᓂᕆᓚᐅᖅᑕᑦᑕ ᐱᒋᐊᖅᓯᒪᓚᐅᖅᑐᖅ ᔮᓐᓄᐊᕆ 1, 2019−ᒥ ᒪᐃ 31, 2022−ᒧᑦ 
ᑎᑭᖦᖢᒍ ᐊᒻᒪᓗ ᐃᓄᓕᕆᔭᐅᓂᑯᑦ ᑎᑎᖅᑲᖁᑎᖏᓐᓂᒃ ᖃᐅᔨᓴᕐᓂᕆᓚᐅᖅᑕᕗᑦ ᖃᖓᐅᓂᖓ ᐱᒋᐊᖅᓯᒪᓪᓗᓂ ᔮᓐᓄᐊᕆ 
1, 2019−ᒥᑦ ᒪᔾᔨ 31, 2022−ᒧᑦ. ᑕᐃᑦᓱᒪᓂ ᑕᒻᒪᖅᓯᒪᔪᖅᓯᐅᕐᓂᕆᔭᕗᑦ ᐃᓱᓕᓚᐅᖅᓯᒪᔪᖅ.  ᑭᓯᐊᓂᓕ, 
ᑐᑭᓯᑦᑎᐊᖁᓪᓗᑕ ᐊᑕᖏᖅᓯᒪᔪᒥᒃ ᑕᒪᑐᒧᖓ ᑕᒻᒪᖅᓯᒪᔪᖅᓯᐅᕐᓂᕆᔭᑦᑕ ᐱᔾᔪᑎᖓᓄᑦ, ᖃᐅᔨᓴᓚᐅᕐᒥᔪᒍᑦ 
ᐱᔾᔪᑕᐅᓯᒪᔪᓂᒃ ᓴᖅᑭᓯᒪᔪᓂᒃ ᑖᒃᑯᐊ ᐅᓪᓗᐃᑦ ᐱᒋᐊᖅᓯᒪᓕᖅᑎᓪᓗᒋᑦ. 

ᐅᓪᓗᖓ  ᐅᓂᒃᑳᓕᐅᕐᓂᕆᔭᑦᑕ 

ᓈᒻᒪᒃᑐᓂᒃ ᐊᒻᒪ ᐊᑐᕆᐊᖃᖅᑐᓂᒃ ᐱᓚᐅᖅᑐᒍᑦ ᑕᒻᒪᖅᓯᒪᔪᖅᓯᐅᖅᑕᐅᔪᓄᑦ ᖃᐅᔨᒪᔪᑎᓂᒃ ᓇᓗᓇᐃᖅᓯᔾᔪᑎᓂᒃ 
ᐊᑐᕐᖢᑕ ᐃᓱᒪᓕᓚᐅᖅᑐᒍᑦ ᐄᑉᐳ 15, 2023, ᐋᑐᕙ, ᑲᓇᑕᒥ. 

ᑕᒻᒪᖅᓯᒪᔪᖅᓯᐅᖅᑎᑦ ᐃᖅᑲᓇᐃᔭᓚᐅᖅᑐᑦ 

ᑕᒻᒪᖅᓯᒪᔪᖅᓯᐅᕐᓂᖅ ᐃᖅᑲᓇᐃᖅᑕᐅᓚᐅᖅᑐᖅ ᐅᓄᖅᑐᓄᑦ ᐱᓕᕆᔨᐅᔪᓄᑦ ᑎᑎᕋᕐᕕᖓᓐᓂ ᑕᒻᒪᖅᓯᒪᔪᖅᓯᐅᖅᑎᒃᑯᑦ 
ᑲᓇᑕᒥ ᓯᕗᓕᖅᑎᖃᓚᐅᖅᑐᑦ ᔭᐃᒻᔅ ᒪᑲᓐᔨᒥᒃ, ᐊᖓᔪᖅᑳᖅ. ᐊᖓᔪᖅᑳᖑᔪᖅ ᑲᒪᒋᔭᖃᓚᐅᖅᑐᖅ ᑖᓐᓇ 
ᑕᒻᒪᖅᓯᒪᓂᖅᓯᐅᕐᓂᕆᔭᕗᑦ ᐱᐅᔭᕆᐊᖃᕐᓂᖓᓂᒃ, ᐱᖃᓯᐅᑎᓪᓗᒍ ᑕᒻᒪᖅᓯᒪᔪᖅᓯᐅᖁᓪᓗᒋᑦ ᒪᓕᒃᑕᐅᓗᑎᒃ 
ᐱᓕᕆᔨᒻᒪᕆᐅᔪᑦ ᒪᓕᒐᖁᑎᖏᑦ ᐊᔾᔨᒌᓕᖅᑎᑕᐅᓯᒪᔪᑦ, ᐊᑐᖅᑕᐅᔪᓪᓗ ᒪᓕᒐᐃᑦ ᐊᒻᒪ ᒪᓕᒐᕋᓛᖏᑦ 
ᐊᑐᖅᑕᐅᔭᕆᐊᖃᖅᑐᑦ, ᐊᒻᒪ ᑎᑎᕋᕐᕕᐅᑉ ᐊᐅᑐᒐᖏᑦ ᐊᒻᒪ ᐊᐅᓚᑦᑎᔾᔪᑎᖏᑕ ᐱᐅᓂᕆᔭᖏᓐᓂᒃ ᖃᐅᔨᓴᐃᓪᓗᑎᒃ. 

